
საქართველოს ფინანსური უსაფრთხოება 

 

პრეამბულა 

 

საქართველოს ეკონომიკური უსაფრთხოების კონცეფცია პიროვნების, 

საზოგადოებისა და სახელმწიფოს ეკონომიკური უსაფრთხოების შესახებ 

შეხედულებათა მთლიანი სისტემაა.  

საქართველოს ეკონომიკური უსაფრთხოება ეროვნული ეკონომიკური სისტემის 

დამოუკიდებლობის, თვითმყოფადობის, მდგრადი განვითარების, საშინაო და საგარეო 

მუქარების  პრევენციის, თავიდან აცილების ან მინიმიზების უნარს გამოხატავს. მისი 

უზრუნველყოფა სახელმწიფოს მუდმივი და უმნიშვნელოვანესი მოვალეობაა. 

კონცეფციაში ჩამოყალიბებულია სახელმწიფო ეკონომიკური პოლიტიკის 

უმთავრესი მიმართულებები და პრინციპები. კონცეფცია საქართველოს ეკონომიკური 

უსაფრთხოების უზრუნველსაყოფად სახელმწიფო, მიზნობრივი პროგრამების, 

შესაბამისი ორგანიზაციული ღონისძიებებისა და მათი განხორციელების  მექანიზმების 

შემუშავების საფუძველია. 

 

1. საქართველოს ეკონომიკა გლობალიზაციისა და ლოკალიზაციის  

გაღრმავების პირობებში 

 

ახალი ათასწლეულის დასაწყისში კაცობრიობის განვითარება უდიდესი 

მნიშვნელობის ტრანსფორმაციული პროცესების ხასიათდება: დაჩქარებულად 

ფართოვდება თანამედროვე მეცნიერულ-ტექნოლოგიური რევოლუცია; ყალიბდება 

სრულიად ახალი მაღალგანვითარებული ადამიანის ტიპი; სახეზეა 

პოსტინდუსტრიული საზოგადოების თანდათან დამკვიდრების პროცესი; ძლიერდება 

საყოველთაო გლობალიზაციისა და ლოკალიზაციის ტენდენციები. 

მეცნიერულ-ტექნოლოგიური რევოლუცია ყველა სფეროს მოიცავს. მაგრამ 

ყველაზე უფრო შთამბეჭდავია კომუნიკაციურ-ინფორმაციული და ბიოტექნოლოგიური 

რევოლუციების შედეგები. 

თანამედროვეობის ერთ-ერთი თავისებურებაა ის, რომ სწრაფად ვითარდება 

პოსტინდუსტრიული საზოგადოების შესაბამისი სრულიად ახალი ეკონომიკა, 

ნეოეკონომიკა, რომელიც შემდეგი ძირითადი თავისებურებებით ხასიათდება: 

- საკუთრების სფეროში: საკუთრების ფორმების პლურალიზმი, ცოდნაზე, 

ინფორმაციაზე, ინტელექტუალურ პოტენციალზე საკუთრების წინა პლანზე 

წამოწევა; 

- განვითარების მექანიზმის სფეროში: ცოდნის, ინფორმაციის, შემოქმედებითი 

უნარის, მენეჯმენტის გადაქცევა განვითარებისა და ეფექტიანობის მთავარ 

ფაქტორად; 

- განვითარების სტრატეგიის სფეროში: მდგრადი და უსაფრთხო განვითარების 

სტრატეგიის განხორციელება; 

- საქმიანობის მოტივაციის სფეროში: მატერიალურ მოტივთან ერთად განვითარების 

კვალობაზე ცოდნის დაგროვების, საზოგადოებაში პრესტიჟის, თვითგანვითარების 

მოტივების წინ წამოწევა; 

- სტრუქტურის სფეროში: არამატერიალური წარმოების უპირატესი განვითარება, 

საქმიანობისა და აზროვნების  ვირტუალიზაცია, ნანოეკონომიკის გაბატონება; 

- რესურსების სფეროში: განახლებადი რესურსების უპირატესად გამოყენებაზე 

გადასვლა, რესურსების აბსოლუტური იშვიათობის შესუსტება და თანდათან 

დაძლევა; 

- კონკურენტუნარიანობის სფეროში: განმსაზღვრელი ხდება კონკურენტუნარიანობა 

ცოდნის, განათლების, ტექნოლოგიების სფეროში, მენეჯმენტში, ხარისხის 

მიხედვით. 

ის ქვეყნები, რომლებიც პოსტინდუსტრიული ეკონომიკისათვის 

დამახასიათებელ ტენდენციებს უფრო სწრაფად და სრულად პასუხობენ, სოციალურ-

ეკონომიკური და მეცნიერულ-ტექნოლოგიური პროგრესის მაღალ დონეზე იმყოფებიან, 

ხოლო ისინი, ვინც ამას ვერ ახერხებენ, ჩამორჩენილი ქვეყნების ჯგუფში რჩებიან. 

 ფრიად დამაფიქრებელია საქართველოს სოციალურ-ეკონომიკური 

ჩამორჩენილობის მასშტაბები. XX საუკუნის 90-იანი წლების კრიზისული პერიოდის 

დაწყებამდე საქართველო საშუალოდ განვითარებული ინდუსტრიულ-აგრარული 

ქვეყანა იყო, ცხოვრების საკმაოდ მაღალი დონით. 

ცენტრალიზებულ-მბრძანებლური ეკონომიკიდან საბაზრო ეკონომიკაზე 

გადასვლასთან დაკავშირებით, ღრმა და ხანგრძლივი ეკონომიკური კრიზისის შედეგად, 

საქართველოს სოციალურ-ეკონომიკური მდგომარეობა შეიცვალა: მკვეთრად შემცირდა 

წარმოების მოცულობა, ცხოვრების დონეა, მოსახლეობის ზრდის ტემპი, მეცნიერულ-

ტექნოლოგიური პოტენციალი, გაუარესდა საწარმოო სტრუქტურა. 

მთლიანი შიდა პროდუქტის მოცულობა 90-იან წლებში დაახლოებით 60%-ით, 

ხოლო სამრეწველო პროდუქციის  მოცულობა - 80%-ით დაეცა. მთლიანი შიდა 

პროდუქტი მოსახლეობის ერთ სულზე 80-იანი წლების დასასრულს დაახლოებით 2600 

აშშ-ის დოლარი იყო, ამჟამად კი იგი დაახლოებით 700 აშშ-ის დოლარია. მოსახლეობის 

ზრდის ტემპმა საქართველოში 1975-1999 წლებში მხოლოდ 0,3% შეადგინა, მაშინ, 

როდესაც მსოფლიოში იგი 1,6% იყო. 

აღნიშნული და სხვა ტენდენციები საქართველოს მსოფლიო მეურნეობაში 

ინტეგრაციასა და პოსტინდუსტრიულ განვითარებაზე გადასვლას სერიოზულად 

აფერხებს. იზრდება სხვაობა სოციალურ-ეკონომიკური და მეცნიერულ-

ტექნოლოგიური განვითარების დონის მიხედვით საქართველოსა და დანარჩენ 

მსოფლიოს შორის, განსაკუთრებით განვითარებული ქვეყნების ჯგუფთან შედარებით. 

საქართველოს მთლიანი ეროვნული პროდუქტი მოსახლეობის ერთ სულზე, 

გაანგარიშებული მყიდველობითი უნარიანობის პარიტეტის მიხედვით, აშშ-ის 

დოლარებში 1990 წელს შეადგენდა მთელი მსოფლიო მურნეობის მასშტაბით 

ანალოგიური მაჩვენებლის 76,5%-ს, 1999 წ. მონაცემებით - 55,5%-ს. განვითარებული 

ქვეყნების ჯგუფის მიმართ ეს მაჩვენებელი შეადგენდა შესაბამისად დაახლოებით 20%-ს 

და 15%-ს. 

დამაფიქრებელია მსოფლიო მოსახლეობაში საქართველოს მოსახლეობის წილის 

შემცირების გრძელვადიანი ტენდენცია: 1975 წელს იგი შეადგენდა 0,12%-ს, 2000 წელს - 

0,08%-ს. 

განსაკუთრებით დიდია ჩამორჩენა იმ სფეროებში, რომლებიც თანამედროვე 

განვითარებას ყველაზე უფრო მეტად განსაზღვრავს. ელექტროენერგიის მოხმარება 

მოსახლეობის ერთ სულზე საქართველოში ამჟამად მსოფლიოში არსებული დონის 

60%-ს, ხოლო განვითარებული ქვეყნების ჯგუფში არსებული დონის მხოლოდ 18%-ს 

შეადგენს. მართალია, განათლებისა და ჯანმრთელობის დონით საქართველო ჯერ 

კიდევ საშუალოდ განვითარებული ქვეყნების ჯგუფშია, მაგრამ ეს უპირატესად 

წარსულში მიღწეულის შედეგია. სერიოზული ინვესტიციები განათლების, 

მეცნიერების, ჯანმრთელობის, კულტურის სფეროებში ფაქტობრივად არ ხორციელდება 

და ამ სფეროების ჩამორჩენა გრძელვადიან განვითარებაზე საკმაოდ უარყოფითად 

იმოქმედებს. 

სუსტია საქართველოს მონაწილეობა ახალი ტექნოლოგიების შექმნაში, მაშინ, 

როდესაც ტექნოლოგიების ბაზარი ერთ-ერთი ყველაზე უფრო მზარდი და 

შემოსავლიანი ბაზარია. ტექნოლოგიური ჩამორჩენილობა და შეთავსებლობა მსოფლიო 

ბაზრის მოთხოვნებთან ქართული პროდუქციის დაბალი კონკურენტუნარიანობისა და 

საგადასახდელო ბალანსის მასშტაბური უარყოფითი სალდოს მთავარი გამომწვევი 

მიზეზია, რაც, საბოლოო ანგარიშით, საქართველოს ფინანსურ სისუსტესა და საგარეო 

ვალის ზრდას განაპირობებს. 

ასეთი ვითარების ზოგადი მიზეზებიდან მთავარია ქვეყნის მზადყოფნის დაბალი 

ხარისხი მიმდინარე მეცნიერულ-ტექნოლოგიური რევოლუციისადმი, საყოველთაო 

გლობალიზაციისა და ლოკალიზაციის პროცესებისადმი. 

კომუნიკაციურ-ინფორმაციული და ბიოლოგიური რევოლუციები აჩქარებენ 

საზოგადოების განვითარებას, მსოფლიოს ერთიანი სისტემის ფორმირებას, ამწვავებენ 

ადაპტაციის პრობლემას, რაც არსებითად ამაღლებს განვითარების ეფექტიანი 

სტრატეგიის შერჩევისა და განხორციელების პრობლემის მნიშვნელობას. 

ამასთან,  ძლიერდება საქმიანობისა და აზროვნების გლობალიზაცია, ანუ 

საზოგადოებრივი ცხოვრების ყველა სფეროს დაახლოების, ურთიერთგამდიდრების 

პროცესი, ქვეყნების ურთიერთდამოკიდებულებისა და კავშირების ინტენსიფიკაცია.  

გლობალიზაციის ეკონომიკური არსი გამოიხატება იმით, რომ უკვე რეალურად 

შესაძლებელია ნებისმიერი რესურსის მოპოვება, პროდუქციის წარმოება, გასაღება და 

მოხმარება დედამიწის ნებისმიერ წერტილში, მიუხედავად იმისა, თუ რომელ ქვეყანას 

მიეკუთვნება იგი. თავისი არსით გლობალიზაცია ობიექტური პროცესია და ქვეყნების 

რესურსების გამოყენების ეფექტიანობის ამაღლებას უწყობს ხელს. სხვა ქვეყნის 

კაპიტალის მოზიდვა და დასაქმება ნებისმიერი ქვეყნისათვის ჩვეულებრივ მოვლენად 

იქცა. ამიტომ გლობალიზაცია დადებითი შედეგების მომტანია, თუ იგი  ქვეყნის 

ეროვნული იდენტურობისა და ეკონომიკური დამოუკიდებლობის მოშლას არ იწვევს. 

გლობალიზაციას თან ახლავს ლოკალიზაციის პროცესი, რომელიც 

ინტეგრაციული ეკონომიკური გაერთიანებების, რეგიონული ეკონომიკების, საშუალო 

და მცირე ბიზნესის, ფიზიკური პირების ეკონომიკის, თვითწარმოების განვითარებით 

ვლინდება. იგი აძლიერებს მეურნეობის სპეციალიზაციას, მოქნილობას, წარმოებისა და 

მოხმარების ინდივიდუალიზაციის, ბაზრებზე შეცვლილი პირობებისადმი ადაპტაციის 

უნარს, საბოლოო ანგარიშით კი ხელს უწყობს კეთილდღეობის, 

კონკურენტუნარიანობისა და ეფექტიანობის ამაღლებას. 

მეცნიერულ-ტექნოლოგიური რევოლუციის, გლობალიზაციისა და 

ლოკალიზაციის გამოწვევებისადმი მზადყოფნის უზრუნველყოფა საქართველოს 

ეკონომიკური უსაფრთხოების უმნიშვნელოვანეს ფუნქციას წარმოადგენს. 

 

2. საქართველოს ეკონომიკური უსაფრთხოების სტრატეგია: პირობები, შესაძლებლობები, 

პოლიტიკა 

 

2.1. ეკონომიკური უსაფრთხოება ეროვნული უსაფრთხოების სისტემაში: სტრატეგიული 

მიზნები და ინტერესები 

 

ეკონომიკური უსაფრთხოების უზრუნველყოფა შემდეგი ძირითადი პრინციპების 

რეალიზაციას ემყარება: 

- განვითარების ისტორიული გამოწვევებისა და მუქარების გათვალისწინებას; 

- გრძელვადიანი სტრატეგიული მიზნებისა და ინტერესების განსაზღვრას; 

- ადამიანის, საზოგადოების, სახელმწიფოს ურთიერთპასუხისმგებლობას 

უსაფრთხოების უზრუნველსაყოფად; 

- ეროვნულ უსაფრთხოებასთან თავსებადობას. 

ეკონომიკური უსაფრთხოება ქვეყნის ეროვნული უსაფრთხოების ნაწილია და 

პიროვნების, საზოგადოების, სახელმწიფოს ეკონომიკური ცხოვრების ყველა მხარეს 

მოიცავს. მისი განვითარება საქართველოს ეროვნული უსაფრთხოების საერთო 

კონტექსტში ხორციელდება და ეროვნული ინტერესების მიზნების რეალიზაციას 

ემსახურება. 

საქართველოს უმთავრესი ეროვნული ინტერესია მისი იდენტურობის, 

თვითმყოფადობის, თვითგანვითარების უნარის უზრუნველყოფა, თითოეული 

მოქალაქის თავისუფალი და ყოველმხრივი განვითარება. 

ეროვნული ინტერესების სისტემის მამოძრავებელ ძალას წარმოადგენს ადამიანი, 

მისი ინტელექტუალური კაპიტალი, როგორც საქართველოს ინტელექტუალური, 

შემოქმედებითი და სამეწარმეო უნარის მაჩვენებელი. 

საქართველოს რეალური პოტენციალი არის არა მარტო მისი ბუნებრივი და 

მატერიალური სიმდიდრეა, ტექნოლოგიების ფლობა, არამედ, აგრეთვე, მისი 

მოქალაქეების უნარი, გადაწყვიტოს მომავლის უფრო რთული ამოცანები წარსულისა 

და აწყმოს გამოცდილების საფუძველზე. 

განსაკუთრებული, ფუძემდებლური მნიშვნელობა აქვს საქართველოს 

სახელმწიფოებრიობის განმტკიცებას, მისი დამოუკიდებლობის, მდგრადი და 

უსაფრთხო განვითარების უზრუნველყოფას მთელ მის  ტერიტორიაზე. 

ბუნებრივი რესურსებიდან მთავარია საქართველოს გეოსტრატეგიული 

პოტენციალის, მისი მაინტეგრირებელი ძალის პოტენციალის გამოყენება დედამიწის ამ 

უმნიშვნელოვანეს ნაწილში ქვეყნის პოლიტიკური, ეკონომიკური, კულტურული 

განვითარებისათვის. 

მნიშვნელოვანია მატერიალური რესურსების გამრავლებასთან დაკავშირებული 

ინტერესიც, მაგრამ გასათვალისწინებელია, რომ პროდუქციაში ტექნოლოგიებში, 

ინფორმაციაში მატერიალიზებული უპირატესობანი სულ უფრო მერყევი და 

არასაიმედონი, სწრაფად ცვალებადნი არიან. 

საქართველოს ეროვნული ინტერესების შემადგენელი ნაწილია მისი ეროვნული 

ინტერესები ეკონომიკის სფეროში. 

უმნიშვნელოვანეს ეროვნულ ეკონომიკურ ინტერესებს განეკუთვნება: 

- მოსახლეობის კეთილდღეობისა და ცხოვრების ხარისხის ამაღლება; 

- გაფართოებული კვლავწარმოების რეჟიმში ეკონომიკის ფუნქციონირების უნარი; 

- ერთიანი ეკონომიკური სივრცის შენარჩუნება; 

- სოციალურ-ეკონომიკური ეფექტიანობის მაღალი დონის მიღწევა; 

- ქვეყნის კონკურენტუნარიანობის უზრუნველყოფა; 

- საქართველოს საერთაშორისო ეკონომიკის აქტიურ სუბიექტად გადაქცევა; 

- ეკონომიკის მდგრადი და უსაფრთხო განვითარების ტრაექტორიაზე გადასვლა. 

საქართველოს გრძელვადიანი სტრატეგიული მიზნებია: 

- ტერიტორიული მთლიანობის უზრუნველყოფა ნებისმიერ პირობებში და 

მუდმივად; 

- სახელმწიფო დამოუკიდებლობის განმტკიცება; 

- სამოქალაქო საზოგადოების დამკვიდრება და სრულყოფა; 

- თითოეული ადამიანისა და ერის თვითგანვითარების უზრუნველყოფა ცხოვრების 

მაღალი დონისა და ხარისხის საფუძველზე. 

ყველა ამ ძირითადი და სხვა ინტერესებისა და სტრატეგიული მიზნების 

განხორციელება შესაძლებელია მხოლოდ საზოგადოების, სახელმწიფოს, ეკონომიკის 

ეფექტიანი ინსტიტუციური მოწყობით, კონკურენტუნარიანი ბიზნესის არსებობით, 

რომელიც მუდმივი და პროგრესული განვითარებისათვის ცოდნის, გამოცდილების, 

ნოუჰაუს, მთლიანი ეროვნული პროდუქტისა და მოგების ნამატს ქმნის.  

მეწარმეობის განვითარებისათვის კი აუცილებელია ადამიანის, ფირმის, ქვეყნისა 

და საერთაშორისო უსაფრთხოების უზრუნველყოფა. 

 

2.2. ისტორიული გამოწვევები და ეკონომიკური მუქარები 

 

საქართველოს ეკონომიკური უსაფრთხოების მიღწევა პრევენციული პოლიტიკის 

განხორციელებას მოითხოვს, რომელიც ისტორიული გამოწვევების, ეკონომიკური 

მუქარების, უსაფრთხოების ზღვრული სიდიდეების განსაზღვრასა და რეალიზაციას 

გულისხმობს. 

ეკონომიკის მდგრადი და უსაფრთხო განვითარებისათვის ყველაზე უფრო 

მთავარია ქვეყნის მზადყოფნა ისტორიული გამოწვევებისა და კონკრეტული მუქარების 

საპასუხოდ. 

ისტორიული გამოწვევებიდან მთავარია: 

- საყოველთაო გლობალიზაციის პროცესთან დაკავშირებული გამოწვევა, იმ 

უარყოფითი შედეგების თავიდან აცილება, რაც შეიძლება მას თან სდევდეს. 

კერძოდ, აუცილებელია ქვეყნის სულიერი, იდეოლოგიური, ფსიქოლოგიური, 

ინტელექტუალური, კულტურული, ინსტიტუციური, ტექნოლოგიური მზადყოფნა 

საქართველოს ეროვნული იდენტურობის, სახელმწიფოებრიობის, მოსახლეობის 

ცხოვრების მაღალი დონის, მსოფლიო მეურნეობაში ინტეგრაციის უზრუნველსაყოფად; 

- საყოველთაო ლოკალიზაციის პროცესთან დაკავშირებული გამოწვევა. 

იგულისხმება, პირველ რიგში, რეგიონულ ეკონომიკურ გაერთიანებებში 

ინტეგრაცია. ამისათვის მიზნობრივი გრძელვადიანი პროექტის განხორციელება 

ინტელექტუალური, ინსტიტუციური, სამეწარმეო და რესურსული პოტენციალის 

ეფექტიანი კონცენტრაციის საფუძველზე. 

აუცილებელია კავკასიის რეგიონში საქართველოს პოზიციების შესუსტების 

ტენდენციის დაძლევა და ტრადიციულად წამყვანი პოზიციების დამკვიდრება, 

საქართველოს ტერიტორიაზე დეზინტეგრაციული და სეპარატისტული ტენდენციების 

აღმოფხვრა. 

- მეცნიერულ-ტექნოლოგიურ რევოლუციასთან დაკავშირებული გამოწვევა. 

მსოფლიო მეურნეობაში აქტიური მონაწილეობის გარეშე დღეს ვერც ერთი 

ინდივიდი, ფირმა და სახელმწიფო კეთილდღეობას ვერ მიაღწევს და ქრონიკულად 

ჩამორჩენილთა ჯგუფში აღმოჩნდება. ასეთი მონაწილეობა კი, მათი 

ინტელექტუალური, მეცნიერულ-ტექნოლოგიური პოტენციალით, მსოფლიო 

ბაზრებზე კონკურენტუნარიანობის ხარისხით იზომება. 

აქედან გამომდინარე, საქართველოს ეკონომიკური უსაფრთხოება 

კომუნიკაციურ-ინფორმაციული და ბიოლოგიური რევოლუციების დაუფლებაზე, 

ინოვაციური მეწარმეობისა და მენეჯმენტის განვითარების ხარისხზეა დამოკიდებული. 

საქართველოს უმთავრესი ამოცანაა უპასუხოს ამ ისტორიულ გამოწვევებს. 

ჯერჯერობით, სამწუხაროდ, საქართველოს ტაქტიკურად და სტრატეგიულად 

არასათანადოდ მომზადებული შეხვდა ამ გამოწვევებს. საკმარისად არ არის 

გათვითცნობიერებული, რომ გლობალიზაციის პროცესში გადარჩენის მთავარი პირობა 

ქვეყნის მდგრად და უსაფრთხო განვითარებაზე გადასვლაა, პოსტინდუსტრიული 

საზოგადოების შესაბამისი ეკონომიკის დამკვიდრებაა. 

განვითარების თანამედროვე ეტაპზე რეალურად გამოიკვეთა შინაგანი და 

გარეგანი მუქარები, რომელთა დაძლევა, პრევენცია საქართველოს სახელმწიფო 

პოლიტიკის უმნიშვნელოვანესი ამოცანაა. 

შინაგანი მუქარებიდან აღსანიშნავია:  

- ინტელექტუალური, საგანმანათლებლო, ინოვაციური პოტენციალის 

ჩამორჩენილობა; 

- მოსახლეობის სოციალური დიფერენციაციის გაღრმავება და სიღარიბის  მაღალი 

დონე; 

- ïინსტიტუციური მოწყობისა და წესრიგის სისუსტე, საკანონმდებლო ბაზის 

არასრულყოფილება. იგი უპირატესად სუსტი სახელმწიფოს, არაეფექტიანი 

პოლიტიკის, კორუფციის გაბატონების, ფინანსური და საბანკო სისტემების 

პოტენციალის უკმარისობის, ტერიტორიული თვითმმართველობის ფორმალურ-

ბიუროკრატიული ხასიათის სახით ვლინდება;  

- ეკონომიკის სტრუქტურული დეფორმაცია, რაც წარმოების ეფექტიანობის, 

პროდუქციის კონკურენტუნარიანობის, მსოფლიო მეურნეობაში მონაწილეობის 

დაბალი დონით, საგადასახდელო ბალანსის დეფიციტის მაღალი დონით, საგარეო 

ვალის მომსახურების გაძნელებით, მთლიანი შიდა პროდუქტის სტრუქტურაში 

სოფლის მეურნეობის მაღალი წიაღით, ინფორმაციული სექტორის 

ჩამორჩენილობით გამოიხატება; 

- ქვეყნის ენერგეტიკული უზრუნველყოფის არამდგრადობა; 

- საწარმოო პოტენციალის შემცირება ძირითადი ფონდების მაღალი ცვეთის შედეგად; 

- ბიზნესის განვითარებისათვის ხელსაყრელი საინვესტიციო კლიმატის უქონლობა; 

- დაბალი ინოვაციური და ინვესტიციური აქტივობა; 

- ფინანსური უსაფრთხოების დაბალი დონე; 

- დიდი საგარეო ვალი, რომელიც ქვეყნის ინვესტიციურ შესაძლებლობებს ამცირებს; 

- ლარის სისუსტე და დაუცველობა კონკურენტუნარიანი და მიმზიდველი 

ეკონომიკის უქონლობის შედეგად; 

- ქვეყნის რეგიონების სოციალურ-ეკონომიკური განვითარების დაბალი დონე და 

მისი გამოთანაბრების ტენდენციის უქონლობა; 

- საზოგადოებისა და სამეურნეო საქმიანობის მზარდი კრიმინალიზაცია. 

გარეგანი მუქარებიდან მთავარია: 

- ქვეყნის სუსტი მონაწილეობა საერთაშორისო ეკონომიკაში, მსოფლიო შემოსავლების 

განაწილებაში; 



 10 

- ქვეყნის ეკონომიკის დაბალი მიმზიდველობა და კონკურენტუნარიანობა 

საერთაშორისო ბაზრებზეა; 

- სამუშაო ძალისა და ინტელექტუალური პოტენციალის მიგრაცია; 

- კაპიტალის გადინება;  

- საზღვრების დაუცველობა და კონტრაბანდის დიდი მასშტაბები; 

- ტექნოლოგიური, მენეჯმენტური და ინსტიტუციური შეუთავსებლობა 

საერთაშორისო ბაზრების მოთხოვნებთან; 

- საქართველოს შიდა ბაზრის ათვისება საზღვარგარეთული ფირმების მიერ ფარო 

მოხმარების მრავალი სახეობის პროდუქციის მიხედვით, მათ შორის სურსათისა და 

ენერგიის იმპორტზე ქვეყნის ძლიერი დამოკიდებულება. 

ამ მუქარების პრევენცია და დაძლევა საქართველოს სახელმწიფო პოლიტიკის 

უმნიშვნელოვანესი ამოცანაა როგორც მიმდინარე, ისე გრძელვადიან პერიოდში. 

 

2.3. ეკონომიკური უსაფრთხოების სტრუქტურა და მაჩვენებელთა სისტემა 

 

ეკონომიკური უსაფრთხოების უზრუნველყოფა სისტემურ მიდგომას მოითხოვს. 

ეს იმას ნიშნავს, რომ საქართველოს მდგრად და უსაფრთხო განვითარებაზე გადასვლა 

მისი ობიექტების, სუბიექტებისა და სტრატეგიის დაბალანსებას, თავსებადობას 

საჭიროებს. 

ამიტომ ეკონომიკური უსაფრთხოების პრობლემა უნდა განვიხილოთ არა მარტო 

საკუთრივ ეკონომიკურ სისტემაში, არამედ, აგრეთვე, სხვა სფეროებთან გადაკვეთის 

არეალშიც. მათ შორისაა: პოლიტიკურ-ეკონომიკური სფერო; ფსიქოლოგიურ-

ეკონომიკური სფერო; ტექნოლოგიურ-ეკონომიკური სფერო, სამართლებრივ-

ეკონომიკური სფერო. 

ეკონომიკური უსაფრთხოების სფეროში სახელმწიფოს საქმიანობის საგანია: 

- ქვეყნის მდგრადი და უსაფრთხო განვითარების ხელშემშლელი და ხელშემწყობი 

ფაქტორების განსაზღვრა, მონიტორინგი და მართვა; 

- ეკონომიკური პოლიტიკისა და ინსტიტუციური გარდაქმნების განხორციელება 

ეკონომიკური უსაფრთხოების უზრუნველსაყოფად. 

ეკონომიკური უსაფრთხოება შედგება შემდეგი ძირითადი კომპონენტებისაგან: 

ადამიანის უსაფრთხოება; მაკროეკონომიკური უსაფრთხოება; მეზოეკონომიკური 

უსაფრთხოება; მაკროეკონომიკური უსაფრთხოება; მეზოეკონომიკური უსაფრთხოება; 

მიკროეკონომიკური უსაფრთხოება; მეგაეკონომიკური უსაფრთხოება. 

ადამიანის ეკონომიკური უსაფრთხოების ძირითადი ელემენტებია: ადამიანის 

განვითარების პოტენციალის დონე და ცხოვრების ხარისხი; ადამიანის შრომითი, 

სასურსათო, ეკოლოგიური, საგანმანათლებლო, ინფორმაციული, ფიზიკური, 

ფსიქოლოგიური უსაფრთხოება; ადამიანის გაფართოებული კვლავწარმოების 

ეკონომიკა; ეკონომიკური სტრუქტურა და ეფექტიანობა ადამიანის კვლავწარმოების 

სფეროში; ადამიანური კაპიტალის კონკურენტუნარიანობა; ადამიანის კვლავწარმოების 

სექტორი ეროვნულ ანგარიშთა სისტემაში. 

მაკროეკონომიკური უსაფრთხოება მოიცავს რეალური და ვირტუალური 

ეკონომიკის მდგრადი და უსაფრთხო განვითარების პირობებისა და ღონისძიებების 

განსაზღვრას. ქვეყნის სოციალურ-ეკონომიკური ჩამორჩენილობა, გაფართოებული 

კვლავწარმოების ხელშემშლელი ფაქტორები და წინააღმდეგობები, დაძაბულობის, 

დისპროპორციების წყაროები, კრიზისის შემქმნელი, დეზინტეგრაციული ტენდენციები 

ქვეყნის ეკონომიკური უსაფრთხოების შინაგანი და გარეგანი მუქარების 

მრავალფეროვან სპექტრს აყალიბებს. 

ეკონომიკური უსაფრთხოების პრევენციულმა მაკროეკონომიკურმა პოლიტიკამ 

ამ მუქარების ნეიტრალიზება და დაძლევა უნდა უზრუნველყოს. 

მეზოეკონომიკური უსაფრთხოების დამკვიდრება რეგიონების სოციალურ-

ეკონომიკური განვითარების მდგრად ტრაექტორიაზე გადასვლას, რეგიონთაშორისი 

ტექნოლოგიური და საწარმოო კომპლექსების ჩამოყალიბებას, ქვეყნის ტერიტორიული 

და სივრცობრივი ორგანიზაციის, ურბანიზაციისა და რურალიზაციის  პროცესების 

ოპტიმიზაციას გულისხმობს. 

მიკროეკონომიკური უსაფრთხოების ძირითადი ელემენტებია: განვითარებული 

ბაზრების ფუნქციონირების უზრუნველყოფა; კონკურენტული და თანამშრომლობითი 

ურთიერთობების რაციონალიზაცია; მსხვილი, საშუალო და მცირე ბიზნესის 

თანაფარდობის ოპტიმიზაცია; საფინანსო-სამრეწველო ჯგუფების განვითარება; 

საწარმოების უსაფრთხოების ღონისძიებების განხორციელება; ქსელური ფირმების 



 12 

გავრცელება; რესურსული უსაფრთხოების უზრუნველყოფა, სასურსათო, 

ენერგეტიკული, სანედლეულო, ინფორმაციული, კომუნიკაციური, საშუამავლო-

სავაჭრო უსაფრთხოების სისტემის დამკვიდრებით; ნანოეკონომიკური უსაფრთხოების 

აქტუალიზება, ნანოტექნოლოგიების გავრცელების კვალობაზე; უპირატესად 

არაგანახლებადი რესურსების გამოყენებიდან უპირატესად განახლებადი რესურსების 

გამოყენებაზე გადასვლის უზრუნველყოფა. 

გლობალიზაციის პირობებში განსაკუთრებით მაღლდება ქვეყნის 

მეგაეკონომიკური უსაფრთხოების მნიშვნელობა, რომელიც გლობალიზაციის 

უარყოფითი შედეგების მინიმიზაციას, ეკონომიკის რესურსული დამოუკიდებლობის 

მიღწევას, ეკონომიკური ზრდისა და ტექნოლოგიური კონკურენტუნარიანობის 

უზრუნველყოფას, ინტეგრაციულ გაერთიანებებში საქართველოს წარმატებულ 

თანამონაწილეობას გულისხმობს. 

შესაბამისად ეკონომიკური უსაფრთხოების კომპლექსური მართვა ემყარება 

მაჩვენებელთა სისტემას, რომელიც, გარდა ზემოთ აღნიშნული ეკონომიკური 

უსაფრთხოების სტრუქტურული ელემენტებისა, ერთდროულად ეკონომიკის 

ფუნქციონალური უსაფრთხოებისა და ეკონომიკური უსაფრთხოების ზღვრულ 

ინდიკატორებსაც ითვალისწინებს. 

ეკონომიკის ფუნქციონალური უსაფრთხოების ინდიკატორთა სისტემა მოიცავს: 

ქვეყნის მდგრადი ეკონომიკური განვითარების შესაძლებლობების ინდიკატორებს; 

სოციალური უსაფრთხოების ინდიკატორებს; ფინანსური უსაფრთხოების 

ინდიკატორებს. 

ეკონომიკური უსაფრთხოების უმნიშვნელოვანეს ინდიკატორებად გვევლინება: 

ადამიანის პოტენციალის განვითარების ინდექსი; მოსახლეობის რაოდენობა და 

დინამიკა; მშპ-ს მოცულობა; მშპ მოსახლეობის ერთ სულზე; ინვესტიციები ადამიანურ 

კაპიტალში; ინვესტიციები ძირითად კაპიტალში; სიღარიბის დონე, დეცილური 

კოეფიციენტი და ჯინის კოეფიციენტი; მინიმალური ხელფასი საარსებო მინიმუმთან 

მიმართებაში; ხელფასის წილი მშპ-ში; უმუშევრობის დონე; ინფლაციის ტემპი; 

ეკონომიკური ზრდის ტემპი; ეკონომიკური ზრდის კონკურენტუნარიანობა; 

ტექნოლოგიური კონკურენტუნარიანობა; ტექნოლოგიური მიღწევების ინდექსი; 



 13 

ინტერნეტიზაციის ინდექსი; ინფორმაციული სექტორის წილი მშპ-ში; სამრეწველო 

პროდუქციის წილი მშპ-ში; ინვესტიციების წილი მშპ-ში; წარმოების ეფექტიანობის 

დონე; სახელმწიფო ბიუჯეტის დეფიციტი; საშინაო და საგარეო ვალის წილი მშპ-ში; 

ექსპორტით იმპორტის გადაფარვის მაჩვენებელი და მისი დინამიკა; საგადასახდელო 

ბალანსის სალდო; იმპორტის წილი შიდა მოხმარებაში; ეროვნული ვალუტის გაცვლითი 

კურსის მდგრადობის ხარისხი; ჩრდილოვანი ეკონომიკის წილი მშპ-ში; დამნაშავეობის 

დონე; თავისუფლების ინდექსი. 

ზემოთ მითითებულ ინდიკატორების საფუძველზე შესაძლებელია მდგრადი და 

უსაფრთხო განვითარების ტრაექტორიაზე გადასვლის მართვა მოკლევადიან, 

საშუალოვადიან და გრძელვადიან პერიოდში. ინდიკატორები რაოდენობრივად 

გამოხატავენ ეკონომიკური უსაფრთხოების მუქარებს; ხასიათდებიან უნარით, ამცნონ 

საზოგადოებას, ხელისუფლებასა და ბაზრის სუბიექტებს შესაძლო საფრთხის შესახებ 

მეგა-, მაკრო- და მიკროეკონომიკური გარემოს შეცვლასთან დაკავშირებით. 

ინდიკატორები მხოლოდ საფრთხის ხარისხის განსაკუთრებით გამწვავების 

პირობებში გადაიქცევიან სერიოზულ მუქარად სოციალურ-ეკონომიკური 

განვითარებისა და კეთილდღეობისათვის. ამიტომ საჭიროა განხორციელდეს 

აუცილებელი პრევენციული ღონისძიებანი ასეთი ვითარების პროფილაქტიკისა და 

თავიდან აცილებისათვის. 

ეკონომიკური უსაფრთხოების მართვისათვის განსაკუთრებით დიდი 

მნიშვნელობა ენიჭება მისი პარამეტრების პესიმისტური და ოპტიმისტური ზღვრული 

სიდიდეების განსაზღვრას. 

პესიმისტური ზღვრული სიდიდე გულისხმობს იმ მინიმალურ ზღვარს, რომლის 

გადაჭარბების შემთხვევაში ეკონომიკა მძიმე კრიზისულ ვითარებაში აღმოჩნდება, მისი 

სრული ან ნაწილობრივი ნგრევა, დეგრადაცია და ფუნქციონირების მოშლა იწყება. 

ოპტიმისტური ზღვრული სიდიდე გულისხმობს იმ ობიექტურ ზღვარს, რომლის 

დროსაც ან გადაჭარბების შემთხვევაში ეკონომიკა მდგრადი და უსაფრთხო 

განვითარების ტრაექტორიაზე გადადის და ეკონომიკის დამანგრეველი, ღრმა და 

ხანგრძლივი კრიზისული პროცესების გაბატონება გამოირიცხება თვითგანვითარების 

მძლავრი  უნარისა და მექანიზმების არსებობის შედეგად. 

მინიმალური ზღვრული სიდიდეების სასიგნალო სისტემა საჭიროა იმისათვის, 

რომ სახელმწიფომ, მეურნე სუბიექტებმა არ დაუშვან მასთან მიახლოება, შეუქცევადი 

ნგრევითი პროცესების დაწყება. 

გლობალიზაციის პირობებში მდგრადი და უსაფრთხო განვითარების 

ტრაექტორიაზე გადასვლა განვითარებული ქვეყნების ჯგუფში გადასვლას 

გულისხმობს. შესაბამისად ქვეყნის ეკონომიკური პოლიტიკა, პირველ რიგში, მდგრადი 

და უსაფრთხო განვითარების ოპტიმისტური ზღვრული სიდიდეების რეალიზაციაზე 

სისტემურად უნდა იყოს ორიენტირებული, მისი ყველა დონის შესაბამისობის 

უზრუნველყოფის პირობებში. 

ზღვრული სიდიდეები საორიენტაციო ხასიათისაა, იმ რაოდენობრივ 

ორიენტირებს გვიჩვენებენ, რომელთა დაყრდნობითაც სახელმწიფომ თავისი 

მიმდინარე და გრძელვადიანი პოლიტიკა უნდა განახორციელოს. 

საქართველოს ეკონომიკის მდგრად და უსაფრთხო განვითარებაზე გადასვლა 

უნდა ემყარებოდეს ინტელექტუალურ მზადყოფნას, რეალობის ადეკვატური 

პოლიტიკის შემუშავებას, მისი მაქსიმალურად ეფექტიან განხორციელებას. 

 

2.4. ინტელექტუალური უსაფრთხოება: განვითარების ბალანსი, კონცეპტუალური 

ინოვაციები, ცოდნის ეკონომიკის დამკვიდრება 

 

საქართველოს მდგრადი და უსაფრთხო განვითარების ამოცანის წარმატებით 

გადაწყვეტის ფუძემდებლური პირობებიდან მთავარია შემდეგი: 

- უმნიშვნელოვანესი კონცეპტუალური და ტექნოლოგიური ინოვაციების დანერგვა; 

- ქვეყნის ეროვნული ინტერესების ადეკვატურად გაცნობიერება; 

- ეკონომიკის თვითგანვითარების გრძელვადიანი სტრატეგიის განსაზღვრა და 

განუხრელად განხორციელება. 

აწყმოსა და მომავალში წარმატებული განვითარებისათვის ეკონომიკის 

ინოვაციური განვითარების ტიპის დამკვიდრებაა საჭირო: ინოვაციები 

გლობალიზაციის პირობებში ახალ შინაარსს იძენს და არა მარტო ტექნოლოგიურ, 

არამედ, აგრეთვე, ცოდნისეულ, მმართველობითი ხასიათის ინოვაციებს მოიცავს. 

ინოვაციური განვითარების სტრატეგიების განსაზღვრა დღემდე განვლილი 

პროგრესის შეფარდებით შეფასებას მოითხოვს განვითარების საერთო ბალანსის - 

ცოდნის ბალანსის, პოლიტიკური ბალანსის, სოციალური ბალანსის, ეკონომიკური 

ბალანსის, ეკოლოგიური ბალანსის უზოგადესი და უმთავრესი შედეგების 

დაფიქსირებით. 

განვითარების საერთო ჯამიდან განსაკუთრებით მნიშვნელოვანია: უპირატესად 

მატერიალური განვითარებიდან უპირატესად სულიერ, ინტელექტუალურ 

განვითარებაზე გადასვლის თანდათან დამკვიდრება; სამყაროს დაჩქარებული 

გაფართოება ინტელექტით და განვითარების მრავალგანზომილებიან სივრცეში 

გადაადგილება; ინტელექტის ბუნების გარდამქმნელ ევოლუციურ ძალად 

ჩამოყალიბება; რეალური განვითარების დინამიკისა და თავისებურებების ბუნებრივი 

და ხელოვნური სისტემების ურთიერთდამოკიდებულებით, წინააღმდეგობრივი 

ხასიათის განსაზღვრა; განვითარების საერთო დაჩქარების შედეგად მთავარ პრობლემად 

სისტემის  გარემოსთან ადაპტაციის წამოწევა. 

ინტელექტუალური ბალანსის დამახასიათებელი შედეგებია: გლობალური, 

სინთეზური, კომბინირებული ცოდნისა და სპეციალიზებული ცოდნის თანაფარდობის 

ოპტიმიზაციისაკენ სწრაფვა ბუნებრივი და ხელოვნური განვითარების ოპტიმალური 

თანაფარდობის მისაღწევად; ხელოვნური სისტემების გაბატონების კვალობაზე 

მომავლის კონსტრუირების შესაძლებლობის გაძლიერება არა დეტალურად, არამედ 

განვითარების ძირითადი მიმართულებების მიხედვით; მართვადი ქაოსის, წესრიგის, 

უსაფრთხოების, მომავლის კონსტრუირების, განვითარების მიმართულებების 

განსაზღვრის სფეროებში ინტელექტუალური მიღწევების პრიორიტეტულობის 

დამკვიდრება გლობალისტიკისა და სინერგეტიკის, ცოდნის გლობალიზაციისა და 

ლოკალიზაციის საფუძველზე; ბუნების კანონზომიერებების გარდა, ცოდნის 

კანონზომიერებების განსაზღვრის აქტუალიზება, წარმოდგენითი, აბსტრაქტული, 

თეორიული სტრუქტურების ჩამოყალიბების გზით, მათ შორის მათემატიკური 

მეთოდების გამოყენებით. განვითარების განმსაზღვრელ პირობად სისტემის 

გარემოსთან ურთიერთმოქმედების დამკვიდრება, მისი გახსნილობის, ენერგიის, 

მატერიისა და ინფორმაციის გაცვლის აუცილებლობის აღიარება; 

მრავალგანზომილებიანი არაწრფივი პროცესების გაბატონება და შესაბამისად 

განვითარების მრავალალტერნატიულობის ობიექტურობა, რაც მისი მიმართულებების 

სწორად არჩევანის პრობლემას ყველაზე უფრო განმსაზღვრელ მნიშვნელობას  ანიჭებს.  

არსებითი მნიშვნელობა აქვს ტექნოლოგიური ბალანსის განზოგადოებულ 

შეფასებას. იგი ფიზიკური და ჰუმანიტარული ტექნოლოგიების თანაფარდობით 

განისაზღვრება. პირველი ფიზიკურ სივრცე-დროში, წარმოების ნივთობრივ 

შედეგებთან მიმართებაში განიხილება, მეორე - ინფორმაციულ, ცოდნის სივრცესთან, 

ადამიანის შინაგან დროსთან, აზროვნებასთან. 

ფიზიკური ტექნოლოგიები უპირატესად საზოგადოების ყოფიერებას, 

მატერიალურ პროგრესს ავითარებს და, ამდენად, იგი ადამიანის პასუხია ბუნების 

გამოწვევისადმი, ხოლო ჰუმანიტარული ტექნოლოგიები მმართველობითი ხასიათის 

ტექნოლოგიებია  და ადამიანსა და საზოგადოებას შორის ურთიერთობების 

ჰარმონიზაციას ემსახურება. 

შესაბამისად პირველი განაპირობებს შესაძლებელი მომავალის სივრცეს, 

კონტურებს, ძირითად მახასიათებლებს, მეორე - ამ მომავლის  სხვადასხვა ვერსიის 

განხორციელების ალბათობას მართავს, მათ შორის რომელი ვერსიის განხორციელება 

არის უფრო შესაძლებელი მოცემული მართვის სისტემის პირობებში. 

ფიზიკური და ჰუმანიტარული ტექნოლოგიები ნორმალურ ვითარებაში უნდა 

დაბალანსდნენ. მათ შორის დაუბალანსებლობა იწვევს სხვადასხვა კრიზისებს, 

კატასტროფებს - გლობალურს, ნაწილობრივს, ეკოლოგიურს, საზოგადოებრივს, 

ეკონომიკურს, სოციალურს და ა.შ. 

ფიზიკურ-ჰუმანიტარული ბალანსი აკონტროლებს ისტორიული არჩევანის 

პროცესებს, აუქმებს სოციალურ ორგანიზმებს, მექანიზმებს, რომლებიც ვერ ახერხებენ 

დროულ ადაპტაციას საკუთარ ძალასთან. 

თანამედროვე პირობებშიც ფიზიკური ტექნოლოგიების სიმძლავრე იმდენად 

გაიზარდა, რომ იგი ვეღარ ეტევა ინდუსტრიული საზოგადოების ჰუმანიტარული 

ტექნოლოგიების ჩარჩოებში და პასუხად პოსტინდუსტრიული საზოგადოება 

გლობალური ჰუმანიტარულ-ინფორმაციული და ქსელური ტექნოლოგიების 

გამოყენებაზე გადადის. 

პოლიტიკური ბალანსის შედეგებიდან უნდა გამოიყოს: პოლიტიკური 

გლობალიზაციის გაღრმავება, რაც სხვადასხვა საერთაშორისო ორგანიზაციებისათვის, 

რეგიონული ინტეგრაციული გაერთიანებებისათვის ეროვნული სახელმწიფოს 

სუვერენიტეტის გარკვეული ნაწილის ნებაყოფლობითი გადაცემით გამოიხატება; 

ეროვნული სახელმწიფოს როლის ამაღლება გლობალური საფრთხეების თავიდან 

აცილების, პრევენციის უზრუნველსაყოფად, სახელმწიფოს არაძალადობრივი 

ფუნქციების მნიშვნელობის გაძლიერება, მათ შორის სტრატეგიული პარტნიორისა და 

არბიტრისა როგორც ქვეყნის შიგნით, ასევე საერთაშორისო არენაზე; 

გადაწყვეტილებათა მიღბის დეცენტრალიზაცია, რეგიონების, ადგილობრივი 

ორგანოების პოლიტიკური ფუნქციების გაძლიერებით, არასამთავრობო 

ორგანიზაციების, საზოგადოებრივი მოძრაობების რეფერენდუმების, მეტიციებისა და 

სხვა ინსტიტუტების როლის ამაღლებით; სახელმწიფოს პოლიტიკური და სოციალური 

პასუხისმგებლობის ამაღლება. 

სოციალური ბალანსის დინამიკა სოციალიზაციისა და დესოციალიზაციის 

ფუნდამენტური პროცესებით, მათი თანაფარდობით განისაზღვრება. 

სოციალიზაციის გაღრმავება განპირობებულია განვითარების მთავარ ფაქტორად 

ცოდნის, ინფორმაციის გადაქცევითა და მდგრადი და უსაფრთხო განვითარების 

აუცილებლობით, რაც არღვევს ტრადიციული სოციალურ-ეკონომიკური სისტემის 

კანონზომიერებებს და სრულიად ახალ პოსტინდუსტრიულ სისტემას აყალიბებს. 

ასეთ პირობებში მეურნე სუბიექტის მოტივაციის მთავარ სტიმულად ადამიანის 

ყოველმხრივი განვითარების, შემოქმედებითი უნარის გადიდება იქცევა. მატერიალური 

სიმდიდრის დაგროვება, მოგების მიღება კვლავ დიდ მნიშვნელობას ინარჩუნებს, თუმცა 

ამისათვის, პირველ რიგში, ადამიანური, ინტელექტუალური და სოციალური 

კაპიტალის ეფექტიანად გამოყენებაა საჭირო. 

ამიტომ მდგრადი განვითარება არ შემოიფარგლება მხოლოდ ეკოლოგიური 

მდგრადობის მიღწევით. მისი სხვა უმნიშვნელოვანესი კომპონენტებია: განვითარება 

მომავალი თაობებისათვის და სხვა სახელმწიფოებისათვის ზიანის მიყენების გარეშე, 

სიღარიბის დაძლევა, სოციალური თანასწორობის მიღწევა, თითოეული 

ადამიანისათვის განვითარების ერთნაირი შესაძლებლობების უზრუნველყოფა. 

სოციალური სტრატიფიკაცია განისაზღვრება, პირველ რიგში, ადამიანის 

ინტელექტუალური პოტენციალით, შემოქმედებითი უნარით, ინტელექტუალური 

საკუთრების ფლობით. 

დესოციალიზაციის პროცესებიდან განსაკუთრებით საშიშია სოციალური 

დიფერენციაციის გაღრმავება, განათლების, ჯანმრთელობის სფეროების 

განუვითარებლობა, მოსახლეობის დეპოპულაცია, ოჯახების დაშლის ტენდენცია, 

დამნაშავეობის ზრდა, ბუნების დეგრადაცია, ადამიანის გაუცხოების ზრდა. 

სოციალიზაციის გაღრმავება, ინტელექტის, კულტურის, ზნეობის ამაღლება 

ზრდის საზოგადოებაში ჰარმონიულობის ხარისხს და ამცირებს აგრესიულობასა და 

საფრთხეს. 

ამ კრიტერიუმიდან ჩანს, რომ საქართველოსა და მსოფლიოში საერთოდ, 

დესოციალიზაციის ხარისხი მაღალია. სოციალური ბალანსის მიღწევა თანამედროვე 

განვითარების ერთ-ერთ უმწვავეს პრობლემად გვევლინება. 

ეკონომიკური ბალანსის შედეგებიდან მთავარია: მსოფლიოს გლობალური 

ეკონომიკის ჩამოყალიბება, რომელიც ნებისმიერი ეროვნული ეკონომიკის 

განვითარების ტენდენციებს მნიშვნელოვანწილად განსაზღვრავს და ერთდროულად 

მაკროეკონომიკური პოლიტიკის შედეგიანობას აუფერულებს, თუ იგი გლობალურ 

ტენდენციებს ეწინააღმდეგება; ეროვნული ეკონომიკის განვითარების დონე გლობალურ 

ეკონომიკაში ინტეგრაფის ხარისხით ყალიბდება; ეკონომიკური სისტემის ელემენტები - 

მწარმოებლური ძალები, ეკონომიკური ურთიერთობები, ეკონომიკური ინსტიტუტები 

სხვადასხვა სიჩქარით ვითარდებიან. მწარმოებლური ძალები, როგორც წესი, უფრო 

სწრაფად ვითარდებიან, ხოლო ეკონომიკური ურთიერთობებისა და ინსტიტუტების 

მუდმივად განახლება მაღალი ინერციულობის გამო ფერხდება, რის გამოც მათი 

წინასწარ კონსტრუირება და რესტრუქტურიზაცია ყოველთვის აქტუალობას 

ინარჩუნებს; საბაზრო-კონკურენტული მექანიზმის უპირატესობის დადასტურება 

მიმდინარე ეფექტიანობის უზრუნველსაყოფად, მაგრამ ასევე დადასტურებულია 

არასაბაზრო, თანამშრომლობითი, არაფორმალური ურთიერთობების, სახელმწიფო 

რეგულირების აუცილებლობა ინოვაციური განვითარების უზრუნველსაყოფად; 

ეკონომიკური თეორიის ცალკეული მიმდინარეობების ინტეგრაციის, სინთეზის 

გაძლიერება; ეკონომიკური პოლიტიკის კომპლექსურად შემუშავებისა და 

განხორციელების გაცნობიერება. 

ეკოლოგიური ბალანსის უზრუნველყოფა განვითარების ერთ-ერთი ყველაზე 

მნიშვნელოვანი პრობლემაა. დღეს ვითარება მსოფლიოში და მრავალ ქვეყანაში, 

განსაკუთრებით სოციალურ-ეკონომიკურად ჩამორჩენილ ქვეყნებში საგანგაშოა 

ატმოსფეროს, წყლის, ნიადაგის, საერთოდ, ბუნებრივი გარემოს დაბინძურებისა და 

გაუარესების თვალსაზრისით. მდგრადი განვითარების პროგრამა, რომელიც ბოლო 

ათწლეულში გაეროს ეგიდით ხორციელდება, ჯერჯერობით სასურველ შედეგს ვერ 

იძლევა. 

შემაშფოთებელი ეკოლოგიური დისბალანსის გამომწვევი მიზეზებიდან 

მთავარია: მოსახლეობის სწრაფი ზრდა, რაც ბუნებაზე ანთროპოგენურ დატვირთვას 

აძლიერებს; ენერგიის მოხმარების მაღალი ზრდის ტემპი; ეკონომიკური ზრდის 

ინდუსტრიული ტიპის ბატონობა, რაც უპირატესად არაგანახლებადი ბუნებრივი 

რესურსების უპირატეს გამოყენებასა და რესურსდამზოგი ტექნოლოგიების შედარებით 

მცირე მასშტაბით გამოყენებას ემყარება; ეკოლოგიური პოლიტიკის შესაძლებლობების 

არასაკმარისად გამოყენება; ფინანსური რესურსების უკმარისობა მდგრადი 

ეკოლოგიური განვითარების უზრუნველსაყოფად; სუსტი საერთაშორისო ძალისხმევა 

ამ პრობლემის გადასაჭრელად. 

განვითარების ბალანსის შეფასება საშუალებას გვაძლევს განვსაზღვროთ 

უმნიშვნელოვანესი კონცეპტუალური ინოვაციები, სტრატეგიული პრიორიტეტები, 

რომლებიც ფაქტობრივად საქართველოს მომავლის კონსტრუირებისა და 

თანდათანობით პრევენციული ეკონომიკის ჩამოყალიბების ძირითად მიმართულებებს 

ასახავს. 

ყველაზე უფრო მთავარი კონცეპტუალური ინოვაცია რეალობის ახალი ხედვით 

გამოიხატება. მისი თავისებურებანია: რეალობის სირთულის, მრავალფეროვნების, 

გლობალიზაციის გაძლიერება, რაც დაპირისპირებული თეორიების, სისტემების, 

ტენდენციების, პოლიტიკის თავსებადობის, კონვერგენციის, კომპრომისის, 

რაციონალურისა და ირაციონალურის, დეტერმინიზმისა და ინდეტერმინიზმის, 

იერარქიულობისა და არაიერარქიულობის, წრფივი და არაწრფივი განვითარების 

თანაფარდობით აისახება. 

სხვა ფუნდამენტური კონცეპტუალური ინოვაცია ბუნების, საზოგადოებისა და 

ადამიანის ერთიანობის კონცეფციით გამოიხატება. ამასთან დაკავშირებით მთავარია 

მათი ევოლუციის, ერთობლივად განვითარების ტენდენციების, მექანიზმების, 

ერთმანეთში გადასვლის კანონზომიერებების დადგენა და განხორციელება. 

უმნიშვნელოვანესი პრობლემაა ბუნებაზე ადამიანის გაბატონების კონცეფციის 

უარყოფა, მაგრამ ერთდროულად ადამიანის ჰარმონიულად განვითარების 

უზრუნველყოფა, გაუმართლებელი ეგოტიზმისა და მომხვეჭელობისაგან 

გათავისუფლება. 

არსებითი მნიშვნელობისაა მესამე კონცეპტუალური ინოვაცია, რომელიც 

კონფრონტაციული, ძალადობრივი განვითარებიდან კომპრომისულ განვითარებაზეა, 

ქაოსიდან წესრიგზე, მდგრად და უსაფრთხო განვითარებაზე გადასვლას 

ითვალისწინებს. 

ფუნდამენტური წესრიგი რეალური და ვირტუალური განვითარების 

ერთდროულ და ურთიერთდაბალანსებულ განვითარებას გულისხმობს, რისთვისაც 

მათი სისტემური შესწავლა და უსაფრთხო დინამიკის უზრუნველყოფაა საჭირო. 

მთავარი საფრთხე ნაწილობრივი ცოდნის ფართო მასშტაბით გამოყენებისას 

ჩნდება, რისი თავიდან აცილებაც გლობალური აზროვნებისა და ლოკალური 

მოქმედების სტრატეგიის ოპტიმალური შეთანაწყობის საფუძველზე, განვითარების 

შესაძლებლობების მაქსიმალურად გამოყენებით შეიძლება. 

ქვეყნის ინტელექტუალური და რეალური მომზადება ისტორიული გამოწვევების 

მიმართ შეუძლებელია საქართველოს სისტემური ხედვის გარეშე მესამე ათასწლეულის 

გადასახედიდან. 

აუცილებელია გავაცნობიეროთ საქართველო, როგორც სისტემა, რომელიც 

მოიცავს წარსულის, აწმყოსა და მომავლის სივრცეს, ეროვნულ, ფიზიკურ, კულტურულ, 

ფსიქოლოგიურ, ზნეობრივ, რელიგიურ, პოლიტიკურ, ეკონომიკურ, სოციალურ, 

ტექნოლოგიურ, ინფორმაციულ სივრცეს. 

საქართველოა ყველგან, სადაც მისი მატერიალური და სულიერი ფენომენი 

ფუნქციონირებს და ვითარდება. სახელმწიფოებრივ საზღვრებში ფუნქციონირებენ 

მხოლოდ ფიზიკური და პოლიტიკური საზღვრები, სხვა საზღვრები კი მეტ-ნაკლებად 

ფართოვდებიან, ან იკუმშებიან, იმის მიხედვით, თუ ეროვნული ფენომენი, საკუთრება, 

სად ფუნქციონირებს და ვითარდება. 

ქართული ცნობიერების, საქართველოს სისტემური ხედვის კონცეპტუალური 

ინოვაციის ისტორიული ამოცანაა საქართველოს სივრცობრივი გაფართოების 

უზრუნველყოფა საკუთარი იდენტურობის შენარჩუნებისათვის, გლობალიზაციის 

გამოწვევებისადმი პასუხისათვის. 

საქართველოს სივრცობრივი უსაფრთხოების უზრუნველყოფა მისი 

ეკონომიკური უსაფრთხოების უმთავრეს ამოცანას წარმოადგენს. 

საქართველოს პროგრესი, უწინარეს ყოვლისა, გლობალური ეკონომიკის 

კონცეპტუალური ინოვაციის შემუშავებასა და განხორციელებაზეა დამოკიდებული. 

გლობალური ეკონომიკა ყველა ეკონომიკურ ფენომენს მოიცავს როგორც 

სახელმწიფოებრივ საზღვრებში, ისე სახელმწიფოებრივი საზღვრების მიღმა. 

ტრადიციული ეკონომიკის პირობებში მთავარი იყო საქონლის წარმოება 

საქონლით, ძირითადი კაპიტალის მეშვეობით, გლობალური ეკონომიკის პირობებში კი 

მთავარია ცოდნის წარმოება ადამიანური კაპიტალის გამოყენებით, ადამიანის 

წარმოებითა და გაფართოებული კვლავწარმოებით. 

ამავე დროს, არსებითი მნიშვნელობა ენიჭება ეროვნული ეკონომიკის 

განვითარებას არა მარტო სახელმწიფოებრივი საზღვრების ფარგლებში, არამედ მის 

საზღვრებს გარეთაც. 

ეკონომიკურმა სტრატეგიამ საქართველოს გლობალური ეკონომიკის, მის 

სახელმწიფოებრივ საზღვრებში არსებული ეკონომიკისა და საზღვრების გარეთ 

არსებული ეკონომიკის, ანუ მეორე ეკონომიკის უსაფრთხოება უნდა უზრუნველყოს. 

ფუძემდებლური მნიშვნელობა აქვს პოსტინდუსტრიული საზოგადოების 

კონცეპტუალური ინოვაციის დამკვიდრებას, წარსული, უპერსპექტივო 

ინოვაციებისაგან გათავისუფლებასთან ერთად. 

მისი ფუნქციები, როგორც მომავლის კონსტრუირების, პროგნოზირების 

საფუძვლისა, პრევენციული ეკონომიკის დამკვიდრების გზამკვლევისა, ფრიად 

გამორჩეულია. 

ამ ფუნქციების წამოწევა გამოწვეულია იმით, რომ პოსტინდუსტრიული 

საზოგადოება განვითარების ყველაზე უფრო მთავარ ფაქტორებს ემყარება ადამიანური 

კაპიტალის, საერთოდ, განახლებადი რესურსების უპირატესი გამოყენების მხრივ. მისი 

საფუძველია ცოდნის ეკონომიკის გაბატონება, რომელიც შემოქმედებითი უნარის, 

ინტელექტუალური პოტენციალის მუდმივ განახლებას გულისხმობს. 

ცოდნის ეკონომიკის მთავარი ფუნქციებია: ცოდნის დეფიციტის მაქსიმალურად 

დაძლევა, ყველასათვის ცოდნის დაუფლების თანაბარი შესაძლებლობების შექმნა, 

განვითარების ეფექტიანი მიმართულებების შერჩევა გადაწყვეტილებათა მისაღებად. 

ცოდნის დეფიციტის დასაძლევად საჭიროა: ცოდნის პოტენციალისა და 

შედეგიანობის ამაღლება, ცოდნის შეძენა და დაუფლება, ცოდნის გადაცემა, 

გავრცელება. 

ამისათვის აუცილებელია ისეთი ინფორმაციული პრობლემების გადაწყვეტა, 

როგორიც არის: ინფორმაციის წარმოების, ეკონომიკის ინსტიტუციური მოწყობისა და 

ეკონომიკური სტიმულირების თავსებადობის მიღწევა; ეკონომიკაში ფინანსური 

ინფორმაციის ანალიზი და რისკების დაზღვევის დამკვიდრება; გარემოს შესახებ 

ცოდნის გაფართოება; სიღარიბის დაძლევა, ინფორმაციული პრობლემების, 

ასიმეტრიულობის გადაჭრის გზით. 

ცოდნის ეკონომიკამ უნდა უზრუნველყოს, პირველ რიგში, ადამიანური 

კაპიტალის განვითარება, ახალი ცოდნის წარმოება თეორიული და ტექნოლოგიური 

ინოვაციების სახით, განათლების სისტემისა და მეცნიერების განვითარების 

საფუძველზე. 

თანამედროვე პირობებში განვითარებული ქვეყნების მთლიანი შიდა 

პროდუქტის ნახევარზე მეტის წარმოება ახალი ცოდნის შექმნასა და გავრცელებასთანაა 

დაკავშირებული. შესაბამისად ცოდნის შექმნისა და გავრცელების სფეროში 

დასაქმებულია უფრო მეტი ადამიანი, ვიდრე მატერიალურ წარმოებაში. 

განვითარების ასეთ მოდელზე თანდათან გადასვლა უახლოესი 15-20 წლის 

განმავლობაში საქართველოს განვითარების სტრატეგიის ერთ-ერთ მთავარ ამოცანად 

უნდა მივიჩნიოთ. 

ამისათვის განათლებისა და მეცნიერების განვითარების ყველაზე უფრო მთავარ 

პრიორიტეტებად განსაზღვრაა საჭირო. 

საქართველოს აწმყო და მომავალი, მისი მოსახლეობის კეთილდღეობა და 

სოციალურ-ეკონომიკური დაჩქარების ტემპი სწორედ განათლებისა და მეცნიერების 

განვითარების რაოდენობრივი და ხარისხობრივი მაჩვენებლების დინამიკაზეა 

დამოკიდებული. 

ამ სფეროების მიზნობრივი ორიენტირები უნდა გამოხატავდნენ იმ დონეს, 

რომელიც საქართველოს ეკონომიკის მდგრადი და უსაფრთხო განვითარების 

ტრაექტორიაზე გადასვლის პირობას უზრუნველყოფს. 

საქართველოს მდგრადი და უსაფრთხო განვითარების უმთავრესი 

სტრატეგიული პრიორიტეტებია: ინტელექტუალური უსაფრთხოების მიღწევა, 

უმნიშვნელოვანესი კონცეპტუალური ინოვაციების რეალიზაცია, უახლოეს 

ათწლეულებში განათლებისა და მეცნიერების მდგრადი განვითარებისათვის 

აუცილებელი ზღვრული სიდიდეების მიღწევა, ცოდნის ეკონომიკის დამკვიდრება.  

 

2.5. ადამიანის უსაფრთხოება: აქტიური სოციალური პოლიტიკა 

 

2.5.1. ადამიანის უსაფრთხოების არსი, ფასეულობები, მოტივაციები 

 

ადამიანის უსაფრთხოება ყველასათვის, საქართველოში მცხოვრები თითოეული 

მოქალაქისათვის ცხოვრების ხარისხის, კეთილდღეობის მაღალ დონეს, თანამედროვე 

და მომავალი თაობების მოთხოვნილებათა დაკმაყოფილებას გულისხმობს. 

ამისათვის კი მთელი რიგი ფუძემდებლური ხასიათის საკითხებია გადასაწყვეტი. 

არსებითი მნიშვნელობა აქვს, ჯერ ერთი, იმ პრინციპების განსაზღვრას, რომელთა 

რეალიზაცია ადამიანის მდგრადი უსაფრთხოების დამკვიდრებას უზრუნველყოფს. 

მეორე, ადამიანის უსაფრთხოების კონკრეტული პირობებისა და მიჯნების დადგენას. 

მესამე, სოციალური პოლიტიკის გააქტიურებას. ამ მიჯნების რაც შეიძლება 

ისტორიულად ხანმოკლე  პერიოდში მიღწევის მიზნით. 

ადამიანის მდგრადი უსაფრთხოების დამკვიდრება შემდეგი პრინციპების 

რეალიზაციას უნდა დაეყრდნოს. 

მთავარია იმის გაცნობიერება, რომ განვითარება თანამედროვე პირობებში, 

უწინარეს ყოვლისა, ადამიანურ ფაქტორზე, ადამიანურ კაპიტალზეა დამოკიდებული. 

წინა პლანზე გამოდის: თითოეული ადამიანის სრულყოფილი, დაბალანსებული 

განვითარების პრობლემა; ადამიანთა პოლიტიკური, ეკონომიკური და სოციალურ-

კულტურული უთანასწორობის მინიმუმამდე დაყვანის პრობლემა; ადამიანის 

წარმოებისა და გაფართოებული კვლავწარმოების ეროვნულ ინტერესებთან 

თავსებადობის პრობლემა. 

ადამიანის სრულყოფილი განვითარება მისი სისტემური მოდელის 

გაცნობიერებასა და რეალიზაციას უნდა ემყარებოდეს. ამ მოდელის მთავარი 

კომპონენტებია: ადამიანის არსი, მოთხოვნილებები, პოტენციალი, საქმიანობის 

მოტივები და ხასიათი. ადამიანის არსი მისი დანიშნულებით, ფასეულობებით, 

მიზნებით, სტრუქტურით გამოიხატება. 

ადამიანის ფასეულობებიდან მთავარია სიცოცხლე, ჯანმრთელობა, 

თავისუფლება, ბედნიერება, საკუთარი შესაძლებლობების, უნარის მაქსიმალურად 

გამოყენება, სულიერი სიმდიდრის დაგროვება, საკუთარი მოვალეობის, 

პასუხისმგებლობის რეალიზაცია ოჯახის, შთამომავლობის, სამშობლოს, კაცობრიობის 

წინაშე. 

სიცოცხლის სრულყოფილება და აზრი ადამიანის ცოდნის, შემოქმედებითი 

უნარის გაფართოებით, სულიერი სრულყოფისაკენ მისწრაფებით, ერისათვის, 

ქვეყნისათვის სიკეთის მოტანითა და გამრავლებით გამიხატება. 

მრავალფეროვანია ცალკეული ადამიანის სტრუქტურული ელემენტებიც: 

გლობალური, ეროვნული, რეალური, ვირტუალური, პოლიტიკური, სოციალური, 

ეკონომიკური, ეკოლოგიური, კულტურული, ფსიქოლოგიური, რელიგიური, 

ზნეობრივი, რაციონალური, ირაციონალური და ა.შ. 

განვითარებულ საზოგადოებაში არ არსებობს ადამიანი მხოლოდ მისი 

ცალკეული სტრუქტურული ელემენტის ჩარჩოებში, მაგალითად, ეკონომიკური 

ადამიანი, რომელიც გადაწყვეტილებებს მხოლოდ ეკონომიკური მიზანშეწონილობის 

საფუძველზე იღებს, ყოველთვის მისწრაფვის მოგების, სარგებლიანობის 

მაქსიმიზაციისაკენ, ყოველთვის სრულყოფილ ინფორმაციას ფლობს და ეფექტიან 

გადაწყვეტილებებს იღებს. ასეთი ადამიანი მხოლოდ თეორიულად, ვირტუალურად 

შეიძლება წარმოვიდგინოთ. განვითარების კვალობაზე იზრდება არა მარტო 

ეკონომიკური, არამედ პოლიტიკური, სოციალური, ეკოლოგიური, კულტურული, 

ფსიქოლოგიური, რელიგიური, ზნეობრივი მოთხოვნილებები და ამ უკანასკნელთა 

ზემოქმედება ადამიანის ეკონომიკურ გადაწყვეტილებებზე, განწყობაზე, მოლოდინზე. 

განვითარებულ საზოგადოებაში პოლიტიკური თავისუფლება, ან ეკოლოგიური 

დაცულობა არ არის უფრო ნაკლებად ფასეული ცალკეული ადამიანისათვის, ვიდრე 

მისი ეკონომიკური თავისუფლება და კეთილდღეობა. 

ადამიანის ფასეულობათა სისტემური განხორციელება მისი უსაფრთხოების ერთ-

ერთი ამოსავალი პრინციპია. 

ერთდროულად გასათვალისწინებელია ადამიანის ფუნქციონალური 

მოთხოვნილებების სტრუქტურა და დინამიკა. მათ შორისაა: მატერიალური, 

სოციალური, ინტელექტუალური, ესთეტიკური, სულიერი მოთხოვნილებები. ისინი 

ადამიანის არსებობასა და მიზნების განხორციელებას ემსახურებიან. პირველ 

შემთხვევაში უპირატესად ფიზიოლოგიური მოთხოვნილებები იგულისხმება, 

რომლებიც მინიმალური და საბაზო ხასიათისაა. მინიმალური მოთხოვნილებები 

გადარჩენის ზღვარს გულისხმობს, რომლის ზემოთაც პიროვნების მოთხოვნილებების 

დაკმაყოფილება ადამიანის ინდივიდუალური მახასიათებლებითა და კონკრეტული 

სიტუაციით განისაზღვრება. პირველ რიგში, საჭიროა მოთხოვნილებების მინიმალური 

დონის დაკმაყოფილება გადარჩენის უსაფრთხოების უზრუნველსაყოფად, ხოლო 

შემდეგ მისი გაჯერების მიღწევა. 

არსებობის მოთხოვნილებების დაკმაყოფილების საბაზო დონის მიღწევა 

პრიორიტეტული ამოცანაა, მაგრამ მას თან უნდა ახლდეს, სიცოცხლის მიზნების 

მიღწევის მოთხოვნილებათა დაკმაყოფილება, მათ შორის სიმდიდრის, ძალაუფლების, 

პრესტიჟის, ცოდნის, შემოქმედების, სულიერი სრულყოფის სფეროში. ამ უკანასკნელთა 

მიღწევის ხარისხი ინდივიდუალური უნარითა და საზოგადოების პოლიტიკური და 

სოციალურ-ეკონომიკური განვითარების დონით განისაზღვრება. 

უახლოეს ათწლეულებში საქართველოს უმნიშვნელოვანესი სტრატეგიული 

ამოცანაა როგორც ადამიანის არსებობის, ისე სიცოცხლის მიზნების მიღწევის 

მოთხოვნილებების დაკმაყოფილება ქვეყნის სოციალურ-ეკონომიკური განვითარების 

დაჩქარების საფუძველზე. 

ამისათვის ადამიანის პოტენციალის, მისი საქმიანობის მოტივაციისა და 

შედეგიანობის მკვეთრი ამაღლებაა საჭირო. არსებითი მნიშვნელობისაა ადამიანის 

პოტენციალის ყველა კომპონენტის დაბალანსებული განვითარება, რომლებიც სამუშაო 

ძალის, ადამიანური კაპიტალისა და შრომითი პოტენციალის თანაფარდობით 

გამოიხატება. 

საქართველოში დღემდე ადამიანური კაპიტალისა და შრომითი პოტენციალის 

გამოყენებას სათანადო ყურადღება არ ექცევა, თუმცა არც სამუშაო ძალა გამოიყენება 

ეფექტიანად. სამუშაო ძალა ჯანმრთელობის დაცვის, განათლების, პროფესიონალიზმის, 

გამოცდილების მაჩვენებლებით ხასიათდება. ადამიანური კაპიტალი მათთან ერთად 

ისეთ მახასიათებლებსაც მოიცავს, როგორიც არის ადამიანის ახალი იდეების, 

მეთოდების გენერაციის, შემოქმედებითი საქმიანობის უნარი, ორგანიზებულობა, 

დისციპლინა, პასუხსისმგებლობა, ზნეობრიობა, აქტიურობა, კომუნიკაბელურობა, 

მობილურობა, რაციონალურობა. 

შრომითი პოტენციალი, ადამიანური კაპიტალის გარდა, მოიცავს, აგრეთვე, 

სამუშაო დროის რესურსებს, რაც შრომისუნარიანი მოსახლეობის რაოდენობით, 

დასაქმებულთა რიცხვით, უმუშევრობის დონით, წელიწადში სამუშაო საათების 

ჯამური მოცულობით განისაზღვრება. 

ამგვარად, ადამიანის პოტენციალის, მოსახლეობის ხარისხის განვითარება არა 

მარტო მისი პიროვნული ფაქტორების უზრუნველყოფას მოითხოვს, არამედ, აგრეთვე, 

ეკონომიკის მაღალშემოსავლიანობას ადამიანურ კაპიტალში მზარდი ინვესტიციების 

განხორციელების მიზნით. 

მოთხოვნილებების შესაბამისად ყალიბდება ადამიანის არსებობისა და 

სიცოცხლის მიზნების მიღწევის მოტივაციები. პირველი ინდივიდის კეთილდღეობაზეა 

ორიენტირებული და თავისი ხასიათით ეგოისტურია, მეორე - ოჯახის, კოლექტივის, 

საზოგადოების კეთილდღეობაზეა ორიენტირებული და ბუნებით ალტრუისტულია. 

ორივე მოტივაცია ობიექტურია და განვითარების ნებისმიერ ეტაპზე მათი 

ოპტიმალური თანაფარდობის მიღწევაა საჭირო. გასათვალისწინებელია, რომ 

სოციალურ-ეკონომიკური ჩამორჩენილობის პირობებში ეგოისტური მოტივი უფრო 

სჭარბობს, ხოლო პიროვნების კეთილდღეობის ამაღლების კვალობაზე ალტრუისტული 

მოტივაციაც გაძლიერდება. 

საზოგადოების კეთილდღეობის საფუძველი ცალკეული ინდივიდის, ოჯახის 

კეთილდღეობაა. 

არსებითი მნიშვნელობისაა შედეგის მიხედვით მოტივაციისა და სტატუსის 

მიხედვით მოტივაციის თანაფარდობა. შედეგით მოტივაცია გულისხმობს, პირველ 

რიგში, შესაბამის შრომის ანაზღაურებას, ხელფასს, საერთოდ მუშაკის შემოსავლებს. 

სტატუსით მოტივაცია დაკავშირებულია მუშაკის კვალიფიკაციასთან, ცოდნასთან, 

შრომის ხარისხთან, აღიარებასთან, პრესტიჟთან, მდგომარეობასთან კოლექტივსა და 

საზოგადოებაში. 

განუვითარებელი ეკონომიკის პირობებში გაბატონებულია მოტივაცია შრომის 

ანაზღაურებით, ხელფასით, მოგებით. მაგრამ განვითარების შედეგად მატერიალური 

მოთხოვნილებების სულ უფრო სრულად დაკმაყოფილების კვალობაზე წინა პლანზე 

სტატუსით მოტივაცია გამოდის. პოსტინდუსტრიული საზოგადოების მშენებლობის 

პირობებში მოტივაციურ სისტემაში მთავარია პიროვნების სრულყოფის, 

ინტელექტუალური განვითარების, ახალი ცოდნის წარმოების, სოციალური აღიარების 

პოსტმატერიალისტური მოტივები. თუმცა შემოსავლების, მოგების გადიდების 

მოტივაცია კვლავ დიდია, რადგანაც მათ გარეშე საზოგადოების 

მაღალგანვითარებულობის  მიღწევა შეუძლებელია. 

მოტივაციისა და სოციალური სტრატიფიკაციის ახალი სისტემის თანდათან 

დამკვიდრდება საქართველოს მდგრად და უსაფრთხო განვითარებაზე გადასვლის ერთ-

ერთი მთავარი წინამძღვარია. ამისათვის აუცილებელია საწარმოო ბაზის 

ფუნდამენტური გარდაქმნა, წარმოების, ინფორმაციისა და ბიოლოგიზაციის 

განხორციელება, პოსტმატერიალური მოთხოვნილებების გაფართოება, სოციალურ-

კულტურული უთანასწორობის დაძლევა, მაღალკვალიფიციური და მობილური 

პროფესიონალებით ეკონომიკისა და ყველა სხვა სფეროს უზრუნველყოფა. 

XXI საუკუნის დასაწყისში საქართველო აღმოჩნდა ვითარებაში, რომელიც 

ერთდროულად ქვეყნის სოციალურ-ეკონომიკური ჩამორჩენილობის დაძლევას, 

სოციალური პოლიტიკის გაძლიერებას და სამომავლო განვითარების პრობლემებზე 

ორიენტაციას მოითხოვს. ამ სტრატეგიული ამოცანების გადასაჭრელად აუცილებელია 

გრძელვადიანი სოციალური პროგრამების რეალიზაცია, რომელთაგან 

განსაკუთრებული პრიორიტეტულობა შემდეგ პროგრამებს ენიჭება. 

2.5.2. საქართველოს დემოგრაფიული უსაფრთხოების პროგრამა 

 

დემოგრაფიული ვითარება ქვეყანაში ბოლო ათწლეულებში მკვეთრად 

უარესდება. სახეზეა მოსახლეობის აბსოლუტური რაოდენობისა და ზრდის ტემპების 

შემცირება, ამავე დროს, ეცემა მისი წილი სამხრეთ კავკასიასა და მსოფლიო 

მოსახლეობაში. 

1975 წელს საქართველოს მოსახლეობა შეადგენდა 4,9 მლნ კაცს, 2002 წელს 

მოსახლეობა შემცირდა 310 ათასი კაცით და შეადგინა 4,6 მლნ კაცი. 1975-2000 წლებში 

სომხეთის მოსახლეობა 2,8-დან  3,8 მლნ კაცამდე, ანუ 36%-ით გაიზარდა, აზერბაიჯანის 

- 5,7-დან 8,7 მლნ კაცამდე, ანუ 53%-ით გაიზარდა. გაეროს განვითარების პროგრამის 

პროგნოზით, საქართველოს მოსახლეობა 2015 წელს 4,8 მლნ კაცამდე შემცირდება, 

სომხეთის მოსახლეობა უცვლელად დარჩება, ხოლო აზერბაიჯანის მოსახლეობა 8,7 მლნ 

კაცამდე გაიზრდება. თუ გავითვალისწინებთ საქართველოში არაქართველი 

მოსახლეობის დინამიკას, მაშინ გამოდის, რომ 2015 წელს ქართველობა სამხრეთ 

კავკასიაში უმცირესობაში აღმოჩნდება. 

დემოგრაფიული ვითარების ასეთი მკვეთრი გაუარესება საქართველოს 

არსებობას უდიდეს და შეიძლება, საერთოდ, შეუქცევადი ხასიათის საფრთხეს მოუტანს. 

პროგრამამ ამ ფუნდამენტური საფრთხის პრევენცია უნდა უზრუნველყოს. 

პროგრამაში უნდა განისაზღვროს: საქართველოს დემოგრაფიული 

უსაფრთხოების ზღვრული დონე და მოსახლეობის ზრდის ღონისძიებები სამხრეთ 

კავკასიასა და მსოფლიოში ქვეყნის დემოგრაფიული პოზიციების შენარჩუნების 

მიზნით. 

დემოგრაფიული უსაფრთხოების ზღვრულ დონედ მიზანშეწონილია მივიჩნიოთ 

საქართველოს მოსახლეობის წილი 2000 წ. სამხრეთ კავკასიაში (31,0%), ცენტრალურ და 

აღმოსავლეთ ევროპისა და დსთ-ს სივრცეში (1,33%), განვითარებული ქვეყნების 

ჯგუფში (0,47%). 

ამისათვის საჭიროა საქართველოს მოსახლეობის ზრდის საშუალო წლიური 

ტემპი 0,7%-ის ოდენობით, რისი მიღწევაც მხოლოდ აქტიური დემოგრაფიული 

პოლიტიკის განხორციელებით შეიძლება. მათ შორის განსაკუთრებით მნიშვნელოვანია 

მოსახლეობის ცხოვრების დონის, შემოსავლების ამაღლების დაჩქარება; ბავშვთა 

სიკვდილიანობის მკვეთრი შემცირება; სკოლამდელი და სკოლის ასაკის თითოეულ 

ბავშვზე მიზნობრივი დახმარების უზრუნველყოფა სპეციალური ფონდიდან, სადაც 

სახელმწიფო და კერძო სექტორის სამსახურები იქნება აკუმულირებული.  

 

2.5.3. სიღარიბის დაძლევის პროგრამა 

 

სიღარიბე თანამედროვე საქართველოს ერთ-ერთი უმწვავესი პრობლემაა. მაგრამ 

მასთან ბრძოლა კაცობრიობის უმთავრეს ამოცანასაც წარმოადგენს. მსოფლიოში 

მცხოვრები 6 მლრდ ადამიანიდან 2,8 მლრდ ადამიანი დღეში 2 დოლარზე უფრო 

ნაკლებს ხარჯავს თავისი არსებობისათვის, ხოლო 1,2 მლრდ ადამიანი - 1 დოლარზე 

უფრო მცირეს. 1000 მცირეწლოვანი ბავშვიდან 6 ერთ წლამდე ვერ აღწევს, ხოლო8 - ხუთ 

წლამდე, მათგან 9 ვაჟი და 14 გოგონა ვერ იწყებს სწავლას დაწყებით სკოლაში. 

სიღარიბის დონე განსაკუთრებით დაბალია განვითარებად ქვეყნებში. იგი ქვეყნის 

შიგნით დაქვეყნებს შორის ურთიერთობების უკიდურესად გამწვავების წყაროა, რაც 

სერიოზულ საფრთხეს უქმნის ცალკეული სახელმწიფოებისა და, საერთოდ, მსოფლიოს 

კეთილდღეობას. 

გაეროს გენერალური ასამბლეის მიერ სახელმწიფოთა მეთაურების 

მონაწილეობის მიღებულ ათასწლეულის დეკლარაციაში განსაზღვრულია ის მიზნები, 

რომლებიც 2015 წლისათვის უნდა იქნეს რეალიზებული განვითარებისა და სიღარიბის 

დაძლევის სფეროში: უკიდურესი სიღარიბისა და შიმშილის ლიკვიდაცია, მოსახლეობის 

იმ ნაწილის ორჯერ შემცირება, რომლის შემოსავალი დღეში 1 დოლარზე ნაკლებია; 

საყოველთაო დაწყებითი განათლების დამკვიდრება; მამაკაცისა და ქალის 

თანასწორობის მიღწევა; ახალდაბადებულთა და 5 წლამდე ასაკის ბავშვთა 

სიკვდილიანობის ორი მესამედით შემცირება; დედის სიკვდილიანობის კოეფიციენტის 

შემცირება სამი მეთოხედით; შიდსისა და სხვა ახალი ავადმყოფობების გავრცელების 

შეწყვეტა და შემცირება; ეკოლოგიური მდგრადობის მიღწევა; გლობალური 

პარტნიორული ურთიერთობების ჩამოყალიბება ყველა ხალხისა და ქვეყნისათვის 

საკუთარი პოტენციალის სრულად გამოყენების შესაძლებლობების სარეალიზაციოდ. 

ათასწლეულის დეკლარაციის მიზნები საქართველომ საკუთარი 

თავისებურებებისა და სტრატეგიული გამოწვევების გათვალისწინებით უნდა 

განახორციელოს. არსებითი მნიშვნელობა ენიჭება ორ გარემოებას: ერთი მხრივ, 

საქართველოში სიღარიბის დონე ძალიან მაღალია, მოსახლეობის შემოსავლების 

მაჩვენებლებით იგი მცირეშემოსავლიანი, განვითარებადი ქვეყნების ჯგუფშია, მაგრამ, 

მეორე მხრივ, მას განვითარების დიდი შესაძლებლობები აქვს, მათ შორის 

განსაკუთრებით ადამიანური კაპიტალის გამოყენების სფეროში, რაც ისტორიულად 

ხანმოკლე პერიოდში მისი განვითარებული ქვეყნების ჯგუფში გადასვლის ამოცანის 

წარმატებით გადაწყვეტის რეალურ საფუძველს წარმოადგენს. 

საქართველოში სიღარიბის ზღვრული სიდიდეების განსაზღვრა, მისი დაძლევის 

მიზნობრივი პროგრამის შემუშავება და განხორციელება აღნიშნულ თავისებურებებსა 

და სტრატეგიულ ამოცანას უნდა დაემყაროს. 

სიღარიბის დონე იანგარიშება შინამეურნეობის  სამომხმარებლო ხარჯების 

მიხედვით. გაანგარიშებისათვის გამოყენებულია საკვები ენერგიის მეთოდი, სიღარიბის 

დაძლევის პროგრამაში კი ორი ზღვარი: 

- ოფიციალური საარსებო მინიმუმი - 120-125 ლარი თვეში, შრომისუნარიანი 

ასაკის მამაკაცისათვის; 

- უკიდურესი სიღარიბის ზღვარი - 50-55 ლარი თვეში შრომისნუარიანი ასაკის 

მამაკაცისათვის. 

ოფიციალური საარსებო მინიმუმის მიმართ სიღარიბის დონე 2001 წლის 

მონაცემებით დაახლოებით 52% შეადგენდა. 1994 წელს სიღარიბის დონე 80% იყო, 1995 

წელს - 60%, 1997 წელს - 46%, 2002 წელს - 55%. ბოლო სამი წლის მანძილზე იგი ზრდის 

ტენდენციით ხასიათდება. შემოსავლების კონცენტრაციის, ანუ ჯინის ინდექსი 2002 

წელს 0,57 იყო. 

სტრატეგიული ამოცანების გადასაწყვეტად გასათვალისწინებელია 

კომპლექსური მიდგომის აუცილებლობაც, რომელიც გაეროს სიღარიბის დაძლევის 

პროგრამისათვის არის დამახასიათებელი და მსოფლიო ბანკი და სხვა საერთაშორისო 

ორგანიზაციები ახორციელებენ. სიღარიბის ზღვრულ მაჩვენებლებად აღიარებული 

შემოსავალი დღეში მოსახლეობის ერთ სულზე 1 ან 2 დოლარის ოდენობით. სიღარიბის  

არსი, გამოიხატება ყველა ქვეყნისათვის თითქმის ანალოგიური სამომხმარებლო 

კალათით განსაზღვრული საქონლის  ერთობლიობის შეძენის უნარით. 

ასეთი ზოგადი მაჩვენებელი ცალკეულ ქვეყანაში სიღარიბის ანალიზისათვის 

საკმარისი არ არის. ამიტომ კომპლექსურმა მიდგომამ უნდა ასახოს სიღარიბის ის 

კომპონენტები, რომლებიც ქვეყნის ეკონომიკური და სოციალური განვითარების 

თავისებურებებით არის  განპირობებული: განათლების, ჯანმრთელობის დაცვის 

სფეროების მდგომარეობა, გენდერული თავისებურებანი, გადაწყვეტილებათა მიღებაში 

მონაწილეობის შესაძლებლობის უქონლობა. 

სიღარიბის დაძლევის კომპლექსური სტრატეგია მოითხოვს მთელი 

საზოგადოების ძალისხმევის კონცენტრაციას შემდეგი ძირითადი მიმართულებებით: 

- ეკონომიკური შესაძლებლობების უზრუნველყოფა. მოსახლეობის ღარიბი ფენების 

შესაძლებლობების გაფართოება როგორც ეკონომიკური განვითარების დაჩქარების, 

ისე მათ განკარგულებაში არსებული რესურსების - მიწის, განათლების, 

ჯანმრთელობის მისაწვდომობის გაფართოებისა და უკუგების ამაღლებით, საბაზრო 

და არასაბაზრო ხასიათის სისტემური ღონისძიებების განხორციელების 

საფუძველზე; 

- ადამიანის უფლებებისა და შესაძლებლობების გაფართოება. სახელმწიფო 

ორგანოების პასუხისმგებლობის ამაღლება მოსახლეობის ღარიბი ფენების მიმართ, 

მათი მოთხოვნილებების უკეთ დაკმაყოფილებისათვის პირობების შექმნის მიზნით; 

პოლიტიკურ პროცესებსა და ადგილობრივ დონეზე გადაწყვეტილებათა მიღებაში 

ღარიბი ფენების მონაწილეობის  გაფართოვება; გენდერული, ეთნიკური, 

რასობრივი, რელიგიური განსხვავებებითა და სხვადახსვანაირი სოციალური 

სტატუსით გამოწვეული სოციალური ბარიერების ლიკვიდაცია; 

- სასურსათო უსაფრთხოების პრიორიტეტულად უზრუნველყოფა, სურსათის 

მწარმოებელი დარგების დაჩქარებული და ეფექტიანი განვითარების, 

აგროსამრეწველო კომპლექსის სახელმწიფოებრივი რეგულირებისა და ინდიკატური 

დაგეგმვის სრულყოფის საფუძველზე; 

- მატერიალური უსაფრთხოების უზრუნველყოფა. ღარიბი მოსახლეობის 

დაცულობის ხარისხის ამაღლება ავადმყოფობების, ეკონომიკური რყევების, 

მოსავლიანობის, სტიქიური უბედურებების, ძალადობის და სხვა უარყოფითი და 

მოულოდნელი შოკების მიმართ. ამ მიზნით ეფექტიანი სოციალური დაცვის, 

დაზღვევის, რისკების პრევენციული მართვის სისტემების შექმნა; 

- სახელმწიფოს ნების გაძლიერება სიღარიბის რაც შეიძლება ხანმოკლე პერიოდში 

დაძლევისათვის. სიღარიბის მკვეთრი შემცირების ღონისძიებების ეფექტიანობის 

მაქსიმალური ამაღლება; სახელმწიფო სექტორის, კერძო სექტორისა და სამოქალაქო 

საზოგადოების ძალისხმევის კოორდინაცია ამ მიზნის მისაღწევად;  

- სიღარიბის დაძლევის ამოცანის ორიენტაცია განვითარების ქვეყნების ჯგუფში, 

ევროპის  კავშირში არსებულ დონეზე. ცხოვრების დონისა და ხარისხის ევროპის 

კავშირში არსებულ დონესთან დაახლოების სტრატეგიის განხორციელება; 

ტექნოლოგიურ, სავაჭრო, ფინანსურ გლობალიზაციაში აქტიური მონაწილეობა; 

- საერთაშორისო ორგანიზაციებში, გლობალურ ფორმებზე და მოლაპარაკებებში 

საქართველოს ეროვნული ინტერესების დაცვა ქვეყანაში სიღარიბის დაძლევის 

დასაჩქარებლად. 

სიღარიბის დაძლევა ევროკავშირის ეკონომიკურ სივრცესთან დაახლოების 

სტრატეგიის საზღვრებში უნდა წარიმართოს. ამიტომ სიღარიბის ზღვრული 

კრიტერიუმებიც ამ ამოცანას უნდა დაექვემდებაროს. 

განვითარების ქვეყნების ჯგუფში არსებული ვითარების შესაბამისად 

მოსახლეობის სიღარიბის ინდექსის ზღვრული სიდიდე საქართველოსათვის 

დაახლოებით 12%, კოპენჰაგენის კრიტერიუმების მეთოდის მიხედვით კი - 15%, ხოლო 

სიღარიბის ზღვრული სიდიდე განვითარებულ ქვეყნებში საშუალო შემოსავლის 50%-ის 

ქვემოთ მცხოვრები მოსახლეობის კრიტერიების მიხედვით ამჟამად 10% შეადგენს. 

სხვადასხვა ქვეყნის კრიტერიუმი მოსახლეობის საარსებო მინიმუმის ქვემოთ ასევე 10%-

ია. 

საქართველოს სოციალურ-ეკონომიკური განვითარების სტრატეგია სწორედ ამ 

ზღვრული სიდიდეების მიღწევის ამოცანის მიხედვით უნდა ჩამოყალიბდეს და არა 

დღეში 1 ან 2 დოლარის შემოსავლის ზღვრული სიდიდეების საფუძველზე, რადგანაც 

საქართველოს აქვს ყველა რესურსი იმისათვის, რომ ისტორიულად ხანმოკლე 

პერიოდში განვითარებული ქვეყნების ჯგუფში გადავიდეს. თუმცა ამისათვის 

აუცილებელია სახელმწიფოს, კერძო სექტორისა დამთელი საზოგადოების 

მაქსიმალური ძალისხმევა, შესაბამისი ეფექტიანი პოლიტიკის შემუშავება და 

წარმატებით განხორციელება. 

სიღარიბის დაძლევის პროგრამის მიხედვით ხელფასი საქართველოში 15 წლის 

განმავლობაში იზრდება 86 ლარიდან 350 ლარამდე, ანუ 4-ჯერ (39-დან 160 

დოლარამდე), რაც 5,4 დოლარია დღიურად. ეს კი ნიშნავს, რომ მოსახლეობის დიდი 

ნაწილი კვლავ სიღარიბის ზღვარზე იქნება. ასეთი ტემპებით ვერ აღმოიფხვრება 

მოსახლეობის ერთ სულზე მშპ-ის დაბალი დონე საქართველოში, საშუალოდ 

მსოფლიოში არსებულ დონესთან შედარებით, და მისი შემცირების ტენდენცია. 1990 

წელს საქართველოს მშპ-ის წილი მსოფლიოს მაჩვენებელში იყო 0,06%, 2000 წელს იგი 

0,01%-მდე, ანუ 6-ჯერ შემცირდა, მაშინ, როდესაც მოსახლეობის წილი მსოფლიო 

მოსახლეობაში იმავე წელს 0,08%-ს შეადგენდა. ანუ პირველი მაჩვენებელი მეორეზე 8-

ჯერ ნაკლებია, რაც მოსახლეობის ძალიან მცირე მწარმოებლურობაზე მიუთითებს. 

სიღარიბის დაძლევისათვის მთავარია ეკონომიკური განვითარების ტემპების 

დაჩქარება, სამუშაო ადგილების შექმნა, მზარდი კონკურენციის პირობებში მუშაკთა 

კვალიფიციური მომზადების დონის მკვეთრად ამაღლება თანამედროვე მოთხოვნების 

შესაბამისად. 

 

2.5.4. ადამიანური კაპიტალის განვითარების პროგრამა 

 

ადამიანური კაპიტალი ჩამოყალიბებული და ადამიანის მიერ დაგროვილი 

ჯანმრთელობის, ცოდნის, ჩვევების, უნარის, მოტივაციის მარაგია, რომელიც 

მიზანმიმართულად გამოიყენება საზოგადოებრივი კვლავწარმოების პროცესში, ხელს 

უწყობს შრომის მწარმოებლურობის, წარმოების ეფექტიანობის ამაღლებას და ამით 

შემოსავლების ზრდას განაპირობებს. 

თანამედროვე პირობებში ადამიანური კაპიტალი ეკონომიკური განვითარების 

მთავარ წყაროდ, სოციალური უთანაბრობის შემცირების, უმუშევრობასთან ბრძოლის 

მთავარ ფაქტორად გვევლინება, რაც განვითარების სტრატეგიაში, პოლიტიკაში 

ძირეულ ცვლილებებს იწვევს. 

განვითარებულ ქვეყნებში ადამიანურ კაპიტალში დაგროვილი ინვესტიციების 

წილი კაპიტალიზებული ხარჯების ერთობლივ ფონდში 1973 წელს შეადგენდა 56-57% 

და 67-69%-ს 1997-1998 წლებში. ამ ქვეყნებში მშპ-ის დაახლოებით 60%-ს აწარმოებს 

უმაღლესი განათლების მქონე მუშაკთა ჯგუფი. 1929-1969 წლებში განათლების ფონდის 

ზრდის ტემპი წინ უსწრებდა ფიზიკური კაპიტალის ზრდის ტემპს 2-ჯერ და 

შეადგენდა, შესაბამისად, 4,1 და 2%-ს. 

თანამედროვე ეკონომიკაში ადამიანური კაპიტალის შეფასება აისახება ისეთი 

მაჩვენებლებით, როგორიცაა: ადამიანის პოტენციალის განვითარების ინდექსი, 

დანახარჯები განათლების სფეროზე, მუშაკის საგანმანათლებლო ფონდშეიარაღება, 

ზოგადსაგანმანათლებლო სკოლების გამოშვების რაოდენობა, სპეციალისტების 

გამოშვება უმაღლესი და საშუალო სპეციალური სასწავლებლების მიერ; უმაღლესი 

კვალიფიკაციის სპეციალისტების მომზადების დინამიკა, დანახარჯები ჯანმრთელობის 

სფეროზე; ექიმთა რაოდენობა; საავადმყოფოებში საწოლთა რაოდენობა და ა.შ. 

ადამიანის პოტენციალის განვითარების ინდექსი სამი კომპონენტის დინამიკით 

ყალიბდება. ეს კომპონენტებია: სიცოცხლის ხანგრძლივობა, განათლების დონე, მშპ 

მოცულობა მოსახლეობის ერთ სულზე. 2000 წელს საქართველოში აღნიშნულმა 

ინდექსმა 0,748, 2001 წელს - 0,750, ხოლო 2002 წელს 0,760 შეადგინა, მაშინ, როდესაც 

მისი ზღვრული სიდიდე, ეკონომიკური უსაფრთხოების კრიტერიუმის  მიხედვით, 

0,800 შეადგენს. სიცოცხლის მოსალოდნელი ხანგრძლივობის ინდექსმა საქართველოში 

2000 წელს შეადგინა 0,8 განათლების დონის ინდექსმა - 0,89. 

ორივე იმ ინდექსით საქართველო განვითარებული ქვეყნების ჯგუფშია და 

სწორედ მათი შედარებით მაღალი დონე განაპირობებს იმას, რომ საქართველო 

ადამიანის პოტენციალის განვითარების ინდექსით საშუალო განვითარების დონის 

ქვეყნების ჯგუფშია, რადგანაც მთლიანი შიდა პროდუქციის მოსახლეობის ერთ სულზე 

ძალიან დაბალია - 0,55 და მხოლოდ 700 დოლარამდეა. 

ადამიანური კაპიტალის განვითარების სახელმწიფო მართვა გულისხმობს 

განათლების, ჯანმრთელობის სფეროების განვითარებისა და შემოსავლების ზრდის 

დაჩქარებას, სოციალური უსაფრთხოების უზრუნველყოფას. 

ამისათვის საჭიროა შემდეგი ზღვრული სიდიდეების მიღწევა: 

- ადამიანური კაპიტალის წილის ამაღლება კაპიტალიზებული ხარჯების ერთობლივ 

ფონდში 60-70%-მდე; 

- ერთ დასაქმებულზე განათლების ფონდის მოცულობის გაცილებით უფრო მაღალი 

ზრდის ტემპის დამკვიდრება კერძო სექტორში ფიზიკური კაპიტალშეიარაღების 

ზრდის ტემპთან შედარებით;  

- საყოველთაო საშუალო განათლებისა და საყოველთაო უმაღლეს განათლების 

სისტემაზე თანდათან გადასვლა; 

- მშპ-ის მიმართ საზოგადოებრივ განათლებაზე გაწეული ხარჯების ზღვრული 

სიდიდის უზრუნველყოფა დაახლოებით 5%-ის ოდენობით; 

- საზოგადოებრივ განათლებაზე გაწეული ხარჯების ზღვრული აბსოლუტური 

სიდიდის უზრუნველყოფა; 

- საერთო სახელმწიფო ხარჯების მიმართ საზოგადოებრივ განათლებაზე გაწეული 

ხარჯების ზღვრული სიდიდის  უზრუნველყოფა დაახლოებით 12-14%-ით; 

- ჩვილ და 14 წლამდე ბავშვებზე სახელმწიფო ზრუნვის გაძლიერება, ამ მიზნით 

სპეციალური პროგრამების შემუშავება და განხორციელებას; 

- ჯანმრთელობის სფეროში გაწეული საზოგადოებრივი ხარჯების წილის ზღვრული 

სიდიდის უზრუნველყოფა მშპ-ის მიმართ 4,5%-ის ოდენობით. 

მსოფლიო გამოცდილება გვიჩვენებს, რომ ზემოთ დასახელებული ზღვრული 

სიდიდეების მიღწევა 10-15 წლის განმავლობაში შესაძლებელია, მაგრამ ამისათვის მშპ-

ის ადეკვატური ზრდის უზრუნველყოფაა საჭირო, თუმცა ეს უკანასკნელი ადამიანური 

კაპიტალის განვითარების ტემპზეა, პირველ რიგში დამოკიდებული. გადამწყვეტი 

მნიშვნელობა ენიჭება თვითონ განათლებისა და ჯანმრთელობის  სფეროების 

თვისებრივი განვითარების მახასიათებელის უზრუნველყოფას: სწავლების ხარისხს, 

ახალი მეთოდებისა და ცოდნის დანერგვას, კვალიფიციური საშტატო პერსონალის 

არსებობას, ახალი წამლების გამოყენებას, ახალი ავადმყოფობების თავიდან აცილებას, 

პრევენციული მედიცინის დამკვიდრებას. 

 

2.5.5. სოციალური დაცვის პროგრამა 

 

სოციალური უსაფრთხოების უზრუნველყოფა მოითხოვს კონკრეტული 

ზღვრული მიჯნების მიღწევას სოციალური ურთიერთობების, დასაქმების, შრომის 

ანაზღაურების სფეროებში, რაც ცხოვრების დონისა და ხარისხის ამაღლების, სიღარიბის 



 36 

დაძლევის, ადამიანის განვითარების აუცილებელი პირობაა. 

განსაკუთრებით მნიშვნელოვანია შემდეგი ამოცანების გადაწყვეტა: 

- სოციალური კაპიტალის ყოველმხრივ განვითარება, სამეურნეო სუბიექტებს შორის 

არა მარტო იერარქიული, ფორმალური, ძალისმიერი, საბაზრო, მატერიალური, 

საკუთრებითი, კონკურენტული, არამედ აგერთვე არაიერარქიული, 

არაფორმალური, თანასწორი, არასაბაზრო, თანამშრომლობითი, პარტნიორული, 

ჰუმანური ურთიერთობების მუდმივად  სრულყოფის გზით; 

- დასაქმების გარანტიის უზრუნველყოფა თითოეული შრომისუნარიანი 

მოქალაქისათვის, დაწყებული 18 წლის ასაკიდან, სახელმწიფო და კერძო სექტორის, 

განსაკუთრებით მცირე ბიზნესის განვითარებისათვის სახელმწიფოს ყოველმხრივი 

ხელშეწყობის საფუძველზე; 

- მშპ-ის სპეკულაციური ზრდის მინიმიზაცია რეალური და ვირტუალური 

ეკონომიკის თანაფარდობის ოპტიმიზაციის გზით;  

- ხელფასის წილის ეტაპობრივად ამაღლება მშპ-ში 60-70%-მდე; 

- სასურსათო უსარფთვხოების სახელმწიფო გარანტიის უზრუნველყოფა. 

ადამიანის უსარფრთხოების პროგრამის რეალიზაცია მოითხოვს სისტემური და 

პრევენციული სტრატეგიის განხორციელებას სოციალურ-ეკონომიკური განვითარების 

ყველა სფეროში ქვეყნის ინსტიტუციური მოწყობის სრულყოფისა და მართვის 

ეფექტიანობის მკვეთრი ამაღლების საფუძველზე. 

 

2.6. ინსტიტუციური უსაფრთხოება: ეფექტიანი სახელმწიფოსა და მართვის დამკვიდრება 

 

2.6.1. ინსტიტუციური გარდაქმნების არსი და მიმართულებები 

 

საქართველოში არსებული სოციალურ-ეკონომიკური მდგომარეობის ერთ-ერთი 

მთავარი მიზეზია ის, რომ ეფექტიანად არ ფუნქციონირებს არც ბაზარი და არც 

სახელმწიფო, რადგანაც ისინი ჯერ კიდევ ჩამოყალიბების პროცესში არიან. ასეთ 

პირობებში ინსტიტუციური გარდაქმნები, ინსტიტუციური ინოვაციები, მუშაობის  

ახალი მეთოდებისა და მართვის ახალი სტილის დამკვიდრება გადამწყვეტ 

მნიშვნელობას იძენს. 

ინსტიტუტებში იგულისხმება, უწინარეს ყოვლისა, ნორმატივები და წესები, 

მექანიზმები, რომლებიც უფლებამოსილებისა და ორგანიზაციის განხორციელებას 

უზრუნველყოფენ. პოლიტიკა მიზნების რეალიზაციასთან, სასურველი შედეგების 

მიღებასთან არის დაკავშირებული, მაშინ, როდესაც ინსტიტუციები ნორმებს, მათ 

შორის ქცევის ნორმებს გამოხატავენ, რომლის შესაბამისადაც სუბიექტები 

ერთმანეთთან ურთიერთობას სასურველი შედეგების მისაღწევად. ინსტიტუციები 

შეიძლება იყოს სახელმწიფო, კერძო, საზოგადოებრივი, ინდივიდუალური, 

ფორმალური, არაფორმალური, საბაზრო და არასაბაზრო. განვითარების სხვადასხვა 

ეტაპზე წინა პლანზე გარკვეული ინსტიტუტები გამოდის, ანუ მათაც სხვადასხვა 

სიჩქარით ციკლური განვითარება ახასიათებთ. ზოგჯერ, განსაკუთრებით კრიზისულ 

სიტუაციებში, მკვეთრად მაღლდება სახელმწიფო ინსტიტუციების მნიშვნელობა. 

შედარებით მშვიდი განვითარების პირობებში ძალიან მაღალია საბაზრო-

კონკურენტული ინსტიტუციების როლი. ეკონომიკის სირთულისა და 

არაპროგნოზირებადობის გაძლიერების კვალობაზე, პოსტინდუსტრიული ეკონომიკის 

ჩამოყალიბებისა და დამკვიდრების  პირობებში, განმსაზღვრელი ხდება ისეთი 

ინსტიტუციები, როგორიც არის: დამოუკიდებლობა, იდენტურობა, მდგრადობა, 

უსაფრთხოება, წესრიგი, ადაპტიურობა, კომუნიკაბელობა, მოლოდინი, ნდობა, 

განწყობა, პრესტიჟი, ერთგულება, დისციპლინა, ორგანიზებულობა, ინტუიცია. 

ეკონომიკის ინსტიტუციური მოწყობა უპირატესად გლობალურ, სისტემურ, 

სინერგიულ ტენდენციებს უნდა ითვალისწნებდეს და არა მხოლოდ წრფივლოგიკურ 

და მიზეზშედეგობრივი ანალიზის საფუძველზე მიღებულ გადაწყვეტილებებს 

ემყარებოდეს. შესაბამისად მეურნეობის  მოწყობა, ფუნქციონირება და განვითარება 

კონსტიტუციურად, სამართლებრივად და რეალურად გლობალური ეკონომიკისა და 

პოსტინდუსტრიული საზოგადოების მოთხოვნებს, ტენდენციებს უნდა 

შეესაბამებოდეს, მაგრამ ერთდროულად საქართველოს ეროვნული ინტერესები უნდა 

იყოს დაცული. 

საქართველოში ეკონომიკური რეფორმებისა და განვითარების არასაკმარისი 

ტემპის მთავარი დამაბრკოლებელი ფაქტორია ინსტიტუციური გარდაქმნების 

არასისტემური განხორციელება, სახელმწიფოს როლის დაკნინება საბაზრო 

ინსტიტუციების  ჩამოყალიბებაში, რაც მრავალ სფეროში ინსტიტუციურ ვაკუუმს  



 38 

განაპირობებს. როგორც წესი, ასეთი ვაკუუმი ოლიგარქიულ და მაფიოზურ 

სტრუქტურებს გენერირებს და ერთდროულად არაკონკურენტული ბაზრების 

ჩამოყალიბების ხელშემწყობია. 

საბაზრო ეკონომიკაზე გადასვლის დამთავრება, არსებული ინსტიტუციური 

ვაკუუმის აღმოფხვრას, სახელმწიფოს აქტიური მონაწილეობის ინსტიტუციური 

რეფორმების დასრულებას მოითხოვს. 

ამისათვის აუცილებელია ისეთი უმნიშვნელოვანესი ზღვრული კრიტერიუმების 

რეალიზაცია, როგორც არის: 

- საკუთრების პლურალიზმის გაბატონება; 

- კონკურენტული ბაზრების ჩამოყალიბება; 

- საბაზრო კონიუნქტურული ციკლის მექანიზმის ამოქმედება და მისი მსოფლიო 

მეურნეობის კონიუნქტურულ ციკლში ეფექტიანი ჩართვა. 

ინსტიტუციების ეფექტიანობის უზრუნველსაყოფად საჭიროა: 

- მათი ისეთნაირად შექმნა, რომ ისინი ავსებდნენ, ამდიდრებდნენ უკვე არსებულ 

ინსტიტუტებს, ადამიანურ კაპიტალს, ტექნოლოგიებს, რადგანაც ინსტიტუტების 

პროექტირებისას საუკეთესო საერთაშორისო გამოცდილების პირდაპირ გადმოტანა 

ეროვნული თავისებურებების გათვალისწინების გარეშე არ შეიძლება; 

- ადეკვატურ მიდგომა ინსტიტუტების ჩამოყალიბებისას, იმ ვარიანტის არჩევა, 

რომელიც საუკეთესო შედეგის მომტანია, პერსპექტიულია და არა ჩიხური, ქრობადი 

ინოვაცია; 

- ბაზრის მხარდაჭერა მის სუბიექტებს შორის კონკურენციისა და თანამშრომლობის 

გაღრმავებით, ღია ინფორმაციული ნაკადებისა და შეუფერხებელი ვაჭრობის  

უზრუნველყოფით; 

- სახელმწიფოს მხარდაჭერა მისი ეფექტიანობის ამაღლების გზით. 

ბაზრის ინსტიტუციური მხარდაჭერა გამოიხატება, პირველ რიგში, 

ტრანსაქციული ხარჯების შემცირებით. აუცილებელია კონკურენციის, ინფორმაციის 

ადეკვატურობის, საკუთრების უფლებების, ბაზარზე შესვლისა და გამოსვლის 

ბარიერების მინიმიზაციის, საბაზრო რისკების მართვის, წარმოების  ეფექტიანობის, 

მომგებიანობის  ამაღლების ინსტიტუციური უზრუნველყოფა. 

2.6.2. ეფექტიანი სახელმწიფოს აუცილებლობა: ჩრდილოვანი ეკონომიკისა და 

კორუფციის დაძლევა 

 

თანამედროვე პირობებში სახელმწიფოს ეკონომიკური როლის ამაღლება 

შემდეგი ფაქტორებითაა გამოწვეული: "ბაზრის ჩავარდნა", როდესაც კერძო სექტორი, 

ობიექტური მიზეზების გამო, არ არის დაინტერესებული ინვესტიციების ჩადებით 

ნაკლებად მომგებიან სფეროებში, ან ისეთ სფეროებში, საიდანაც ამონაგების მიღებას 

ხანგრძლივი პერიოდი სჭირდება; მეცნიერულ-ტექნოლოგიური პროგრესი, რადგანაც 

ახალი ტექნოლოგიების შექმნა კოლოსალურ სახსრებს მოითხოვს და მათი დაფინანსება 

მარტო კერძო სექტორს არ შეუძლია; ეკონომიკის ინსტიტუციურ-სამართლებრივი 

მოწყობის აუცილებლობა, მათ შორის კონკურენციის დაცვისა და ანტიმონოპოლიური 

პოლიტიკის გატარება; გლობალიზაციის უარყოფითი შედეგების თავიდან აცილების 

მიზნით, ქვეყნის მდგრადი და უსაფრთხო განვითარების, კონკურენტუნარიანობის 

ამაღლების ღონისძიებების განხორციელება; სოციალური თანასწორობის, 

მომხმარებელთა ინტერესების დაცვის უზრუნველყოფა. 

გლობალიზაციის პირობებში მთავარია არა სახელმწიფოს ეკონომიკაში ჩარევის 

აუცილებლობის აღიარება, არამედ მისი ეკონომიკური როლის ოპტიმიზაცია, 

ეფექტიანობა, რამდენად უკეთ პასუხობს იგი ქვეყნის განვითარების გამოწვევებს 

(მუქარებს). 

სახელმწიფო მოწოდებულია დაამყაროს ქვეყანაში წესრიგი, დააჩქაროს ქვეყნის 

ერთიანი ბაზრის ჩამოყალიბება, შექმნას კონკურენტული და ინვესტიციური გარემო, 

აკრიფოს გადასახადები, იქონიოს ბიუჯეტი, რომელიც მას საშუალებას მისცემს კერძო 

ბიზნესის ხელშესაწყობად განახორციელოს ეფექტიანი სოციალური, სტრუქტურული, 

ინვესტიციური და საგარეო ეკონომიკური  პოლიტიკა. 

სახელმწიფოს ეფექტიანობა მისი ხასიათით განისაზღვრება, ინსტიტუციური 

გარდაქმნების სტრატეგია, პირველ რიგში, ეფექტიანი სახელმწიფოს ჩამოყალიბებასა და 

სრულყოფას გულისხმობს. მისთვის დამახასიათებელია: სახელმწიფო საქმიანობის 

მკაფიო კონსტიტუციური ჩარჩოების არსებობა, დემოკრატიული ინსტიტუტების 

განვითარება; სახელმწიფოს საქმიანობაში მოქალაქეების ფართო მონაწილეობის 

უზრუნველყოფა, ანუ სოციალური კაპიტალის აქტიურად გამოყენება; ბაზრის 

ფუნქციონირება საკუთრების უფლებების განაწილების ალტერნატიული მექანიზმის 

სახით; მოქალაქეთა შემოსავლების  მაქსიმიზაცია, ტრანსაქციური დანახარჯების 

შემცირება.  

არაეფექტიანი სახელმწიფოს ნიშნებია: განვითარებაზე სახელმწიფო აპარატის 

მაკონტროლებელი ჯგუფის განმსაზღვრელი ზემოქმედება; ძალადობაზე მონოპოლიის 

საფუძველზე მატი შემოსავლების მაქსიმიზაცია; სახელმწიფოებრივ მართვაში 

მონაწილეობისაგან მოქალაქეთა ფაქტობრივი ჩამოშორება, როდესაც ისინი ვერ ახდენენ 

ზემოქმედებას უმნიშვნელოვანესი გადაწყვეტილებების მისაღებად. 

საქართველოში ეფექტიანი სახელმწიფოს ჩამოყალიბებისათვის საჭიროა:  

- საგადასახადო სისტემის სრულყოფა, სამეწარმეო საქმიანობის სტიმულირებისათვის 

მისი მაქსიმალურად ორიენტირება; 

- სახელმწიფო გასავლების წილის ამაღლება მთლიანი შიდა პროდუქტის მიმართ 40-

50%-მდე, რაც სოციალური სახელმწიფოს ჩამოყალიბების აუცილებელი პირობაა; 

- გადასახადების აკრეფის დონის გადიდება მთლიანი შიდა პროდუქტის მიმართ 25-

30%-მდე სახელმწიფოსადმი მეწარმეებისა და მოქალაქეების ნდობის ამაღლების 

საფუძველზე; 

- სახელმწიფო მართვაზე, საზოგადოებრივ წესრიგზე, უშიშროებაზეა, თავდაცვაზე 

გაწეული ხარჯების რაციონალიზაცია სახელმწიფო უსაფრთხოების 

უზრუნველსაყოფად; 

- ჩრდილოვანი ეკონომიკის წილის შემცირება მთლიანი შიდა პროდუქტის მიმართ 15-

20%-მდე, კორუფციის, კონტრაბანდის, ყველა სხვა დანაშაულებრივი საქმიანობის 

აღმოფხვრით; 

- თავისუფლების ინდექსის ზღვრული დონის მიღწევა 1,99 ოდენობით. 

ინსტიტუციური პროგრამა უნდა ითვალისწინებდეს, უწინარეს ყოვლისა, 

საქართველოში ბიზნესის წარმოების შემაფერხებელი ბარიერების მოხსნას ან 

მინიმიზაციას, რომელთა არანჟირება, რიგითობა შემდეგნაირად გამოიყურება: 

- გადასახადები; 

- პოლიტიკის არასტაბილურობა; 

- კორუფცია; 

- კონტრაბანდის მასშტაბები; 

- დამნაშავეობა და ქურდობა; 

- დაფინანსების უკმარისობა, საკრედიტო რესურსების რთული ხელმისაწვდომობა; 

- ინფლაცია; 

- ინფრასტრუქტურის ჩამორჩენილობა; 

- ჭარბი რეგულირება. 

ამ ბარიერების მოხსნაში, განვითარების ფუნდამენტური პირობების შექმნაში 

გადამწყვეტი როლი სახელმწიფო მართვის სრულყოფას ენიჭება. 

სახელმწიფო მართვა მთავრობის არჩევის, მისი საქმიანობის მონიტორინგისა და 

შეცვლის პროცესებს, ქვეყნის განვითარების სტრატეგიის შემუშავებასა და 

განხორციელებას, სახელმწიფო ინსტიტუებისადმი მოქალაქეთა ნდობას გულისხმობს. 

შესაბამისად იგი ექვსი კომპონენტის ურთიერთმოქმედების  შედეგად გვევლინება: 

ინტერესები, სამოქალაქო თავისუფლების ხარისხი, პოლიტიკური სტაბილურობის  

ხასიათი; სახელმწიფოს ქმედითუნარიანობა, მისი პოლიტიკის შედეგიანობა; 

რეგულირების ტვირთის სი  დიდე; კანონის ძალაუფლება; კორუფციასთან ბრძოლა. 

ეფექტიანი სახელმწიფო მართვა ამაღლებს ქვეყნის კეთილდღეობასა და მისი 

უსაფრთხოების ხარისხს. სახელმწიფო მართვის მონიტორინგი ამ კომპონენტების 

შესაბამისი ინდექსის დინამიკის საფუძველზე უნდა ხორციელდებოდეს, რაც ქვეყნის 

ეკონომიკური უსაფრთხოების პრევენციის საშუალებას იძლევა. 

კორუფცია ასუსტებს საქართველოს ეკონომიკურ განვითარებას, რადგანაც 

იწვევს: 

- ინტელექტუალური რესურსების, მათ შორის ქალების შესაძლებლობების ფართოდ 

გამოუყენებლობას; 

- შიდა და უცხოური ინვესტიციების  უფრო დაბალ დონეს ; 

- საწარმოების განვითარების შეფერხებასა და ჩრდილოვანი ეკონომიკის 

გაფართოებას; 

- სახელმწიფო გასავლების არაეფექტიანად განაწილების ზრდას; 

- სახელმწიფოს ჭარბად ცენტრალიზაციას; 

- კანონის უზენაესობის სერიოზულ შესუსტებას; 

- ოლიგარქიული ელიტის მიერ სახელმწიფოზე ზემოქმედების გაძლიერება, 

სახელმწიფოს კანონებისა და განვითარების სტრატეგიების ჯგუფურ ინტერესებზე 

მორგება ზრდის საგადასახადო ტვირთს, აუარესებს ინვესტიციურ კლიმატს, 

ამცირებს სოციალურ-ეკონომიკური განვითარების პოტენციალს. 

კორუფციის მიზეზებიდან მთავარია: პოლიტიკური უფლებებისა და სამოქალაქო 

თავისუფლების  განუვითარებლობა; კონკურენციის უქონლობა, მონოპოზილებული 

ეკონომიკა; სახელმწიფოს ფართოდ ჩარევა ეკონომიკაში; სახელმწიფო მოხელეთა 

დაბალი შრომის ანაზღაურება; სახელმწიფო მოხელეთა კვალიფიციური მომზადების 

დაბალი დონე. 

სახელმწიფო მართვის სრულყოფა და კორუფციის აღმოფხვრა მოითხოვს 

კომპლექსური სტრატეგიის განხორციელებას შემდეგი მიმართულებით: 

1.  პოლიტიკური წესრიგის სფეროში: პოლიტიკური ხელმძღვანელობის 

პასუხისმგებლობის ამაღლება; ხელმძღვანელობის პოლიტიკური ნება; საპარლამენტო 

მუშაობის სრულყოფა; პოლიტიკური პარტიებისა და მოძრაობების დაფინანსების 

რეფორმა; 

2.  ეკონომიკური პოლიტიკის სფეროში: დერეგულირება, ახალი კომპანიების 

შექმნის თავისუფლება; გადასახადების გამარტივება და შემცირებას; სახელმწიფო 

ხარჯების სტრატეგია და გამოყენების ეფექტიანობის ამაღლება; მაკროეკონომიკური 

სტაბილურობა და საბიუჯეტო დისციპლინა; შემოსავლების ეფექტიანი პოლიტიკის 

განხორცელება; შრომის ანაზღაურების  რადიკალური რეფორმის გატარება; 

3.  ინსტიტუციური რეფორმების სფეროში: სამართლებრივი ბაზის 

სრულყოფა; სასამართლო ხელისუფლების დამოუკიდებლობა; კორუფციონერთა 

გამოვლენისა და დასჯის მექანიზმის ამოქმედება; კორუფციული გარემოს 

პრევენციული ღონისძიებების განხორციელება; ჩრდილოვანი ეკონომიკის შემცირებისა 

და ლეგალიზების პროგრამის რეალიზაცია; სახელმწიფო მართვის რეფორმის 

განხორციელება; გამჭირვალე პრივატიზაციის უზრუნველყოფა; სახელმწიფო მართვის 

დეცენტრალიზაციის პროგრამის განხორციელება ფედერალიზმის, რეგიონალიზმის, 

თვითმმართველობის პრინციპების საფუძველზე; კორუფციის ინდექსის მუდმივი 

მონიტორინგი საერთაშორისო დინამიკის გათვალისწინებით; 

4.  ფინანსური კონტროლის სფეროში: ფინანსური სექტორის რეგულირება; 

კონტროლი ბიუჯეტსა და კაპიტალის მოძრაობაზე, საერთაშორისო ფინანსური 

ნაკადების უარყოფითი შედეგების პრევენციის მიზნით; ფულის გათეთრების 

საწინააღმდეგო ღონისძიებათა განხორციელება; სახელმწიფო შესყიდვების სისტემის 

რეფორმა; აუდიტისა და ფინანსური მართვის სრულყოფა; ინფორმაციული 

ტექნოლოგიების გამოყენება; ფინანსური გლობალიზაციის უარყოფითი შედეგების 

პრევენცია; 

5.  სამოქალაქო საზოგადოების სფეროში: სამოქალაქო საზოგადოების 

დამკვიდრების ხარისხი; პრესისა და ტელევიზიის თავისუფლება; საპარლამენტო 

ზედამხედველობა; ადგილობრივი მართვის ორგანოებში მონაწილეობა; ქალთა 

შესაძლებლობების აქტიურად გამოყენება; არასამთავრობო ორგანიზაციების როლის 

ამაღლება; საერთაშორისო ორგანიზაციებისა და უცხოელი ინვესტორების 

პასუხისმგებლობის ამაღლება.  

კორუფცია მჭიდროდაა დაკავშირებული ჩრდილოვანი ეკონომიკის ფენომენთან. 

ჩრდილოვანი ეკონომიკის გაზომვის მეთოდების არასრულყოფილების გამო მისი 

ზუსტი სიდიდის დადგენა არ ხერხდება. მაგრამ მიზანშეწონილია გამოვიყენოთ გაეროს 

მიერ აღიარებული კლასიფიკაცია, რომელიც ფარულ, არაფორმალურ და არალეგალურ 

ეკონომიკის გამოყოფს. 

ჩრდილოვანი ეკონომიკის მთავარი მიზეზებია: 

- დაბეგვრისა და კორუფციის სიმძიმე მეწარმისათვის; 

- შემოსავლების მცირე მოცულობა, შრომის ანაზღაურების დაბალი დონე; 

- სამუშაო დროის ხანგრძლივობა; 

- უმუშევრობის მასშტაბები, ლეგალური სამუშაო ადგილების სიმცირე; 

- სახელმწიფო სექტორის დაბალი ეფექტიანობა. 

დაბეგვრისა და კორუფციის სიმძიმე საქართველოში ისეთია, რომ იგი აიძულებს 

მეურნეების უმრავლესობას გადაინაცვლონ ჩრდილოვანი ეკონომიკაში. შემოსავლების 

მცირე მოცულობა აიძულებს სახელმწიფო მოხელეებს, გაფართოონ კორუფციული 

ურთირთობები მეწარმეებთან. სამუშაო დროის სიმცირე საშუალებას აძლევს მუშაკებს 

დარჩენილ დროში არალეგალური საქმიანობით დაკავდნენ. უმუშევრობა კი უბიძგებს 

ბევრ მათგანს არაფორმალურ და არალეგალურ საქმიანობას მიჰყოს ხელი. 

აქედან ჩანს, რომ ჩრდილოვანი ეკონომიკის დაძლევა სისტემურ მიდგომას 

მოითხოვს და იგი მხოლოდ ინსტიტუციური, სტრუქტურული და ფინანსური 

გარდაქმნების ოპტიმიზაციის გზითაა შესაძლებელი. ამასთან, ინსტიტუციური, 

სტრუქტურული და ფინანსური ოპტიმიზაცია ჩრდილოვანი ეკონომიკის 

ლეგალიზაციისა და მასშტაბების მკვეთრი  შემცირების გარეშე არ მიიღწევა. 

დღეს და სამომავლოდ სტრატეგიულად ყველაზე უფრო მნიშვნელოვანია 

ჩრდილოვანი ეკონომიკის ლეგალიზაციისა და ინსტიტუციურ-სტრუქტურული და 

ფინანსური ოპტიმიზაციის სისტემური ღონისძიებების განხორციელება, რომელთაგან 

მთავარია შემდეგი. 

1. სახელმწიფოს, ხელისუფლების მიერ ჩრდილოვან ეკონომიკის 

ლეგალიზებისათვის პასუხისმგებლობის გაცნობიერება. ხშირად მეწარმე იძულებულია 

გადავიდეს ჩრდილოვან ეკონომიკაში, რადგანაც ლეგალური მდგომარეობისათვის 

სწორედ სახელმწიფომ ვერ შექმნა სათანადო პირობები; 

2. დამუშავებულია არალეგალური, არაკანონიერი საქმიანობით (ნარკოტიკებით, 

კონტრაბანდით, კორუფციით და ა.შ.) მიღებული შემოსავლების ლეგალიზება, 

პირიქით, მათ წინააღმდეგ ბრძოლა უნდა გამკაცრდეს; 

3. მიზანშეწონილია ყველა სხვა სახის ჩრდილოვანი საქმიანობის ლეგალიზება 

შესაბამისი საკანონმდებლო, ინსტიტუციური და ორგანიზაციული ღონისძიებების, 

საზოგადოებრივი კონტროლის განხორციელების საფუძველზე; 

4. გადაუდებელი ამოცანაა საფინანსო-საგადასახადო ადმინისტრირების მკვეთრად 

გაუმჯობესება, რადგანაც საბიუჯეტო კრიზისი ინსტიტუციური ხასიათისაა, სუსტი 

ადმინისტრირების შედეგია; 

5. პარალელურად უნდა გააქტიურდეს ეკონომიკური ზრდის პოლიტიკა, ფულად-

საკრედიტო პოლიტიკა, სტრუქტურული პოლიტიკა დანაზოგების, ინვესტიციებისა და 

ინოვაციების მკვეთრად გაფართოებისათვის, რაც ფინანსური დამოუკიდებლობისა და 

შესაბამისად ჩრდილოვანი ეკონომიკის დაძლევის საწინდარია. 

აუცილებელია იმის გაცნობიერება, რომ ინსტიტუციური გარდაქმნები, 

ტრანსფორმაციული პროცესი ერთჯერადი, მარტო საბაზრო მეურნეობაზე გადასვლით 

კი არ არის გამოწვეული, არამედ მუდმივი პროცესია, რომელიც სისტემურ მართვას 

მოითხოვს. ამ პროცესში წამყვანია სახელმწიფოს როლი, მთავრობის ეფექტიანობა. 

მაგრამ საქართველოში სახელმწიფო ხშირად არ ერთვება იმ პროცესებში, სადაც 

აუცილებლად უნდა ჩაერიოს და, პირიქით, აქტიურად ერევა იქ, სადაც არ უნდა 

ჩაერიოს. სახელმწიფო ხანგრძლივად ახორციელებს ზემკაცრ ფულად-საკრედიტო 

პოლიტიკას, რაც მაქსიმალურად კუმშავს წარმოებას, მაგრამ იმავდროულად იგი არ 

ახორციელებს აქტიურ ინსტიტუციურ გარდაქმნებს, მათ შორის ჩრდილოვანი 

ეკონომიკის, კონტრაბანდის, კორუფციის აღმოფხვრისათვის, გადასახადების 

აკრეფისათვის, არ ერევა ერთობლივი მოთხოვნის, ანუ მოსახლეობის, სახელმწიფოსა და 

კერძო სექტორის მოთხოვნის ფორმირების პროცესში, რაც იმას ნიშნავს, რომ იგი 

სრულად ვერ ასრულებს მთავარ ფუნქციას - სოციალურ ფუნქციას, რაშიც მოსახლეობის 

კეთილდღეობის ამაღლება იგულისხმება. 

ასეთი ვითარების მთავარი  მიზეზებია: 

- სახელმწიფოს როლის არასწორი კონცეპტუალური და რეალური შეფასება, რომ იგი 

თითქოს მკვეთრად მცირდება ლიბერალიზაციისა და გლობალიზაციის გაღრმავების 

შედეგად; 

- სახელმწიფოებრივი და ფორმულის მართვის მბრძანებლური სტილი, რაც 

თანამედროვე პირობებში მიუღებელია. 

სინამდვილეში, ეკონომიკაში სახელმწიფოს უშუალოდ ჩარევის შემცირების 

ტენდენციასთან ერთად მაღლდება ეკონომიკის არაპირდაპირი სახელმწიფო მართვის 

მნიშვნელობა, განსაკუთრებით მაკროეკონომიკური, მეზოეკონომიკური, 

მიკროეკონომიკური და ტრანსეროვნული მართვის დაბალანსების, კოორდინაციის 

მნიშვნელობა, რასაც სახელმწიფოზე უკეთესად ვერავინ განახორციელებს. 

როგორც სახელმწიფო, ისე ფირმული მენეჯმენტი ქსელურ, ინფორმაციულ 

ნაკადებს, დემოკრატიული, მონაწილეობითი, ინტუიტური, სტრატეგიული, 

პრევენციული, ანტიკრიზისული მართვის პრინციპებს უნდა ემყარებოდეს, რომ 

წინგამსწრები ღონისძიებებით დამანგრეველი, გამოუსწორებელი შედეგები არ იქნეს 

დაშვებული. 

ტრანსფორმაციული პროცესებისა და რეფორმების ახალი სტრატეგია 

მაკროეკონომიკური, მეზოეკონომიკური, მიკროეკონომიკური, მეგაეკონომიკური 

განვითარების ოპტიმიზაციას მოითხოვს. იმაზე, თუ როგორი წარმატებით გადაწყდება 

ეს ამოცანა, დიდად არნის დამოკიდებული საქართველოს მომავალი. 

ადმინისტრაციული რეფორმა აღნიშნული პრობლემებისა და ამოცანების 

გადაწყვეტას უნდა ემსახურებოდეს. იგი მხოლოდ მართვის ორგანიზაციული 

ფორმების, სტრუქტურული სრულყოფით არ უნდა იფარგლებოდეს. მართვის 

თითოეულ რგოლს მკაფიოდ ჩამოყალიბებული ფუნქციები უნდა მიენიჭოს, მაგრამ 

ერთდროულადქსელური და ლოგისტიკური მართვის პრინციპებზე უნდა აიგოს. 

განსაკუთრებით დიდი მნიშვნელობა ენიჭება მართვაში დასაქმებული 

პერსონალის კვალიფიციური მომზადების დონეს. ამისათვის კადრების მომზადებისა 

და გადამზადების ეფექტიანი უწყვეტი სისტემის ფუნქციონირება და განვითარება 

მართვის ყველა დონეზე საქართველოს მდგრადი და უსაფრთხო განვითარებისათვის 

განსაკუთრებულ პრიორიტეტულობას იძენს. 

 

2.7. მაკროეკონომიკური უსაფრთხოება: რეალური და ვირტუალური ეკონომიკის 

თანაფარდობის ოპტიმიზაცია 

 

2.7.1. სოციალურ-ეკონომიკური ჩამორჩენილობის მიზეზები 

 

საყოველთაო გლობალიზაციისა და ინფორმატიზაციის პირობებში მკვეთრად 

მაღლდება საქართველოს მაკროეკონომიკური უსაფრთხოების მნიშვნელობა. 

ამ მიმართულებით უმნიშვნელოვანესი სტრატეგიული ამოცანებია: 

- მაკროეკონომიკური ვითარების ადეკვატური დიაგნოსტიკა; 

- მაკროეკონომიკური განვითარების ხელშემშლელი და ხელშემწყობი ფაქტორების 

გამოვლენა; 

- მაკროეკონომიკური უსაფრთხოების ძირითადი მაჩვენებლების ზღვრული 

სიდიდეების განსაზღვრა და რანჟირება; 

- სტრატეგიული გამოწვევების საპასუხოდ ეფექტიანი მაკროეკონომიკური 

პოლიტიკის შემუშავება და განხორციელება; 

- ანტიკრიზისული, ციკლური, სტრუქტურული და რეგიონული მაკროეკონომიკური 

რეგულირების მუდმივი სრულყოფა და განხორციელება ინდიკატური გეგმის 

საფუძველზე. 

მაკროეკონომიკური ვითარების ადეკვატური დიაგნოსტიკა სოციალურ-

ეკონომიკური განვითარების დონის, რეფორმით მიღწეული შედეგების, ეკონომიკური 

ჩამოჩრენილობის მიზეზების ერთობლიობით ყალიბდება. საქართველოს მთლიანი 

შიდა პროდუქტის მოცულობა 1989-1994 წლებში, ანუ 6 წლის განმავლობაში 

მცირდებოდა და წინაკრიზისულ დონესთან შედარებით დაახლოებით 70%-ით 

შემცირდა. 1995წ. იგი გაიზარდა 2,3%-ით, 1996 წ. - 11,2, 1997 წ. - 10,6, 1998 წ. - 2,9, 1999 წ. 

- 3,0, 2000 წ. - 1,9, 2001 წ. - 4,7, 2002 წ. - 5,4%-ით. აქედან ჩანს, რომ ხანგრძლივი 

კრიზისის შემდეგ ეკონომიკური ზრდა მაინც მკვეთრი უთანაბრობით ხასიათდება. 

სოციალურ-ეკონომიკური განვითარების დონის სხვა უმნიშვნელოვანესი 

მაჩვენებლებია მთლიანი შიდა პროდუქტის მოცულობა მოსახლეობის ერთ სულზე და 

ერთ მუშაკზე. საერთაშორისო სტანდარტების მიხედვით საქართველო, ისევე როგორც 

ყოფილი საბჭოთა კავშირი, 90-იან წლებამდე საშუალოდ განვითარებული 

ინდუსტრიულ-აგრარული ქვეყანა იყო, რადგანაც დასახელებული მაჩვენებლები 2000 

დოლარს აღემატებოდა. მაგრამ 2002 წ. ეს მაჩვენებლები საქართველოში შესაბამისად 

მხოლოდ 700 და 1700 დოლარს შეადგენდა. მათი ასეთი დაბალი დონე ღარიბი 

ქვეყნებისათვისაა დამახასიათებელი. 

ბოლო წლების ტრანსფორმაციული პროცესების ერთ-ერთი მთავარი შედეგი 

არის არა მხოლოდ აღნიშნული აბსოლუტური სიდიდეების მკვეთრი შემცირება, არამედ 

აგრეთვე დესტრუქციული გარდაქმნები ქვეყანაში. მათ შორის უნდა აღინიშნოს 

მატერიალური წარმოების დაკნინება, მრეწველობის, სოფლის მეურნეობის, 

მშენებლობის, განათლების, ჯანმრთელობის, საერთოდ, საწარმოო და სოციალური 

ინფრასტრუქტურის დეგრადაცია, მეცნიერების, ინოვაციური საქმიანობის, 

მოსახლეობის ცხოვრების ხარისხის, კვალიფიციური კადრების მომზადების  

სფეროების  სერიოზული ჩამორჩენა. დამახასიათებელი გახდა ექსტენსიური და 

დეზინტენსიური კვლავწარმოება. 

 ასეთ პირობებში, ბუნებრივია, ეკონომიკური ზრდა არამდგრადია და 

საწარმოების დაცემა, ფინანსური, საბიუჯეტო და სავალუტო კრიზისები პერიოდულად 

შეიძლება განმეორდეს, რადგანაც ნამდვილი აღმავლობის დაწყება ეფექტიანი 

სტრუქტურული გარდაქმნების გარეშე შეუძლებელია. 

მიმდინარე რეფორმის არასაკმარისი შედეგები, განვითარების  დონის მიხედვით 

ქვეყნის დღევანდელი ჩამორჩენილობა გამოწვეულია მრავალი ობიექტური და 

სუბიექტური მიზეზით. ობიექტურ მიზეზთაგან მთავარია: ყოფილი საბჭოთა კავშირის 

დაშლის შედეგად ადრინდელი სამეურნეო-კოოპერაციული კავშირების მოშლა 

პარტნიორ საწარმოებთან; ტექნოლოგიური ჩამორჩენილობის გამო პროდუქციის 

დაბალი კონკურენტუნარიანობა და სხვა ქვეყნების ბაზრებზე აქტიური გასვლის 

შეუძლებლობა; მაკროეკონომიკური და მიკროეკონომკური დისპროპორციების 

კვლავწარმოება, შედარებით უფრო დაბალშემოსავლიანი დარგების წილის ზრდა 

მთლიან შიდა პროდუქტში, რაც დაგროვების მცირე მასშტაბებსა და ინვესტიციების  

უკმარისობას განაპირობებს მოსახლეობის მცირე შემოსავლებთან ერთად; წარმოების 

დაბალი ეფექტიანობა. 

სწორედ აღნიშნული დისპროპორციების კვლავწარმოებაა კრიზისშემქმნელი და 

მათი დაძლევა აუცილებელია პრევენციული ეკონომიკის ჩამოყალიბებისათვის, 

მდგრად განვითარებაზე გადასვლისათვის, ჩამორჩენილობის ლიკვიდაციისათვის. 

სუბიექტური ფაქტორებიდან განსაკუთრებით მნიშვნელოვანია: არასაკმარისი 

ერთიანობა საქართველოში მცხოვრებ ხალხებს შორის, სეპარატიზმი, ინსპირირებული 

საზღვარგარეთიდან, რაც შეიარაღებულ დაპირისპირებას, კონფლიქტებს, ეკონომიკური 

საზღვრების მოშლასა და მასშტაბურ კონტრაბანდას ასტიმულირებს; სრულიად 

არასაკმარისი თანხმობა და პასუხისმგებლობა პოლიტიკურ ძალებს შორის ძალისხმევის 

გაერთიანებისათვის ეროვნული ინტერესების სარეალიზაციოდ; სახელმწიფოს 

წარმმართველი როლის უგულებელყოფა საბაზრო ეკონომიკაზე გადასვლის პროცსეში, 

ინფრასრუქტურის ჩამოყალიბებაში, კონკურენციის დამკვიდრებაში; რეფორმის 

არათანმიმდევრული, ფრაგმენტული გატარება; მისი განხორციელებისათვის 

ნეოლიბერალური "შოკური თერაპიის" არჩევა ხელისუფლების მიერ, თუმცა იგი 

სისტემურად ვერ განხორციელდა; ინსტიტუციური და სტრუქტურული გარდაქმნების 

შეუფასებლობა, განმსაზღვრელი მნიშვნელობის ფაქტორების 

გაუთვითცნობიერებლობა; ჩრდილოვანი ეკონომიკის, კორუფციის გაბატონება, რაც 

ფაქტობრივად კრიმინალური ტენდენციების გაღრმავებას იწვევს და ანგრევს 

ეკონომიკას; ეკონომიკის მართვის მბრძანებლური სტილის არსებობა მეურნეობრიობის 

ყველა დონეზე. 

საქართველოს სოციალურ-ეკონომიკური ჩამორჩენილობა,რეფორმების მაღალი 

სოციალური ფასი გამოწვეულია, უწინარეს ყოვლისა, მაკროეკონომიკური პოლიტიკის 

დაბალი ეფექტიანობით, ხელისუფლების, არათანმიმდევრული პოზიციებით 

დროულად უპასუხოს ისტორიულ გამოწვევებს, შეიმუშაოს და განახორციელოს მათი 

ადეკვატური სტრატეგია. 

 

2.7.2. სოციალურ-ეკონომიკური განვითარების ხელშემშლელი და ხელშემწყობი 

ფაქტორები და ძირითადი ამოცანები 

 

ხელისუფლების, მთავრობის პასუხისმგებლობა ქვეყნის მაკროეკონომიკური 

უსაფრთხოების, სოციალურ-ეკონომიკური განვითარების უზრუნველსაყოფად 

განმსაზღვრელია. თუმცა ამისათვის ინტექტუალური ელიტა, ყველა პოლიტიკური 

ძალა, მოძრაობა, არასამთავრობო ორგანიზაცია, მეწარმე და თითოეული მოქალაქეცაა 

პასუხისმგებელი. 

განსაკუთრებული მნიშვნელობა ენიჭება ეკონომიკური უსაფრთხოების 

კონკრეტული ხელშემშლელი და ხელშემწყობი ფაქტორების სრულად 

გათვალისწინებას.  

ხელშემშლელი ფაქტორებიდან აღსანიშნავია: გარეგანი და შინაგანი 

დესტრუქციული ძალების მოქმედება, გამიზნული ქვეყნის ტერიტორიული და 

პოლიტიკური მთლიანობის დარღვევისაკენ; მაკროეკონომიკური აზროვნების, მართვის 

ტრადიციული, ფრაგმენტული, ავტორიტარული სტილის ბატონობა; 

ინტელექტუალური, მენეჯმენტური, საწარმოო ინოვაციების კარდინალური 

მნიშვნელობის უკუვებელყოფა; ინსტიტუციური წესრიგის უქონლობა, სოციალური 

პასუხისმგებლობისა და ზნეობორიობის დეფიციტი; ჩრდილოვანი ეკონომიკისა და 

კორუფციის ძალიან მაღალი დონე; მაკროეკონომიკას, მეზოეკონომიკასა და 

მიკროეკონომიკას შორის რეალური ორგანული კავშირის არარსებობა, ანუ 

კვლავწარმოების უწყვეტი პროცესის უქონლობა; ცხოვრების დაბალი დონე და ხარისხი; 

თანამედროვე მოთხოვნების  შესაბამისი კვალიფიციური კადრების უკმარისობა; 

შემოსავლების, დანაზოგების, დაგროვების, ფინანსური შესაძლებლობების დაბალი 

დონე; ქვეყნის ერთიანი ბაზრის ჩამოუყალიბებლობა, მასშტაბური კონტრაბანდა; 

ბაზრის მცირე მოცულობა; სტრუქტურული დისპროპორციები ეკონომიკაში, მათ შორის 

დეინდუსტრიალიზაციის პროცესები, სოფლის მეურნეობის განუვითარებლობა, 

ბიუჯეტის მნიშვნელოვანი დეფიციტი, დიდი საგარეო და საშინაო ვალი, წარმოების 

დაბალი კონკურენტუნარიანობა, ეფექტიანობა, გამოუყენებელი სიმძლავრეები, 

მეცნიერულ-ტექნოლოგიური და საგანმანათლებლო პოტენციალის ჩამორჩენილობა. 

აღნიშნული ხელშემშლელი ფაქტორები ერთდროულად მაკროეკონომიკური 

უსაფრთხოების კონკრეტული მუქარების სისტემასაც აყალიბებს, რომელთა პრევენცია 

მაკროეკონომიკური პოლიტიკის ეფექტიანობის  ამაღლებისა და ქვეყნის სოციალურ-

ეკონომიკური ჩამორჩენილობის დაძლევის აუცილებელ პირობას წარმოადგენს. 

განსაკუთრებით დიდი საფრთხის შემცველია დისბალანსი მაკროეკონომიკური 

პოლიტიკის სისტემაში, ანუ მის ისეთ ძირითად მიმართულებებს შორის, როგორიც 

არის: ეკონომიკური ზრდის პოლიტიკა; საფინანსო-საგადასახადო პოლიტიკა; ფულად-

საკრედიტო პოლიტიკა; სოციალური პოლიტიკა; საგარეო-ეკონომიკური პოლიტიკა. 

ხელშემწყობი ფაქტორებიდან განსაკუთრებით მნიშვნელოვანია: პოლიტიკური 

დამოუკიდებლობა; სამოქალაქო, დემოკრატიული საზოგადოების მშენებლობა; 

კონკურენტული საბაზრო ურთიერთობების თანდათანობით დამკვიდრების პროცესი; 

ეკონომიკის სახელმწიფო მართვის, მაკროეკონომიკური პოლიტიკის, დაგეგმვის 

სრულყოფის ტენდენცია; საკმაოდ მრავალფეროვანი ბუნებრივი რესურსები; 

არსებულის აწარმოო პოტენციალი; გეოსტრატეგიული რესურსების დიდი პოტენციალი 

დასავლეთისა და აღმოსავლეთის, ჩრდილოეთისა და სამხრეთის გზაჯვარედინზე 

მდებარეობის გამო. 

საქართველოს განვითარების უმთავრესი ფაქტორია მისი  მოსახლეობის საკმაოდ 

მაღალი ინტელექტუალური, კულტურული ცივილიზაციური პოტენციალი. 

პოლიტიკური და ეკონომიკური დემოკრატიზაციის ფონზე ძნელად, მაგრამ მაინც 

თანდათან მკვიდრდება ადამიანის თავისუფლებისათვის აუცილებელი  პირობები, 

რამაც არ შეიძლება უახლოეს მომავალში არ გამოიწვიოს ინტელექტუალური 

პოტენციალის ეფექტიანად გამოყენების დაჩქარება. 

ხელშემწყობი ფაქტორები სოციალურ-ეკონომიკური განვითარების  

შესაძლებლობათა სისტემას აყალიბებს. მათ შორის გადამწყვეტი მნიშვნელობა 

ადამიანის განვითარების, კვალიფიციური კადრების მომზადების, ქვეყნის 

ინტელექტუალური პოტენციალის ამაღლების შესაძლებლობების მაქსიმალურად 

გამოყენებას ენიჭება. 

საქართველოს სოციალურ-ეკონომიკური განვითარების შესაძლებლობები 

მაკროეკონომიკური უსაფრთხოების შემდეგი ძირითადი ამოცანების გადაწყვეტას უნდა 

ემსახურებოდეს: 

- ყველასათვის კეთილდღეობის, ადამიანის  უსაფრთხოების უზრუნველყოფას; 

- - ისტორიული გამოწვევების საპასუხოდ მსოფლიო მეურნეობაში საქართველოს 

ეკონომიკის ადეკვატური ფუნქციისა და ადგილის მოპოვებას; 

- საქართველოს ეკონომიკური თავისთავადობის, იდენტურობის, კულტურის, 

შენარჩუნებასა და გამდიდრებას გლობალური რისკების გაძლიერების პირობებში; 

- ეკონომიკური და სოციალური განვითარების ფაქტორების, პირობების ეფექტიანად 

გამოყენებას; 

- ღია ეკონომიკის პირობებში მაკროეკონომიკური პოლიტიკის ეფექტიანობისა და 

მაკოორდინებელი ფუნქციის როლის ამაღლებას. 

 

2.7.3. ახალი მაკროეკონომიკური პოლიტიკის აუცილებლობა 

 

აღნიშნული ამოცანების გადაწყვეტისათვის აუცილებელია ინტელექტუალურ-

მეთოდოლოგიური მზადყოფნა და შესაბამისი ღონისძიებების განხორციელება 

მიზნობრივი პროგრამების საშუალებით. 

ინტელექტუალურ-მეთოდოლოგიური მზადყოფნის არსია იმ რეალობის 

აღიარება, გაცნობიერება და გათვალისწინება, რომელიც ტრადიციულისაგან 

განსხვავებით, ახალი მაკროეკონომიკისა და შესაბამისად ახალი მაკროეკონომიკური 

პოლიტიკის ფორმირებასთანაა დაკავშირებული. ტრადიციული მაკროეკონომიკა 

ინდუსტრიული საზოგადოების ეპოქისათვის დამახასიათებელი ფენომენია. მისი 

თავისებურებანია: მოდერნიზმი, მატერიალური ფასეულობების წარმოების, 

ინდუსტრიული განვითარების, ფინანსური ურთიერთობების, დაგროვების, 

ადაპტაციური კავშირების, ეფექტიანობის, იერარქიული ურთიერთობების, 

უპირატესად სახელმწიფოებრივი საზღვრების ფარგლებში სრული კვლავწარმოებითი 

ციკლის გაბატონებული მდგომარეობა. 

ასეთ პირობებში მაკროეკონომიკური პოლიტიკა უშუალოდ განსაზღვრავდა 

მეურნეობრიობის ნებისმიერი სუბიექტისა და, აქედან გამომდინარე, ქვეყნის 

სოციალურ-ეკონომიკური განვითარების დინამიკასა და სტრუქტურას. მთავარი იყო 

მატერიალური წარმოების დაბალანსებულობის, რესურსების, დინამიკისა და 

ეფექტიანობის უზრუნველყოფა ერთობლივი მოთხოვნისა და ძირითად კაპიტალში 

ინვესტიციების  სტიმულირების საფუძველზე. ამიტომ მაკროეკონომიკურ პოლიტიკაში 

წინა პლანზე საფინანსო-საგადასახადო, ფულად-საკრედიტო, საერთოდ, ფინანსური 

სტაბილიზაციის პრობლემა იყო წამოწეული, მისი  ნეოლიბერალური ასპექტებით. 

პოსტინდუსტრიული განვითარების პირობებში ვითარება კარდინალურად 

იცვლება. პოსტინდუსტრიული განვითარება ობიექტურად მაკროეკონომიკისა და 

მაკროეკონომიკური პოლიტიკის სრულიად ახალ ტიპს აყალიბებს. ამ ნოვაციის 

გაუთვალისწინებლობა იმას იწვევს, რომ მაკროეკონომიკური განვითარება 

ტრადიციული კრიტერიუმებით ფასდება, რაც არასწორ დასკვნებს განაპირობებს და 

მათზე აგებული მაკროეკონომიკური პოლიტიკაც წინასწარ დასახული მიზნების 

ნაცვლად სულ სხვა შედეგებს იძლევა. 

თანდათან მკვიდრდება პოსტინდუსტრიული განვითარების შესაბამისი 

მაკროეკონომიკა, რომელიც შემდეგი ძირითადი თავისებურებებით ხასიათდება: 

პოსტმოდერნისტული და პოსტკაპიტალისტური ფასეულობების დამკვიდრება; 

არამატერიალური, ცოდნისეული, ინფორმაციული, ინტელექტუალური სიმდიდრის 

დაგროვება; ქსელური კავშირების გაფართოება; სოციალურ-ეკონომიკური 

ეფექტიანობის, შედეგიანობის პრიორიტეტულობა; თანასწორუფლებიანი, 

პარტნიორული, მონაწილეობითი, არასაბაზრო, თანამშრომლობითი ურთიერთობების 

გავრცელება; არაკონფრონტაციული, კომპრომისული და კონკურენტული 

ურთიერთობების თანაარსებობა; კვლავწარმოების ციკლის გამოსვლა 

სახელმწიფოებრივი საზღვრების ფარგლებიდან, ზესახელმწიფოებრივი და 

სახელმწიფოთაშორისი კვლავწარმოებითი ციკლების გაფართოება სხვადასხვა 

ქვეყანაში მოქმედი ტრანსნაციონალური კომპანიების ქსელის საფუძველზე; 



 53 

უპირატესად განახლებადი და ეკოლოგიური რესურსების გაფართოებულ 

კვლავწარმოებაზე გადასვლა. 

შესაბამისად პოსტინდუსტრიული ეკონომიკის დამკვიდრების კვალობაზე 

მაკროეკონომიკური რეგულირების სრულიად ახალი მოდელი და მექანიზმი 

ყალიბდება. მისი თავისებურებებიდან  განსაკუთრებით მნიშვნელოვანია შემდეგი. 

 ინდუსტრიულ სტადიაზე მაკროეკონომიკური რეგულირების  მთავარი შედეგი 

ეკონომიკური ზრდით, მთლიანი შიდა პროდუქტის მოცულობითა და დინამიკით 

გამოიხატება. ქვეყნის ადგილი როლიც საერთაშორისო ეკონომიკაში უპირატესად ამ 

მაჩვენებლებით აისახება. პოსტინდუსტრიულ სტადიაზე რეალური ეკონომიკის 

მნიშვნელობა უდიდესია, მაგრამ მაკროეკონომიკური რეგულირების შედეგიანობის 

განსაზღვრისათვის წინა პლანზე გამოდის ცხოვრების ხარისხი, ადამიანის 

პოტეცნიალის განვითარების ინდექსი, ქვეყნის წვლილი მსოფლიოს ინტელექტუალურ 

პოტენციალში, ინფორმაციული  სექტორის ეფექტიანობა, უპირატესობანი 

ინტელექტუალურ წარმოებაში, ინტელექტუალურ გაცვლაში, ინტერნეტიზაციის 

სფეროში, ვირტუალური ეკონომიკის განვითარებაში, რაშიც არა მარტო ფინანსური 

სფერო, არამედ აგრეთვე ცოდნის წარმოების სფეროც იგულისხმება. 

ტრადიციული მაკროეკონომიკური რეგულირება უპირატესად მკვეთრად 

შეზღუდულ რესურსების ეფექტიანად გამოყენების სტიმულირების ინსტრუმენტებით 

ხასიათდება. პოსტინდუსტრიულ სტადიაზე რესურსების შეზღუდულობის  არის და 

სტრუქტურა იცვლება: მატერიალური, არაგანახლებადი ბუნებრივი რესურსების 

შეზღუდულობა რჩება, მაგრამ მისი ზემოქმედება განვითარებაზე, ბაზარზე შედარებით 

მცირდება, ძირითადად განახლებადი რესურსების უპირატეს გამოყენებაზე  

გადასვლით, მათ შორის ახალი ცოდნის, ინოვაციების, მზის ენერგიის და ა.შ. 

პრიორიტეტულობას იძენს ახალი ცოდნის, ინფორმაციის, ინოვაციების, მათ 

საფუძველზე წარმოებული პროდუქციის გაცვლა. ყალიბდება მსოფლიოს ერთიანი 

ინფორმაციული, ტექნოლოგიური, ინოვაციური სივრცე, შესაბამისი ბაზრების, 

ბირჟების ქსელით. 

ასეთ პირობებში ქვეყნის განვითარებას, პირველ რიგში, საკუთარი და მსოფლიოს 

ინფორმაციული, ინოვაციური რესურსების გამოყენების უნარი განსაზღვრავს. 

ტრადიციული ნეოლიბერალური მაკროეკონომიკური პოლიტიკა მიმართული 

იყო ფინანსური სტაბილიზაციის პრიორიტეტულად უზრუნველყოფისაკენ 

მინიმალური ინფლაციისა და ეკონომიკაში სახელმწიფოს მინიმალური ჩარევის 

პირობებში ეკონომიკური ზრდის უპირატესად კონკურენტული საბაზრო მექანიზმით 

ინიცირებისათვის. მაგრამ პოსტინდუსტრიული განვითარებისათვის ეს უკვე საკმარისი 

აღარ არსი. 

პოსტინდუსტრიული გამოწვევების შესაბამისად ყალიბდება აქტიური 

მაკროეკონომიკური პოლიტიკის ახალი პრიორიტეტები, რომელთა რეალიზაცია 

საქართველოს სოციალურ-ეკონომიკური ჩამორჩენილობის დაძლევისა და მდგრად 

განვითარებაზე გადასვლის აუცილებელ პირობას წარმოადგენს. ეს პრიორიტეტებია: 

- სოციალურ-ეკონომიკური განვითარების პოლიტიკა, ყველასათვის ცხოვრების 

მაღალი ხარისხის მისაღწევად, გლობალიზაციის პირობებში საქართველოს 

თავისთავადობის შესანარჩუნებლად; 

- სოციალური პოლიტიკა, ადამიანური კაპიტალის განვითარების 

უზრუნველსაყოფად; 

- ეკოლოგიური პოლიტიკა, გარეგანი ბუნებრივი შეზღუდვების საკომპენსაციოდ;+ 

- მეცნიერულ-ტექნოლოგიური პოლიტიკა, ინოვაციური განვითარების 

დასამკვიდრებლად; 

- საგარეო-ეკონომიკური პოლიტიკა, გლობალურ ეკონომიკაში წარმატებული 

ინტეგრაციისათვის; 

- საფინანსო-საგადასახადო პოლიტიკა, წარმოების ფინანსური რესურსებით 

უზრუნველყოფისა და სტიმულირებისათვის; 

- ფულად-საკრედიტო პოლიტიკა, ეროვნული ვალუტის გამყარებისათვის, 

სოციალურ-ეკონომიკური განვითარების უზრუნველსაყოფად. 

მაკროეკონომიკური პოლიტიკის ასეთი რანჟირება განპირობებულია ქვეყნის 

მდგრადი და უსაფრთხო განვითარების უმაღლესი ფასეულობითა და კრიტერიუმებით. 

სწორედ ამის საფუძველზე უპირველეს პრიორიტეტად გამოდის სოციალურ-

ეკონომიკური განვითარების პოლიტიკა, ყველასათვის მაღალი ცხოვრების ხარისხია და 

გლობალური კონკურენციის გამწვავების პირობებში საქართველოს თავისთავადობის 

უზრუნველსაყოფად, ხოლო მაკროეკონომიკური პოლიტიკის ყველა სხვა მიმართულება 

ამ უმთავრესი პრიორიტეტის განხორციელებას უნდა ემსახურებოდეს.  

ამ პრიორიტეტებთან ერთად ობიექტურად ყალიბდება საკუთრივ სოციალურ-

ეკონომიკური განვითარების პრიორიტეტები, ფუნქციონალური და დარგობრივი 

პრიორიტეტების სახით. განსაკუთრებით მნიშვნელოვანია ფუნქციონალური 

პრიორიტეტების გამოყოფა, რომლებიც განვითარების ძირითად რესურსებს, წყაროებს, 

ფაქტორებს ასახავენ. 

ამ ასპექტში გადამწყვეტი მნიშვნელობა ადამიანური კაპიტალის პრიორიტეტს 

ენიჭება, რაც, თავის მხრივ, განათლების, მეცნიერების, ჯანმრთელობის, ინფორმატიკის, 

მართვის სფეროების განვითარების უპირველეს პრიორიტეტულობას გულისხმობს. 

სხვა პრიორიტეტია ფიზიკური კაპიტალის მაღალგანვითარებულობის  მიღწევა. 

აქ მთავარია ენერგეტიკული რესურსებით ქვეყნის მეურნეობის უზრუნველყოფა, 

განსაკუთრებით განახლებადი ენერგიის წყაროების საფუძველზე, აგრეთვე 

ბიოლოგიური რესურსების, ბიომასის  წარმოება საკონსტრუქციო მასალებისათვის, რაც 

ერთიანი ეკონომიკურ-ეკოლოგიური სისტემის, უნარჩენო წარმოების დამკვიდრების 

საფუძველია. 

თანამედროვე პირობებში განვითარების ერთ-ერთ უმნიშვნელოვანეს წყაროდ 

გეოეკონომკიური რესურსების გამოყენება გვევლინება. ამიტომ ფუნქციონალური 

პრიორიტეტთა შორის გეოეკონომიკური რესურსების გამოყენებაც უმნიშვნელოვანესია, 

რომელიც ადამიანურ კაპიტალთან და ფიზიკურ კაპიტალთანაც შეიძლება იყოს 

დაკავშირებული. 

დარგობრივი პრიორიტეტები, უწინარეს ყოვლისა, გლობალურ ტენდეციებთან 

ერთად ქვეყნის სპეციალიზაციისა და კონკურენტული უპირატესობებით 

განისაზღვრება. უმნიშვნელოვანესი დარგობრივი პრიორიტეტებია: 

- ინფორმაციული სექტორი; 

- აგროსასურსათო სექტორი; 

- ენერგეტიკა; 

- ტრანსპორტი და კომუნიკაციები; 

- ტურიზმი. 

თანამედროვე პირობებში მაკროეკონომიკური პოლიტიკის ერთ-ერთ 

უმნიშვნელოვანეს ამოცანას ზემოთ აღნიშნული პრიორიტეტების წარმატებული 

რეალიზაცია წარმოადგენს. მაგრამ ტრადიციული და ფრაგმანტული მეთოდებით ამ 

მიზანს ვერ მივაღწევთ. ამისათვის აუცილებელია ისეთი მაკროეკონომიკური 

პოლიტიკის შემუშავება და განხორციელება, რომელიც უზრუნველყოფს ნებისმიერ 

ეკონომიკურ გარემოში მატერიალური, ფინანსური და ინფორმაციული ნაკადების 

მართვას, დაგეგმვასა და კონტროლს. სისტემური მიდგომისა და ეკონომიკური 

კომპრომისების საფუძველზე სინერგიული  ეფექტის მიღების მიზნით. 

ტრადიციული მაკროეკონომიკური რეგულირებისაგან განსხვავებით ასეთი 

(ლოგისტიკური) მაკროეკონომიკური პოლიტიკისათვის დამახასიათებელია სხვადასხვა 

სუბიექტის ინტერესების შეხამება მათ შორის კომპრომისის მიღწევითა და 

არაკონფრონტაციული მართვით, რის გამოც იგი თავისი არსით მდგრადი და 

უსაფრთხო განვითარების ადეკვატური გამოხატულებაა; ეკონომიკური გარემოდან 

გამოსვლა და მასთან ერთად სოციალური, პოლიტიკური, ეკოლოგიური, 

ტექნოლოგიური ასპექტების  გათვალისწინება, რაც ნამდვილი სინერგიული ეფექტის 

მიღების შესაძლებლობას იძლევა; კომპრომისების სფეროს გაფართოვებით ყველა 

სუბიექტისა და ერთდროულად საერთო პასუხისმგებლობის განსაზღვრა; მოგების, 

შემოსავლის მიღებისა და სოციალური ამოცანების გადაწყვეტის დაბალანსების 

შესაძლებლობა; რაც გლობალური სინერგიული ეფექტის მიღების შესაძლებლობას 

იძლევა მსოფლიოს უახლესი ინოვაციების გამოყენების საფუძველზე; სამომავლო 

განვითარების კონსტრუირების, დაგეგმვის, მართვის, კონტროლისა და მუდმივი 

კორექტირების შესაძლებლობების გაფართოება; ანტიკრიზისული მართვის 

შედეგიანობის ამაღლება; პრევენციული ეკონომიკის დამკვიდრებისათვის ხელშეწყობა. 

ასეთი მაკროეკონომიკური პოლიტიკა ხელს უწყობს ისეთი მწვავე პრობლემების 

გადაწყვეტას, როგორიცაა: 

- სახელმწიფო და საბაზრო რეგულირების დაპირისპირებულობა;  

- საბაზრო და არასაბაზრო ურთიერთობების დაპირისპირებულობა; 

- ბაზრისა და დემოკრატიის დაპირისპირებულობა; 

- სახელმწიფოსა და ტრანსნაციონალური კომპანიების დაპირისპირებულობა; 

- ეროვნული თავისთავადობისა და გლობალიზაციის დაპირისპირებულობა; 

- რეალური და ვირტუალური ეკონომიკის დაპირისპირებულობა. 

სახელმწიფო მინიმალურად უნდა ერეოდეს მეურნეობრიობის მიმდინარე 

პროცესებში, რადგანაც ამ შემთხვევაში ბაზარი რესურსებსი უფრო ეფექტიანად 

გამოყენებას უზრუნველყოფს. სამაგიეროდ სახელმწიფოს ჩარევა აუცილებელია 

გრძელვადიანი ინვესტიციების განხორციელებისათვის, რასაც ბაზარი ერიდება 

უკუგების გადავადების გამო. საბაზრო ურთიერთობები ღირებულებითი და 

კონკურენტული ურთიერთობებია, მაგრამ პოსტინდუსტრიულ ეკონომიკაში 

არანაკლებ, თუ უფრო მეტად არა, ვითარდება არასაბაზრო და თანამშრომლობითი 

ურთიერთობები, რომლებიც ერთად თანაარსებობენ. 

გლობალიზაციის პირობებში, პოსტსოციალისტური ტრანსფორმაციული 

პროცესებისას აშკარად დადასტურდა, რომ საბაზრო ურთიერთობები ულმობლად, 

ეგოისტურად, ხშირად ბარბაროსულად ანადგურებს ასუსტებს, ადამიანსი 

კონსტიტუციურ უფლებებს და ანგრევს დემოკრატიას. ასეთ პირობებში მათ შორის 

მედიატორის როლის შესრულება მხოლოდ ძლიერ და ეფექტიან სახელმწიფოს 

შეუძლია. 

ტრანსნაციონალური კომპანიები ზოგჯერ ისეთი ძლეირნი არიან, რომ წარმოება 

და ოპერაციები ხშირად ქვეყნის ფარგლებს გარეთ გააქვთ და ამით ეროვნულ 

სახელმწიფოს ასუსტებენ. მეორე მხრივ, მათ მაინც ძლიერი სახელმწიფო უფრო აწყობთ 

არა მარტო წესრიგის უზრუნველყოს თვალსაზრისით, არამედ, აგრეთვე, ინოვაციური 

და ინფრასტრუქტურული დარგების განვითარებისათვის, მათი ფინანსური 

რესურსების უზრუნველსაყოფად. ბოლო ათწლეულებში ნეოლიბერალურმა 

გლობალიზაციამ ეროვნულ თავისთავადობას აშკარა საფრთხე შეუქმნა, რაც, თუ ასე 

გაგრძელდა, დამანგრეველი კატასტროფით ემუქრება კაცობრიობას. ამიტომ უაღრესად 

აქტუალური გახდა ეროვნული თავისთავადობის შენარჩუნებისა და გლობალიზაციის 

რეგულირებადი პროცესების, (პრინციპების) თავსებადობის ამოცანა, რომლის 

გადაწყვეტა მხოლოდ შესაბამისი კომპრომისების საფუძველზეა შესაძლებელი. 

ასევე უდიდესი საფრთხის შემცველია რეალური ეკონომიკის, განსაკუთრებით 

ინფორმაციული ტექნოლოგიების საფუძველზე, ფინანსური ეკონომიკის 

სპეკულაციური ზრდა, ფასიანი ქაღალდების ბაზრის კოლოსალური გაფართოების 

სახით. შედეგად ირღვევა უმნიშვნელოვანესი მაკროპროპორციები ქვეყანაში, მათ შორის 

თანაფარდობა რეალურ და ფინანსურ ნაკადებს შორის, იშლება რეალური წარმოების 

ეფექტიანი დაფინანსებისა და მოტივაციური მექანიზმები, ხოლო ე.წ. ფინანსური 

ბუშტის გასკდომის შემთხვევაში შედეგები კატასტროფული აღმოჩნდება. 

უმნიშვნელოვანეს მაკროეკონომიკურ პროგრამებს სახელმწიფო ქვეყნის 

მდგრადი და უსაფრთხო განვითარების უზრუნველსაყოფად შეიმუშავებს და 

განახორციელებს. პრიორიტეტულობა შემდეგ პროგრამებს ენიჭება. 

 

2.7.4. სოციალურ-ეკონომიკური განვითარების კომპლექსური პროგრამა 

 

სოციალურ-ეკონომიკური განვითარების დონე  უშუალოდ განსაზღვრავს ქვეყნის 

ეკონომიკურ უსაფრთხოებას. ამ ასპექტში მთავარია მაკროეკონომიკური 

უსაფრთხოების ადეკვატური მთლიანი შიდა პროდუქტის აბსოლუტური მოცულობა და 

მისი ზრდის ტემპი.  

პროგრამის  მთავარი სტრატეგიული მიზანია რეალური სოციალურ-

ეკონომიკური პირობების შექმნა საქართველოს ევროკავშირში რეალური 

გაერთიანებისათვის, რაც ამისათვის განსაზღვრული კრიტერიუმების რეალიზაციას 

გულისხმობს. 

საქართველოს მაკროეკონომიკური უსაფრთხოების უზრუნველყოფის 

უმნიშვნელოვანესი ამოცანებია: 

- მოსახლეობის ერთ სულზე მთლიანი შიდა პროდუქტის ზღვრული სიდიდის 

მიღწევა 6-8 ათასი აშშ დოლარის მოცულობით; 

- ინვესტიციების ზღვრული დონის რეალიზაცია, რომელიც მთლიანი შიდა 

პროდუქტის მიმართ 23,0%-ის ოდენობით გამოიხატება. ამისათვის ფაქტობრივი 

მაჩვენებელი 3,8-ჯერ უნდა გაიზარდოს; 

- ეკონომიკის სტრუქტურული სრულყოფა: სოფლის მეურნეობის წილის 

უზრუნველყოფა მთლიანი შიდა პროდუქტის მიმართ დაახლოებით 8-9%-ის 

ფარგლებშია, ნაცვლად ფაქტობრივი 20-21%-ისა. ეს მიიღწევა სასოფლო-სამეურნეო 

წარმოების მაღალგანვითარებულ დარგად ჩამოყალიბების პირობებში, 

მრეწველობის წილის გადიდება მთლიან შიდა პროდუქტში ფაქტობრივი 13%-დან 

22-25%-მდე, უპირატესად გადამამუშავებელი მრეწველობის პროგრესული და 

მაღალშემოსავლიანი დარგების სწრაფი განვითარების საფუძველზე; მომსახურების 

სფეროს წილის ამაღლება მთლიან შიდა პროდუქტში დაახლოებით 65-70%-მდე; 

- წარმოების ეფექტიანობის მკვეთრი ამაღლება, რესურსების ეკონომია, შრომის 

მწარმოებლურობის ამაღლება დაახლოებით 8500 დოლარამდე წელიწადში, რაც 

ფაქტობრივ დონეს 4,8-ჯერ აღემატება. ეფექტიანობის ამაღლების კომპლექსური 

პროგრამა წარმოების ინვესტიციურ და არაინვესტიციურ ინტენსიფიკაციას უნდა 

დაემყაროს. 

ამ ზღვრული სიდიდეების მიღწევა საქართველოში პოსტინდუსტრიული 

ეკონომიკის ჩამოყალიბების და მდგრად და უსაფრთხო განვითარებაზე გადასვლის 

აუცილებელი წანამძღვარია. 

აუცილებელია ეკონომიკური ტრანსფორმაციის ისეთი პრიორიტეტული 

მიმართულებების ერთდროულად განხორციელება, როგორიც არის: 

- განვითარების სოციალური, ინსტიტუციური და სტრუქტურული პირობების 

კომპლექსურად უზრუნველყოფა; 

- მაკროეკონომიკური სტაბილურობის უზრუნველყოფა; 

- ფასების დამახინჯების ლიკვიდაცია; 

- ვაჭრობისა და ინვესტიციების ლიბერალიზაცია. 

 

2.7.5. სოციალური უსაფრთხოების პროგრამა 

 

აუცილებელია სოციალური უსაფრთხოებისა და განვითარებსიადმი მიდგომის 

კარდინალური შეცვლა. უნდა დამკვიდრდეს ადამიანის, სოციალურ  განვითარების 

უპირველესი პრიორიტეტი და ყველა ქმედება ყველა სუბიექტის მიერ ამ მიზნით უნდა 

ხორციელდებოდეს. 

სოციალური უსაფრთხოება თავისი შინაარსითა და ზემოქმედებით სცილდება 

ცალკეული ადამიანის უსაფრთხოებისა და სიღარიბის დაძლევის პრობლემებს და 

გულისხმობს სოციალური კაპიტალის გაფართოებული კვლავწარმოების პროცესს 

აწმყოსა და მომავალში. 

საქართველოს სოციალური უსაფრთვხოების პროგრამის მიზანია ევროპის 

კავშირის სოციალურ სივრცესთან თავსებადობის მიღწევა ადამიანური კაპიტალის, 

სოციალური ურთიერთობებისა და პირობების ადეკვატური უზრუნველყოფის გზით 

ქვეყნის ეროვნული თავისთავადობის შენარჩუნების აუცილებლობის 

გათვალისწინებით. 

ამისათვის საქართველოს უმნიშვნელოვანეს სტრატეგიულ ამოცანებად 

ცხადდება: 

- სოციალური დიფერენციაციის მკვეთრი შემცირება, მათ შორის: მთლიანი 

მოხმარების მიხედვით ჯინის კოეფიციენტის შემცირება ფაქტობრივი 37%-დან მის 

ზღვრულ დონემდე, რომელიც დაახლოებით 24%-ს შეადგენს; 

- ადამიანური კაპიტალის განვითარების დონის მკვეთრი ამაღლება; 

- სოციალური ურთიერთობების განმსაზღვრელი იმპერატივების - თანასწორობის, 

პარტნიორობის, სუბსიდიარობის, ურთიერთსარგებლობის, მართვაში 

მონაწილეობის უზრუნველყოფას საქმიანობის ყველა დონეზე და სფეროში; 

- გენდერული ფაქტორის ეფექტიანად გამოყენება, ქალისა და მამაკაცის 

თანასწორობის დამკვიდრება;  

- ყველასათვის ერთნაირი შესაძლებლობების, შემოქმედებითი შრომის პირობების 

შექმნა განათლების, ინფორმატიზაციის, მეცნიერების, ჯანმრთელობის სფეროების 

უპირატესი განვითარების საფუძველზე; 

- საგანმანათლებლო ბიზნესის ინსტიტუციური, სტრუქტურული, პერსონალური, 

მენეჯმენტური, ლოგისტიკური უზრუნველყოფა; 

- სოციალური სახელმწიფოს დამკვიდრება, რომელიც ვალდებულია უზრუნველყოს 

თითოეული ადამიანის ღირსეული არსებობა; 

- სოციალური სფეროს "ნარჩენი" პრინციპის მიხედვით დაფინანსების შეწყვეტა, 

ყველა სახის გეგმის, პროგრამის, მათ შორის ინდიკატური გეგმებისა და სახელმწიფო 

ბიუჯეტის აგება მიზანშეწონილი სოციალური მაჩვენებლების მისაღწევად ყველა 

რესურსის მობილიზების საფუძველზე; 

- დასაქმების, სამუშაო ადგილების შექმნის სტიმულირება მოქალაქეებისათვის 

თანაბარი შესაძლებობების შექმნით, პირველ რიგში, განათლების, ჯანმრთელობის 

სფეროებისა განვითარების საფუძველზე; 

- განათლების სისტემის სრულყოფა, მათ შორის დაფინანსების წყაროების 

დივერსიფიკაციით, უფასო და ფასიანი სწავლების სრულყოფით, ფასიანი სწავლების 

გრძელვადიანი საბანკო დაკრედიტების გაფართოებით, დისტანციური სწავლების 

და ვირტუალური უნივერსიტეტების ქსელის გავრცელებით; 

- საპენსიო სისტემის განვითარება ინსტიტუციური და სტრუქტურული რეფორმები, 

სადაზღვევო პრინციპების განხორციელების გზით; 

- პენსიების ეტაპობრივი გადიდება ეკონომიკური განვითარებისა და შემოსავლების 

ზრდის კვალობაზე; 

- საპენსიო უზრუნველყოფაში სახელმწიფო, პირადი და საბაზრო ინსტიტუტების 

მონაწილეობის ოპტიმიზაცია, მოსახლეობის დაბერების, ჯანმრთელობის 

გაუმჯობესების შედეგად პენსიაზე გასვლის ასაკის მიზანშეწონილი ზრდის 

გათვალისწინებით; 

- საკუთრების გადანაწილებაში, ბიზნესის დაფინანსებაში საპენსიო ფონდის 

შემოსავლების ეფექტიანი გამოყენების უზრუნველყოფა, რაც სრულიად ახალი 

ჰუმანური საზოგადოების ჩამოყალიბების უმნიშვნელოვანესი წანამძღვარია; 

- ჯანმრთელობის სისტემის განვითარება, ინსტიტუციური და სტრუქტურული 

რეფორმების, პრევენციული და სადაზღვევო მედიცინის დამკვიდრების გზით; 

-  სამედიცინო უზრუნველყოფაში სახელმწიფო, პირადი და საბაზრო ინსტიტუტების 

მონაწილეობის ოპტიმიზაცია; 

- სამედიცინო ბიზნესის ინსტიტუციური, სტრუქტურული, პერსონალური, 

მენეჯმენტური, ლოგისტიკური უზრუნველყოფა; 

-  მოსახლეობის ღარიბი ფენების  სოციალური დაცვის კომპლექსური ღონისძიებების 

განხორციელება; 

- დედათა და ბავშვთა სოციალური დაცვის კომპლექსური ღონისძიებების 

განხორციელება. 

 

2.7.6. ეკოლოგიური უსაფრთხოების პროგრამა 

 

საქართველოს ეკოლოგიური უსაფრთხოების პროგრამის მიზანია ევროპის 

კავშირის ეკოლოგიურ სივრცესთან თავსებადობის მიღწევა მდგრადი განვითარების, 

ერთიანი ეკონომიკურ-ეკოლოგიური სისტემის ფუნქციონირების, ბუნებრივი გარემოს 

შენარჩუნებისა და გამდიდრების უზრუნველყოფის საფუძველზე. 

პროგრამა ასახავს: საქართველოს მდგრად განვითარებაზე გადასვლის 

მოთხოვნებსა და პირობებს, ეკოლოგიურ სტრატეგიასა და მისი განხორციელების 

მექანიზმს. 

საქართველოს ეკოლოგიური სტრატეგიის უმნიშვნელოვანეს მიმართულებებად 

მიჩნეულია: 

- რიო-დე-ჟანეიროს, კოპენჰაგენის, კიოტოს, იოჰანესბურგის სმიტების 

გადაწყვეტილებათა შესაბამისად ეკოლოგიური სტრატეგიის განხორციელება; 

- მდგრად ეკოლოგიურ განვითარებაზე გადასვლის რაც შეიძლება ხანმოკლე 

პერიოდში უზრუნველყოფა; 

- ეკოლოგიური უსაფრთხოებისადმი ვიწრო ბუნების დაცვითი კონცეფციის დაძლევა, 

ბუნების დაცვის განვითარების პროცესის ორგანულ ნაწილად აღიარება, ბუნების 

სოციალიზაციისა და ერთიანი ეკონომიკურ-ეკოლოგიური სისტემის ჩამოყალიბების 

ყოველმხრივ სტიმულირება; 

- ერთიანი ეკონომიკურ-ეკოლოგიური სისტემის ჩამოყალიბება, რომლის არსია 

ადამიანის განვითარებისათვის ეკოლოგიური პირობების შექმნა, ბუნების დაცვისა 

და გამდიდრების უზრუნველყოფა, უპირატესად არგანახლებადი რესურსების 

გამოყენებიდან უპირატესად განახლებადი რესურსების გამოყენებაზე გადასვლა, 

ბიოლოგიური მასის საკონსტრუქციო მასალად უპირატესი გამოყენება, უნარჩენო 

წარმოების ორგანიზაცია; 

- ეკოლოგიური განვითარების სტრატეგიული მართვის განხორციელება სინერგიული 

მართვის, ინდიკატური დაგეგმვის, კონტროლის, ინსტიტუციური და 

სტრუქტურული უზრუნველყოფის, კონკრეტულ მაჩვენებელთა სისტემის, მათ 

შორის საქართველოს მდგრადი განვითარებისა და სოციალურ-ეკონომიკური 

დისჰარმონიულობის მაჩვენებლების თავსებადობის მიღწევის საფუძველზე; 

- ყველა სახის ბუნებრივ რესურსზე, განსაკუთრებით მიწაზე, სახელმწიფო 

საკუთრების პრიორიტეტის უზრუნველყოფა; 

- ქვეყნის მთეო ტერიტორიაზე ბუნებრივი გარემოს, ცოცხალი და არაცოცხალი 

ბუნების დაცვა და გამდიდრება, მათ შორის დაცული ბუნებრივი ტერიტორიების, 

ეროვნული პარკების სისტემის მეშვეობით; 

- ëკოლოგიური უსარფთხოების უზრუნველყოფის ეკონომიკური მექანიზმის 

სრულყოფა, მათ შორის მისი მოკლევადიანი, საშუალოვადიანი, გრძელვადიანი 

დაგეგმვისა და მართვის, ბუნებათსარგებლობის ფასიანობის, შეღავათიანი 

დაკრედიტების, დაბეგვრის, ბუნებრივი რესურსების ეკონომიის, ენერგიის 

დაზოგვის, წარმოებისა და მოხმარების ნარჩენების გადამუშავებისა და 

უტილიზაციის სტიმულირების გზით; 

- მიწის რესურსების დაცვა მიწის კადასტრის სრულყოფის, მიწის ხარისხისა და 

გამოყენების ეფექტიანობის ამაღლების, ეროზიის მკვეთრი შემცირების, 

ინსტიტუციური და საკანონმდებლო მექანიზმების უკუგების გადიდების 

საფუძველზე; 

- ტყისა და სხვა ბიოლოგიური რესურსების დაცვა და გამდიდრება, მათი 

გამაჯანსაღებელი და საწარმოო ფუნქციების გაძლიერება, ფართობებისა და 

მოცულობის მკვეთრი ზრდა ბიომასის კვლავწარმოების მკვეთრი შემცირებით, 

ზრდის სტიმულატორების აქტიურად გამოყენებით, სწრაფად მზარდი ჯიშებისა და 

სახეობების გავრცელებით, ხე-ტყის კონტრაბანდული ექსპორტის აკრძალვით, 

ავადმყოფებებისაგან დაზღვევით; 

- ტყის მასივების გაშენების მკვეთრი ზრდა, მისი კულტურული მოწყობის, 

ათვისების, ეფექტიანი გამოყენების კომპლექსური ღონისძიებების განხორციელება; 

- წყლის რესურსების დაცვა და გამდიდრება მსოფლიოში მათი შემცირების 

ტენდენციის გათვალისწინებით, წყლის კადასტრის, წყლის გამაჯანსაღებელი და 

საწარმოო ფუნქციების გაძლიერების, ექსპორტის შესაძლებლობების მაქსიმალურად 

გამოყენების, მისი გაბინძურების თავიდან აცილების გზით; 

- ატმოსფეროს დაცვა გაბინძურებისაგან, განსაკუთრებით ენერგეტიკისა და სხვა 

სამრეწველო წარმოების წყაროებიდან. 

ამ სტრატეგიის განხორციელება სპეციალური მიზნობრივი პროგრამების 

რეალიზაციას მოითხოვს, რომელთაგან მთავარია: ეკოლოგიური უსაფრთხოების 

კანონმდებლობა, ნორმატიული უზრუნველყოფა - ხარისხის სტანდარტები, 

ეკოლოგიური ნორმები; ინფორმაციული უზრუნველყოფა - ეკოლოგიური 

მონიტორინგი, კადასტრები; ბუნებათსარგებლობის ეკონომიკური რეგულირება და 

დაფინანსება; ენერგეტიკის, მრეწველობის, ტრანსპორტის, სოფლის მეურნეობის, 

მომსახურების სფეროს, შინამეურნეობების როლის განსაზღვრა ეკოლოგიური 

უსაფრთხოების მიღწევაში. 

ეკოლოგიური უსაფრთხოება სოციალურ-ეკონომიკური განვითარების 

ორგანული ნაწილია და იგი არა მარტო უმნიშვნელოვანესი საზოგადოებრივი 

დოვლათია, სიმდიდრეა, არამედ ერთდროულად ქვეყნის პროგრესის დაჩქარების 

აუცილებელი პირობაცაა. 

 

2.7.7. მეცნიერულ-ტექნოლოგიური და ინოვაციური უსაფრთხოების პროგრამა 

 

მეცნიერულ-ტექნოლოგიური და ინოვაციური უსაფრთხოება საქართველოს 

სოციალურ-ეკონომიკური განვითარების უმნიშვნელოვანესი რეალური ფაქტორია. მისი 

ძირითადი მიზანია საქართველოს სოციალურ-ეკონომიკური განვითარების დაჩქარება 

წარმოების ინტენსიფიკაციის საფუძველზე, ევროპის კავშირის ტექნოლოგიურ 

სივრცესთან თავსებადობის მიღწევა და ქვეყნის მდგრადი და უსაფრთხო განვითარების 

ტრაექტორიაზე გადასვლისათვის შეუქცევადი მატერიალური და ინტელექტუალური 

ბაზის ჩამოყალიბება. 

პროგრამა მოიცავს: ტექნოლოგიური და ინოვაციური განვითარების 

მოთხოვნებსა და პირობებს საქართველოს თავისებურებების გათვალისწინებით, მის 

გრძელვადიან სტრატეგიასა და განხორციელების  მექანიზმს. 

საქართველოს ტექნოლოგიური და ინოვაციური სტრატეგიის მთავარ 

მიმართულებებად განსაზღვრულია: 

- განვითარებულ ქვეყნებთან შედარებით ტექნოლოგიურ და ინოვაციურ სფეროებში 

ჩამორჩენილობის მაქსიმალურად ხანმოკლე პერიოდში დაძლევა; 

- ქვეყნის მიმზიდველობისა და კონკურენტუნარიანობის ხარისხის მკვეთრი ამაღლება 

უცხოური ინვესტიციების მოზიდვისათვის, რომლებსაც ტექნოლოგიური და 

მენეჯმენტური ინოვაციები მოჰყვება; 

- ახალი ტექნოლოგიების გამოყენება ადამიანის განვითარების, რესურსებსი ეკონომიის, 

წარმოების ეფექტიანობის ამაღლებისათვის; 

- ინფორმაციულ-კიმუნიკაციური, ბიოლოგიური, ენერგეტიკული განვითარების 

პროცესში საქართველოს აქტიური მონაწილეობის უზრუნველყოფა; 

- უპირატესად არაგანახლებადი რესურსების გამოყენებიდან უპირატესად 

განახლებადი რესურსების გამოყენებაზე გადასვლა; 

- კომპიუტერული ქსელების განვითარება და საერთაშორისო კომპიუტერულ ქსელში 

საქართველოს ინტეგრაცია; 

- ტექნოლოგიურ ცვლილებებთან დაკავშირებული რისკების რეგულირების ეროვნული 

სტრატეგიის შემუშავება და განხორციელება; 

- ექსპორტის მკვეთრი გადიდება ახალი ტექნოლოგიებისა და ინოვაციების 

საფუძველზე. 

აღნიშნული სტრატეგიის განხორციელების მექანიზმის ძირითადი 

კომპონენტებია: 

- საბაზრო კონკურენტული და თანამშრომლობითი ურთიერთობების ოპტიმიზაცია 

მატერიალურ და არამატერიალურ სფეროებში; 

- მეცნიერულ-ტექნოლოგიური განვითარების კონკრეტული  მიმართულებებისა და 

ღონისძიებების დასახვა, სახელმწიფო მეცნიერულ-ტექნოლოგიური პოლიტიკის 

გააქტიურება, მეცნიერულ-ტექნოლოგიური განვითარების გრძელვადიანი 

პროგრამის შემუშავებადა განხორციელება; 

- სახელმწიფოს, ცალკეული ფირმების, სამეცნიერო და ტექნიკური წრეების 

ინტერესებისა და ძალისხმევის გაერთიანება ქვეყნის ტექნოლოგიური განვითარების 

დასაჩქარებლად; 

- ფუნდამენტური და გამოყენებითი მეცნიერების განვითარების მიზნობრივი 

პროგრამების შემუშავება და განხორციელება საქართველოს კონკურენტული 

უპირატესობების უზრუნველსაყოფად, უახლესი ტექნიკის, ტექნოლოგიებისა და 

პროდუქციის შექმნის გზით, კონკრეტული დარგებისა და რეგიონებისათვის; 

- მეცნიერებაზე დანახარჯების ზღვრული სიდიდის მიღწევა 2%-ის ოდენობით მშპ-ის 

მიმართ, ნაცვლად ფაქტობრივი 0,2%ისა; 

- ტექნოლოგიური განვითარების ინდექსის მიხედვით განვითარებულ ქვეყნებთან 

თავსებადობის მიღწევა, მათ შორის ყოველ 1000 მცხოვრებზე ინტერნეტ კავშირების 

ზღვრული დონის მიღწევა 2,53 ოდენობით, ნაცვლად ფაქტობრივი 0,45, ანუ მისი 

5,6-ჯერ გადიდება, რაც შეიძლება ხანმოკლე პერიოდში; 

- მოსახლეობის 50%-ის მიერ კომპიუტერის ფლობა და ინტერნეტში ჩართვის 

უზრუნველყოფა მაქსიმალურად ხანმოკლე პერიოდში; 

- უპირველესი მნიშვნელობისაა მცირე, ვენჩურული, სამეცნიერო-ინოვაციური 

მეწარმეობის განვითარება შემდეგი მიმართულებებით: მცირე და სამეცნიერო-

საწარმოო გაერთიანებების, სტრუქტურების, მათ შორის ბიზნეს-ინოვაციური 

ცენტრების, ბიზნესის ინკუბატორების, ტექნოპარკების შექმნა; დაფინანსების, 

დაკრედიტების, დაზღვევის ინსტიტუტების ქსელის ჩამოყალიბება; მატერიალურ-

ტექნიკური უზრუნველყოფის ორგანიზაციების - სალიზინგო, მომმარაგებელი 

ფირმების, მანქანა-მოწყობილობის კოლექტიური გამოყენების ცენტრების შექმნა; 

- ტექნოლოგიების, ინფორმაციული სისტემების, პარტნიორების ძიების ცენტრების 

ჩამოყალიბება; 

- ტექნოლოგიური ბირჟების, სავაჭრო სახლების, ბაზრობების ორგანიზაცია; 

- მარკეტინგული, სარეკლამო, აუდიტორული, კონსალტინგური, იურიდიული, 

სასერტიფიკაციო მომსახურე სტრუქტურების შექმნა და გაფართოება; 

- საიმედო სამართლებრივი გარანტიების უზრუნველყოფა საკუთრების ყველა 

ფორმის ეფექტიანი ფუნქციონირებისა და მეწარმეობის ყველა სახის 

განვითარებისათვის; 

- ეფექტიანი საგადასახადო და საკრედიტო პოლიტიკის განხორციელება საწარმოების 

შემოსავლების ინოვაციური საქმიანობის საბოლოო შედეგებთან მჭიდრო კავშირის 

უზრუნველსაყოფად. 

მეცნიერულ-ტექნოლოგიური და ინოვაციური უსაფრთხოების უზრუნველყოფა 

საქართველოს ეკონომიკური და ტექნოლოგიური კონკურენტუნარიანობის გარანტიას 

იძლევა. 

 

2.7.8. საგარეო-ეკონომიკური უსაფრთხოების პროგრამა 

არსებითი მნიშვნელობა საქართველოს საგარეო-ეკონომიკურ უსაფრთხოებას 

ენიჭება, რადგანაც მის გარეშე იგი საერთაშორისო ეკონომიკაში ჩართვას ვერ შეძლებს 

და ქრონიკულად ჩამორჩენილ ქვეყნად დარჩება. 

საქართველოს საგარეო-ეკონომიკური უსაფრთხოების პროგრამის ძირითადი 

მიზანია ევროპის კავშირის ეკონომიკურ სივრცეში ინტეგრაცია და ამით ეკონომიკური 

გლობალიზაციის უპირატესობების მაქსიმალურად გამოყენება. 

საგარეო-ეკონომიკური უსაფრთხოების სტრატეგიის ძირითადი 

მიმართულებებია: საგარეო-ეკონომიკურ სფეროში ზღვრული სიდიდეების 

უზრუნველყოფა; ექსპორტისა და იმპორტის თანაფარდობის ოპტიმიზაცია; კაპიტალის 

მოძრაობაზე ეფექტიანი კონტროლის უზრუნველყოფა; უცხოური ინვესტიციების 

მოზიდვა; სამუშაო ძალის გადინების შეწყვეტა; ეკონომიკის დედოლარიზაციის 

უზრუნველყოფა; ეროვნული ვალუტის უსაფრთხოების მიღწევა. 

ამ სტრატეგიამ შემდეგი პრიორიტეტული ამოცანების გადაწყვეტა უნდა 

უზრუნველყოს: 

- საქონლის ექსპორტის წილის ამაღლება მშპ-ის მიმართ ზღვრულ დონემდე, 

რომელიც დაახლოებით 48,0%-ს შეადგენს, ნაცვლად ფაქტობრივი 9,3%-ისა, ანუ 5-

ჯერ; 

- მოსახლეობის ერთ სულზე საქონლის ექსპორტის ზღვრული სიდიდის მიღწევა 500 

დოლარის მოცულობით, ნაცვლად ფაქტობრივი 66 დოლარისა, ანუ დაახლოებით 

7,5-ჯერ გადიდება;  

- ექსპორტით იმპორტის გადაფარვის ზვრული დონის მიღწევა დაახლოებით 75%-

მდე, ნაცვლად ფაქტობრივი 45%-სა, ანუ 30 პროცენტული პუნქტით; 

- მოსახლეობის მოხმარებაში იმპორტის წილის შემცირება ზღვრულ 30%-მდე, 

ნაცვლად ფაქტობრივი 69%-სა, ანუ 39 პროცენტული პუნქტით; 

- მაღალი  ტექნოლოგიების  ექსპორტის წილის ამაღლება მრეწველობის საერთო 

ექსპორტში ზღვრულ 6%-მდე; 

- პირდაპირი უცხოური ინვესტიციების გადიდება ოპტიმალურ დონემდე; 

- საგარეო ვალის შემცირება ზღვრულ 30%-მდე მშპ-ის მიმართ, ნაცვლად ფაქტობრივი 

50%-ისა; 

- კაპიტალის გაქცევის მინიმიზაცია, რომლის მასშტაბებიც მაღალია, რაც 

საგადასახდელო ბალანსში წმინდა შეცდომებისა და გამოტოვებების მუხლის 

მაღალი წილით ვლინდება;  

- ეკონომიკის დოლარიზაციის მკვეთრი შემცირება, ლარის განმტკიცების 

კომპლექსური ღონისძიებების განხორციელება, ევროზონაში საქართველოს 

მზადყოფნის პირობების უზრუნველსაყოფად. 

დასახული ამოცანების გადაწყვეტა ურთულესი პრობლემაა. მაგრამ ეს 

ობიექტური აუცილებლობაა, რადგანაც სხვა შემთხვევაში საქართველო კაცობრიობის 

განვითარების მაგისტრალურ ხაზს ჩამოშორდება, მის პერიფერიაზე აღმოჩნდება, 

განვითარებული ქვეყნების ეკონომიკურ დანამატად გადაიქცევა, მუდმივი 

კონფლიქტებისა და დეზინტეგრაციული პროცესების არენად იქცევა, რაც მის 

არსებობას სერიოზულ საფრთხეს შეუქმნის. 

 

2.7.9. ფინანსური უსაფრთხოების პროგრამა 

 

გლობალიზაციის პირობებში ფინანსური უსაფრთხოების მნიშვნელობა 

მაღლდება. მის პრიორიტეტულობას ის იწვევს, რომ გლობალური რისკების პირობებში 

ფინანსური რესურსების საკმარისი მოცულობით მიღების უნარი ნებისმიერი 

სახელმწიფოს, ფირმის, ინდივიდის დამოუკიდებლობის, თავისუფლებისა და 

კეთილდღეობის საფუძველია. 

საქართველოს ფინანსური უსაფრთხოების მიზანია ევროპის კავშირის ფინანსურ 

სივრცესთან თანდათანობით ინტეგრაცია, ფინანსური რესურსებით სოციალურ-

ეკონომიკური განვითარების შეუფერხებლად უზრუნველყოფა, გლობალური 

ფინანსური საფრთხეების დროულად პრევენცია. 

ფინანსური უსაფრთხოების მიღწევა მხოლოდ სისტემური, კომპლექსური 

მიდგომის საფუძველზე შეიძლება სახელმწიფო, კერძო ბიზნესისა და 

შინამეურნეობების ერთობლივი ძალისხმევის საფუძველზე. განსაკუთრებით 

მნიშვნელოვანია მისი  ისეთი კომპონენტების გათვალისწინება, როგორიც არის: 

საბიუჯეტო-საგადასახადო უსაფრთხოება; ფასიანი ქაღალდების ბაზრის მდგრადობა; 

საპენსიო და სადაზღვევო სფეროების მდგრადი განვითარება; საშინაო და საგარეო 

ვალის ზემოქმედება ფინანსურ და ეკონომიკურ უსარფთხოებაზე; ფულად-საკრედიტო 

სფეროს უსაფრთხოება; საგარეო-ეკონომიკური ანგარიშსწორების უსაფრთხოება; 

სავალუტო უსაფრთხოება. 

ფინანსური უსაფრთხოების სტრატეგიის ძირითადი ამოცანებია:  

- მთლიანი შიდა შემოსავლისა და მთლიანი ეროვნული შემოსავლის ზღვრული 

მოცულობების მიღწევა; 

- მატერიალური ეკონომიკისა და ვირტუალური ეკონომიკის, კერძოდ, ფინანსური 

ეკონომიკის თანაფარდობის ოპტიმიზაცია; 

- ქვეყნის ფინანსური სივრცის მდგრადობის შენარჩუნება; 

- ფინანსური უსაფრთხოების ძირითადი ინდიკატორების თავსებადობის 

უზრუნველყოფა; 

- საფინანსო-საგადასახადო და ფულად-საკრედიტო ადმინისტრირების 

გაუმჯობესება; 

- საერთაშორისო საფინანსო ორგანიზაციებთან თანამშრომლობის გაღრმავება. 

ამ ამოცანების გადაწყვეტა ფინანსური და ფულად-საკრედიტო პოლიტიკის  

გააქტიურებას მოითხოვს. 

განსაკუთრებით მნიშვნელოვანია სახელმწიფოს საბიუჯეტო პოლიტიკის 

შედეგიანობის ამაღლება, არასაბიუჯეტო ფონდების ფუნქციონირების გაუმჯობესება, 

საწარმოთა ფინანსების განვითარება, ფინანსური ბაზრების შესაძლებლობების 

გამოყენება ინვესტიციური რესურსების გასაფართოებლად. 

განსაკუთრებულ ყურადღებას მოითხოვს სახელმწიფო ბიუჯეტის რეალური 

შემოსავლების აბსოლუტური მოცულობის მდგრადი ზრდისა და მისი მაღალი 

დეფიციტის დაძლევის პრობლემა. დამაფიქრებელია საბიუჯეტო შემოსავლებში 

საგადასახადო შემოსავლებისა და სპეცფონდების შემოსავლების წილის ზრდა 

არასაგადასახადო შემოსავლების წილის შემცირების ფონზე. დასახვეწია საგადასახადო 

შემოსავლების სტრუქტურაც. 

საბიუჯეტო შემოსავლების გადიდებისათვის არსებითი მნიშვნელობა ენიჭება 

ეკონომიკური ზრდის სტიმულირებას, საგადასახადო ბაზის გაფართოებას, 

ჩრდილოვანი ეკონომიკის ლეგალიზაციის, საგადასახადო სისტემის ევროკავშირის 

საგადასახადო სისტემასთან დაახლოებას, მის სრულყოფას, საგადასახადო ტვირთის 

შემსუბუქებით, ადმინისტრირების გაუმჯობესებით, რამაც გადასახადების 

მაქსიმალური ამოღება უნდა უზრუნველყოს. 

სრულყოფას მოითხოვს სახელმწიფო ბიუჯეტის ხარჯებიც. მაგრამ მთავარი 

პრობლემა არის ხანგრძლივი საბიუჯეტო კრიზისი, რომელიც 1998 წლიდან დღემდე 

გრძელდება და სახელმწიფო ბიუჯეტის შემოსავლებისა და ხარჯების რეალური 

მოცულობის შემცირების ტენდენციით ხასიათდება: სახელმწიფო ბიუჯეტის 

შემოსავლები 1998-2002 წლებში უმნიშვნელოდ გაიზარდა 345 მლნ დოლარიდან 391 

მლნ დოლარამდე. ხარჯები 1998-2002 წლებში ასევე უმნიშვნელოდ გაიზარდა 450 მლნ 

დოლარიდან 498 მლნ დოლარამდე. მართალია, ბიუჯეტის დეფიციტი მშპ-ის მიმართ 

1998-2002 წლებში შემცირდა 3,7%-დან 3,1%-მდე, მაგრამ სინამდვილეში იგი 105 მლნ 

დოლარიდან 107 მლნ დოლარამდე გაიზარდა. ამასთან, მისი დაფარვა ძირითადად 

საგარეო დაფინანსების ხარჯზე ხდება. შესაბამისად, იზრდება საქართველოს საგარეო 

ვალი, რომელიც 1998-2002 წლებში 1627 მლნ დოლარიდან 1659 მლნ დოლარს მიაღწია. 

ვალის მომსახურება ძალიან მძიმე ტვირთად აწვება სახელმწიფო ბიუჯეტს, რაც 

თავდაცვის, საზოგადოებრივი წესრიგის, უშიშროების, განათლების, ჯანმრთელობის 

დაცვის, კულტურის, ენერგეტიკის, სოფლის მეურნეობის ისედაც მწირ დაფინანსებას 

კიდევ უფრო მეტ საფრთხეს უქმნის. 

უმნიშვნელოვანესი ამოცანაა ბიუჯეტის ხარჯების სტრუქტურისათვის 

დამახასიათებელი უარყოფითი ტენდენციების დაძლევა: მცირდება კაპიტალური და 

მიმდინარე ხარჯების, შრომის ანაზღაურების  წილი, სხვა საქონლისა და მომსახურების 

წილი, იზრდება დაკრედიტების წილი, პროცენტების გადახდა, სუბსიდიებისა და სხვა 

მიმდინარე ტრანსფერტების წილი. ეს იმას ნიშნავს, რომ წირი საბიუჯეტო შემოსავლები 

ელემენტარულ მიმდინარე მოთხოვნილებებსაც კი ვერ აკმაყოფილებს, ხოლო 

ეკონომიკური განვითარების ამოცანა ბიუჯეტის წინაშე სერიოზულად არც დგას. 

ასეთ პირობებში სახელმწიფო ბიუჯეტის დიდი ნაწილი საგარეო ვალების 

მომსახურებას ხმარდება, სახელმწიფოს სახსრები ქვეყნის ეკონომიკური 

განვითარებისათვის მცირდება, მინიმალურ დონეზეც კი ვერ ფინანსდება სასიცოცხლო 

მნიშვნელობის სფეროები. 

1998 წლიდან ბიუჯეტის დეფიციტის დაფინანსებაში მნიშვნელოვნად სჭარბობს 

საგარეო დაფინანსება. ადგილობრივი დაფინანსებიდან მთავარია ეროვნული ბანკის 

კრედიტი, მაშინ, როდესაც ძალიან სუსტად ვიყენებთ სახაზინო ვალდებულებების 

წყაროს, თუმცა სხვა ქვეყნებში ეს ინსტრუმენტი აქტიურად გამოიყენება. 

უდიდესი მნიშვნელობისაა ბიუჯეტთაშორისი ურთიერთობების ოპტიმიზაცია, 

ფაქტია, რომ ადგილობრივი ბიუჯეტების შემოსავლები და ხარჯები მნიშვნელოვნად 

ჩამოჩრებიან ტერიტორიული განვითარებისათვის აუცილებელი სახსრების 

მოცულობებს, რაც არა მარტო რეგიონებში წარმოების განუვითარებლობაზე, არამედ, 

აგრეთვე, საერთოდ საფინანსო სისტემის  ინსტიტუციურ მოუგვარებლობაზე 

მეტყველებს. 

ფინანსური რესურსების ქრონიკული და მასშტაბური დეფიციტი, გადასახადების 

აუკრეფაობა, სასიცოცხლოდ მნიშვნელოვანი სფეროების, ქვეყნის 

თავდაცვისუნარიანობის მწირი დაფინანსება იმაზე მიუთითებს, რომ საბიუჯეტო-

საგადასახადო სფერო თავის ფუნქციებს ვერ ასრულებს და ფაქტობრივად 

პერმანენტულ კრიზისშია. 

საბიუჯეტო-საგადასახადო სისტემის განვითარება სახელმწიფოს პოლიტიკის 

ერთ-ერთი მთავარი მიმართულებაა. საბიუჯეტო კრიზისის დაძლევის გარეშე ქვეყნის 

სოციალურ-ეკონომიკური განვითარება, კეთილდღეობის მიღწევა შეუძლებელი იქნება. 

ამ მიზნების მისაღწევად უდიდესია საქართველოს ფულად-აკრედიტო სისტემის 

მნიშვნელობაც. ეროვნული ვალუტის შემოღება და დამკვიდრება, ეროვნული ბანკის 

წარმატებული ანტიინფლაციური პოლიტიკა, მკაცრი ფულად-საკრედიტო პოლიტიკა, 

ფულის მიმოქცევის სფეროში საკანონმდებლო ბაზის ჩამოყალიბება, საერთაშორისო 

რეზერვების გადიდება, მიუხედავად 1992-1994 წლების არნახულად ძლიერი 

ინფლაციისა და ლარის მკვეთრი დევალვაციისა 1998 წელს, უდავოდ ისეთი 

კარდინალური მნიშვნელობის ფაქტორია, რომელიც არა მარტო ფინანსური სფეროს, 

არამედ საერთოდ საქართველოს სოციალურ-ეკონომიკური განვითარების 

შესაძლებლობებს რეალურ საფუძველს უქმნის. 

მიუხედავად საბანკო სისტემის შედარებით წარმატებით ფუნქციონირებისა, ამ 

სფეროში მრავალი გადასაწყვეტი პრობლემაცაა. 

აუცილებელია ფულად-საკრედიტო პოლიტიკის მკვეთრ  გააქტიურება. დღემდე 

იგი უპირატესად მაკროეკონომიკური სტაბილიზაციის მონეტარული გარანტიების 

უზრუნველყოფას ემსახურებოდა. მასთან ერთად საჭიროა ეკონომიკური ზრდისა და 

განვითარების გარანტიებიც. ამიტომ წინა პლანზე გამოდის არა მარტო  მინიმალური 

ინფლაციის შენარჩუნების ამოცანა, არამედ, აგრეთვე, სათანადო მოცულობის ფულით 

ეკონომიკის უზრუნველყოფა, ბანკების კაპიტალიზაციის ხარისხის ამაღლება, ქვეყნის 

საბანკო სისტემის მდგრადობის შენარჩუნება. 

მინიმალური ინფლაციის შენარჩუნება თავისუფალი მცურავი კურსის რეჟიმის 

არსებობას, საგადასახადო ბალანსის დაბალანსებას, სოლიდური სავალუტო 

რეზერვების არსებობასაც გულისხმობს, რაც მხოლოდ ძლიერ ექსპორტზე 

ორიენტირებული ეკონომიკის, ან ქვეყნის მიმზიდველობის საფუძველზე უცხოური 

ინვესტიციების მასშტაბურად შემოსავლის პირობებშია შესაძლებელი. სავალუტო 

პოლიტიკა მომავალშიც თავისუფლად მცურავი კურსის რეჟიმს უნდა დაეყრდნოს, 

რომელიც გარედან შემოსული სავალუტო ნაკადების შესაბამისად, ლარის გაცვლითი 

კურსის წონასწორულ დინამიკას უზრუნველყოფს და საგარეო სფეროში მიღებული 

მოგების რეალურ სექტორზე გავლენას შეამცირებს.  

თუმცა, გლობალიზაციის პირობებში, ამ მექანიზმის დარღვევის შესაძლებლობა 

მაღლდება. ფინანსური გლობალიზაცია ზოგჯერ ცალკეულ ქვეყანაში ძალიან დიდი 

მოცულობით სავალუტო ნაკადების შესვლასა და გამოსვლას იწვევს. ამის მიზეზია 

მოგების მიღება სავალუტო კურსებს შორის, საკრედიტო ბაზრებზე საპროცენტო 

განაკვეთებს შორის და საფონდო ბირჟებზე ფასიანი ქაღალდების კურსებს შორის 

სხვაობის არსებობით. ამის საფუძველზე სავალუტო ნაკადების მოძრაობა ქვეყნებს 

შორის კოლოსალურად და სპეკულაციურად იზრდება, ფინანსური ეკონომიკა 

რეალური ეკონომიკის მიმართ მნიშვნელოვანწილად დამოუკიდებლად 

ფუნქციონირებს, რაც გლობალური კრიზისების რეალურ საფრთხეს წარმოშობს, 

მსგავსად 1998 წლის მსოფლიო ფინანსური კრიზისისა. 

ასეთ პირობებში სახელმწიფოების ფინანსური დამოუკიდებლობა, 

მაკროეკონომიკური პოლიტიკის  ეფექტიანობა პირობით ხასიათს ატარებს, რადგანაც 

იგი, საბოლოო ანგარიშით, საერთაშორისო სავალუტო და ფინანსური ნაკადების 

მოძრაობის დინამიკათა და თავისებურებებით განისაზღვრება. 

საქართველოში სპეკულაციური ფინანსური, ვირტუალური ეკონომიკა არ 

ჩამოყალიბებულა, საერთოდ, მცირე რესურსებისა და საბაზრო ინფრასტრუქტურის 

განუვითარებლობის გამო. მაგრამ სპეკულაციური ოპერაციებისაკენ სწრაფვა, რეალურ 

წარმოებაში რესურსების დაბანდების ნაცვლად მისი ფინანსურ სფეროში უპირატესად 

დაბანდება, მაღალი მოგების სწრაფად და ადვილად მიღების მიზნით, აშკარად ჩანს. 

ქვეყნის განვითარების კვალობაზე, გლობალურ ეკონომიკაში ჩართვის 

პარალელურად ეს ტენდენცია გაძლიერდება. 

საქართველოს მაკროეკონომიკური პოლიტიკის უმნიშვნელოვანესი 

სტრატეგიული ამოცანაა რეალური და ვირტუალური, ფინანსური ეკონომიკის 

თანაფარდობის ოპტიმიზაცია საშინაო და საგარეო სპეკულაციური პროცესების 

პრევენციის გზით. 

მართალია, ფინანსური სფეროს ლიბერალიზაციის, ფინანსური გლობალიზაციის  

ობიექტურ პროცესებს ვერავინ შეაჩერებს,  მაგრამ საფინანსო-საბანკო სისტემის 

მდგრადობის შესანარჩუნებლად ხელისუფლების ეფექტიანი ჩარევის აუცილებლობაც 

ეჭვს არ იწვევს. საფინანსო-საბანკო სფეროს ლიბერალიზაცია მის სახელმწიფო 

რეგულირებას კი არ გამორიცხავს, არამედ ობიექტურად საშინაო და საგარეო მოგების 

დამანგრეველი ზემოქმედების თავიდან აცილების მიზანს გულისხმობს. 

ფინანსური უსაფრთხოების უზრუნველყოფა კაპიტალის საერთაშორისო 

მოძრაობაზე ეფექტიანი სახელმწიფო კონტროლის განხორციელებასა და ამს ფეროში 

სხვა ქვეყნებთან და საერთაშორისო სტრუქტურებთან აქტიურ თანამშრომლობას 

მოითხოვს. 

ლარის კონვერტირებადობის მიღწევა, ევროზონაში საქართველოს ინტეგრაციის 

მომზადება ამ გარემოების გათვალისწინებით უნდა მოხდეს. 

საერთაშორისო კონკურენციის გამწვავების პირობებში ინფლაციის მოთოკვისა 

და ეკონომიკური განვითარების ამოაცნების გადაწყვეტის ოპტიმიზაციისათვის 

პრიორიტეტი სათანადო მოცულობის ფულით ეკონომიკის უზრუნველყოფას ენიჭება. 

საჭიროა ფულის ზრდის უზრუნველყოფა ბანკებს გარეთ არსებული ნაღდი 

ფულის საბანკო არხებში მოქცევისა და ფულის მულტიპლიკატორის ზრდის 

საფუძველზე და არა სარეზერვო ფულის ზრდის მეშვეობით. ეს ხელს შეუწყობს ახალი 

საკრედიტო რესურსების შექმნას, საპროცენტო განაკვეთის შემცირებასა და 

საინვესტიციო საქმიანობის გაფართოებას. 

იმავდროულად უნდა დაჩქარდეს: 

- ფასიანი ქაღალდების  ბაზრების განვითარება, ლიკვიდური ინსტრუმენტების,  მათ 

შორის სახელმწიფო სახაზინო ვალდებულებების დამკვიდრება; 

- საბანკო კაპიტალის გამსხვილება, კომერციული ბანკების რაოდენობის 

ოპტიმიზაცია, მათ შორის ჯანსაღი კონკურენციის დამკვიდრება, რაც საბანკო 

სისტემის მდგრადობის ხარისხის ამაღლებასა და საპროცენტო განაკვეთის 

შემცირებას შეუწყობს ხელს; 

- სახელმწიფო შიდა ვალის  შემცირება, რაც გამოათავისუფლებს ფინანსურ 

რესურსებს, გააფართოებს ბიზნესის დაკრედიტების შესაძლებლობებს და 

შესაბამისად, საპროცენტო განაკვეთის კლებას ასტიმულირებს; 

- ფასიანი ქაღალდების სექტორის, მათ შორის კორპორაციული აქციების, იპოთეკური 

ვალდებულებებისა და სათამასუქო მიმოქცევის სფეროების განვითარების 

ინტენსიფიკაცია, რისთვისაც პრივატიზაციის გააქტიურება, მოსახლეობის 

შემოსავლების მკვეთრი ზრდა, მიწის ბაზრის ჩამოყალიბება არის საჭ 

- ირო. ფასიანი ქაღალდების ბაზრის თანამედროვე მოთხოვნების შესაბამისად 

განვითარების გარეშე, ქვეყნის სოციალურ-ეკონომიკური ამოცანების გადაწყვეტა 

შეუძლებელი იქნება; 

- სადაზღვევო ბაზრის განვითარება, მისი ინვესტიციების დაფინანსებისა და 

სოციალური პრობლემების გადაჭრის ეფექტიან ინსტრუმენტად ჩამოყალიბება. 

ფინანსური უსაფრთხოების სტრატეგიამ უნდა უზრუნველყოს: 

- საგადასახადო ტვირთის ოპტიმიზაცია მშპ-ს მიმართ 35-40%-ს ფარგლებში; 

- სახელმწიფო ბიუჯეტის დეფიციტის სტაბილიზაცია 3-3,5%-ის ფარგლებში მშპ-ის 

მიმართ; 

- ბიუჯეტის დეფიციტის დაფინანსება უპირატესად საკუთარი რესურსებით; 

- სახელმწიფო საშინაო ვალი - არა უმეტეს 30%-სა მშპ-ს მიმართ; 

- სახელმწიფო საგარეო ვალი - არა უმეტეს 30%-სა მშპ-ს მიმართ; 

- საგარეო ვალის მომსახურების ზღვრული დონე არაუმეტეს წლიური საექსპორტო 

შემოსავლების 20%-სა წელიწადში; 

- დაგროვების წილი მშპ-ში - 25-30%-ს ფარგლებში; 

- ინვესტიციების დაფინანსება უპირატესად საკუთარი წყაროებიდან; 

- ინფლაციის დონის უზრუნველყოფა ერთნიშნა რიცხვით; 

- სავალუტო კურსის მდგრადობის უზრუნველყოფა; 

- ფულის  მასის ზრდა წარმოების ზრდის კვალობაზე; 

- მიმოქცევაში ფულის მასის მოცულობა 40-50%-ს ოდენობით მშპ-íს მიმართ; 

- საერთაშორისო რეზერვების მოცულობის ზღვრული დონის უზრუნველყოფა, 

რომელიც სამი თვის განმავლობაში იმპორტის დაფარვას შეძლებს; 

- საგადასახადო შემოსავლების უპირატესად იმპორტზე დამოკიდებულების დაძლევა; 

- ფულის გათეთრების ლიკვიდაცია; 

- ჩრდილოვანი ეკონომიკის მინიმიზაცია; 

- კორუფციის მინიმიზაცია; 

- საგადასახადო ტვირთის მწარმოებლებს, მომხმარებლებსა და კაპიტალს შორის 

გადანაწილების ოპტიმიზაცია. 

 

2.7.10. სამხედრო უსაფრთხოების პროგრამა 

 

სამხედრო უსაფრთხოებისათვის გადამწყვეტი მნიშვნელობა მის ეკონომიკურ 

უსაფრთხოებას ენიჭება, რადგანაც ეკონომიკა არის ის სფერო, რომელიც ქვეყნის 

სამხედრო განვითარებას საჭირო რესურსებით ამარაგებს, მათ შორის 

ინტელექტუალური, მატერიალური და ფინანსური რესურსებით. 

სამხედრო უსაფრთხოების მიზანია ქვეყნის თავდაცვის სისტემის ინტეგრაცია 

ევროკავშირის თავდაცვის სისტემაში, ნატოში, შეიარაღებული მუქარების პრევენციისა 

და საზღვრების ხელშეუხებლობის, მოსახლეობისათვის მშვიდობის გარანტიის 

უზრუნველსაყოფად. 

საქართველოს სამხედრო სტრატეგიის ძირითადი ამოცანებია: 

- საქართველოს სამხედრო დოქტრინის შემუშავება და განხორციელება; 

- საქართველოს სამხედრო პოტენციალის,  მათ შორის სახმელეთო ჯარების, საჰაერო 

თავდაცვის, საზღვაო თავდაცვის, სამხედრო სამეცნიერო-ტექნიკური და საკადრო 

პოტენციალის განვითარება მოსალოდნელი მუქარებისა და გამოწვევების 

პრევენციისა და დაძლევისათვის; 

- სამხედრო მართვისა ად ინფორმაციული სისტემების განვითარება; 

- სახელმწიფო ტერიტორიული საზღვრების დაცვა; 

- სახელმწიფო უშიშროების სისტემის განვითარება; 

- სამხედრო უსაფრთხოების ინსტიტუციურ-სამართლებრივი უზრუნველყოფა. 

ზემოთ ჩამოთვლილ სტრატეგიული მიმართულებების განხორციელებისათვის 

აუცილებელია: 

- სამხედრო საქმიანობის საზოგადოებრივი მნიშვნელობის ამაღლება, სამშობლოს 

დაცვის, პატრიოტიზმის სულისკვეთების დამკვიდრება; 

- სამხედრო საფრთხის სისტემის განსაზღვრა, შეფასება, რანჟირება, მათი ზღვრული 

სიდიდეების პრევენციისათვის ღონისძიებების განხორციელება; 

- სამხედრო პოტენციალის რაოდენობრივი, ხარისხობრივი, სტრუქტურული 

მოდერნიზაცია; 

- სახელმწიფოთაშორისი, მათ შორის ნატოს კოლექტიური თავდაცვის სისტემაში 

მონაწილეობა; 

- შესაძლო აგრესორის გარანტირებული დასჯის უზრუნველყოფა სამხედრო და 

არასამხედრო ეფექტების კომბინაციით; 

- სამხედრო უსაფრთხოებისათვის საჭირო ფინანსური რესურსების უზრუნველყოფა. 

 

2.8. მეზოეკონომიკური უსაფრთხოება: რეგიონული დისპროპორციების გამოთანაბრება 

 

საქართველოს ეკონომიკური უსაფრთხოებისა და განვითარებისათვის 

რეგიონული ეკონომიკის მნიშვნელობა თანდათან მაღლდება, რადგანაც რეალური 

მეურნეობრიობა ყოველთვის კონკრეტულ ტერიტორიაზე ხორციელდება. ისიც 

გასათვალისწინებელია, რომ მსოფლიო მეურნეობის გლობალიზაციისა და 

ლოკალიზაციის პირობებში ქვეყნების ცალკეული რეგიონების, ქალაქების, სოფლების, 

საწარმოების, ინდივიდების ეკონომიკური კავშირები ძლიერდება და სულ უფრო 

მასშტაბურ ხასიათს იძენს. 

საქართველოს მეზოეკონომიკური უსაფრთხოების ძირითადი მიზანია ქვეყნის 

ცალკეული რეგიონების მდგრადი და უსაფრთხო ეკონომიკური განვითარების 

უზრუნველყოფა მოსახლეობის ცხოვრების დონისა და ხარისხის ამაღლების, 

ადგილობრივი ეროვნული მეურნეობის კონკურენტული უპირატესობებისა და 

თავისებურებების გაძლიერებისა და სრულყოფის საფუძველზე. 

საქართველოს მეზოეკონომიკური უსაფრთხოების სტრატეგიული ამოცანებია: 

- ქვეყნის რეგიონალიზაციისა და ტერიტორიულ-ადმინისტრაციული მოწყობის 

სრულყოფა; 

- ტერიტორიული განვითარების ინსტიტუციურ-სამართლებრივი და 

ორგანიზაციული მართვის ეფექტიანობის ამაღლება; 

- ეფექტიანი მმართველობისა და თვითმმართველობის განვითარება; 

- ერთიანი ეროვნული ბაზრის ფარგლებში რეგიონული ბაზრების  ჩამოყალიბება და 

ფუნქციონირება; 

- სიღარიბის დაძლევა, ცხოვრების მაღალი ხარისხის, ადამიანის პოტენციალის 

განვითარების ინდექსის მაღალი დონის მიღწევა; 

- რეგიონების სოციალურ-ეკონომიკური განვითარების დონის გამოთანაბრება; 

- ეკონომიკური ზრდის რეგიონთაშორისი ცენტრების განვითარება; 

- მსხვილი, საშუალო და მცირე ქალაქებს შორის თანაფარდობის ოპტიმიზაცია, 

ურბანიზაციის ეფექტიანი მართვა 

- რურალიზაციის პროცესისათვის ხელშეწყობა; 

- საერთაშორისო ეკონომიკაში ცალკეული რეგიონების აქტიური მონაწილეობის 

უზრუნველყოფა. 

მეზოეკონომიკური მუქარებიდან მთავარია: 

- რეგიონული განვითარების სისტემური სტრატეგიის უქონლობა; 

- რეგიონული ეკონომიკური სეპარატიზმის გაღრმავება; 

- რეგიონული კორუფციისა და ჩრდილოვანი ეკონომიკის არსებობა; 

- რეგიონული ცხოვრების დონისა და ხარისხის მიხედვით სხვაობის გადიდება; 

- განვითარებისათვის არსებული შესაძლებლობების გამოუყენებლობა; 

- თბილისის აგლომერაციის გაფართოება; 

- რურალიზაციის სტიმულირების სისტემის უქონლობა; 

- დეპრესიული რეგიონების სიმრავლე; 

- დეპოპულაციური ტენდენციები მრავალ რეგიონში. 

განსაკუთრებით მიუღებელია ქვეყნის რეგიონული განვითარების სისტემური 

სტრატეგიის უქონლობა. რეგიონების ეკონომიკის განვითარება ფაქტობრივად ამჟამად 

საბაზრო ინტერესებს ექვემდებარება, რაც მათი მოსახლეობისაგან დაცარიელებას, 

საწარმოო და სოციალური ინფრასტრუქტურის მკვეთრად გაუარესებას იწვევს. 

მოსახლეობის უკან დაბრუნება, ინფრასტრუქტურის აღდგენა სახელმწიფოს, ქვეყნის  

გაცილებით უფრო ძვირი დაუჯდება. ამ დროს ყველა რეგიონში მეტ-ნაკლებად არის 

რესურსები იმისათვის, რომ თანდათან შეიქმნას პირობები წარმოების და მომსახურების 

განვითარებისათვის, მოსახლეობის დასაქმებისა და შემოსავლების 

უზრუნველსაყოფად. 

სახელმწიფო, მართვის ტერიტორიული ორგანოები, მათ შორის 

მუნიციპალიტეტები, სასოფლო საკრებულოები, სავაჭრო-სამრეწველო პალატები და 

სხვა ორგანიზაციები მოწოდებული არიან ხელი შეუწყოს რეგიონებში ბიზნესის 

განვითარებასა და სამუშაო ადგილების შექმნას ადგილობრივი რესურსების 

გამოყენებით, არც რეგიონების სოციალურ-ეკონომიკური განვითარების 

გამოთანაბრების უმთავრესი პირობაა. 

რეგიონული ეკონომიკური უსაფრთხოების უზრუნველსაყოფად აუცილებელია: 

- რეგიონებში დემოგრაფიული გაჯანსაღების მიზნობრივი პროგრამების შემუშავება 

და განხორციელება საერთაშორისო ორგანიზაციების მონაწილეობით, 

განსაკუთრებით დეპრესიულ რეგიონებში; 

- სიღარიბის დონის მკვეთრად შემცირება საქართველოს ყველა რეგიონში; 

- მთლიანი შიდა პროდუქტის ინდექსის მიხედვით ქალაქსა და სოფელს შორის 

განსხვავების გამოთანაბრება; 

- სიღარიბის დასაძლევად თანასწორი შესაძლებლობების შექმნა განათლების დონის 

ამაღლებითა და სამუშაო ადგილების შექმნით; 

- თბილისის აგლომერაციის შემცირება; 

- მცირე და საშუალო ქალაქების განვითარება; 

- რეგიონთაშორისი და რეგიონული ენერგეტიკული წყაროებისა და საწარმოების  

ქსელის გაფართოებას, მზის ენერგიისა და მცირე ჰესების ჩათვლით; 

- ადგილობრივი ბანკებისა და სხვა საკრედიტო დაწესებულებების ქსელის 

ჩამოყალიბება; 

- ეკონომიკური ზრდის რეგიონთაშორისი ცენტრების ჩამოყალიბება და წარმოების 

განვითარების სტიმულირება; 

- რეგიონული სამეცნიერო-საწარმოო კომპლექსების ჩამოყალიბება; 

- რეგიონთაშორისი საწარმოო და სოციალური ინფრასტრუქტურის განვითარება; 

- რეგიონების რეკრეაციული რესურსების გამოყენება ტურიზმის  

განვითარებისათვის; 

- რეგიონული სოციალურ-ეკონომიკური განვითარების  კომპლექსური პროგრამების 

შემუშავება და განხორციელება ადგილობრივი რესურსებისა და შესაძლებლობების 

მაქსიმალურად გამოყენების საფუძველზე; 

- რეგიონების ფინანსური შემოსავლების გადიდების მიზნობრივი პროგრამების 

შემუშავება და განხორციელება; 

- რეგიონული განვითარების სახელმწიფო ფონდის შექმნა განსაკუთრებით 

მნიშვნელოვანი პროექტების განსახორციელებლად; 

- ეკოლოგიური უსაფრთხოების რეგიონული პროგრამების  შემუშავება და 

განხორციელება ეკოლოგიური უსაფრთხოების სახელმწიფოებრივი პროგრამის 

ფარგლებში; 

- საქართველოში წარმოების ტერიტორიული ინტენსიფიკაციის, ანუ საშუალოდ 1 

კვადრატულ კილომეტრზე მთლიანი შიდა პროდუქტის ზღვრული მოცულობის 

მიღწევა 190 ათასი აშშ დოლარის ოდენობით, ნაცვლად ფაქტობრივი 49,8 ათასი 

დოლარისა, ანუ მისი 3,8-ჯერ გადიდება. 

მეზოეკონომიკური უსაფრთხოება ხორციელდება რეგიონული 

დისპროპორციების გამოთანაბრების გზით ადგილობრივი რესურსებისა და 

შესაძლებლობების მაქსიმალურად გამოყენების, აგრეთვე სახელმწიფოებრივი 

ხელშეწყობის საფუძველზე. 

2.9. მიკროეკონომიკური უაფრთხოება 

2.9.1. რესურსული უსაფრთხოების სტრატეგია 

მაკროეკონომიკური და რეგიონული უსაფრთხოების საფუძველია 

მიკროეკონომიკური უსაფრთხოება, რეალური წარმოება დარგებსა და საწარმოებში, 

რომელიც ეკონომიკას საჭირო რესურსებით ამარაგებს. 

საქართველოს მიკროეკონომიკური უსაფრთხოების მიზანია მოსახლეობისა და 

წარმოების სტრატეგიულ რესურსებზე მოთხოვნილებების დაკმაყოფილება საბაზრო 

კონკურენტული და სახელმწიფო რეგულირების მექანიზმების ეფექტიანად 

გამოყენების, უახლესი ტექნოლოგიების დანერგვის, საერთაშორისო ეკონომიკაში 

აქტიური მონაწილეობის საფუძველზე და საშინაო და საგარეო ვითარების ნებისმიერი 

გართულების პირობებში. 

საქართველოს მიკროეკონომიკური უსაფრთხოების სტრატეგიული ამოცანებია: 

- ქვეყნის რესურსული უსაფრთხოების უზრუნველყოფა, რაც ძირითადად 

გულისხმობს სტრატეგიულ რესურსებზე მოთხოვნილებების  დაკმაყოფილებას 

საკუთარი წარმოების შესაძლებლობებისა და ბუნებრივი რესურსების გამოყენების, 

ან ნაწილობრივად მათი შემოტანის გზით; 

- საქართველოს მთავარი სიმდიდრე და რესურსი მისი მიწის ფართობი და ხარისხი. 

მიწა, როგორც საქართველოს თვითმყოფადობის განუყოფელი არის, სახელმწიფოს 

საკუთრებაში უნდა იყოს. ამიტომ მიწის უმეტესი ნაწილი სახელმწიფოს 

საკუთრებაში უნდა დარჩეს და მიწის ბაზარს არ უნდა დაექვემდებაროს; 

- უპირველეს სტრატეგიულ რესურსებზე - მარცვალზე, ხორცზე, მცენარეულ ზეთზე, 

სასმელ წყალზე, ხილზე, ელექტროენერგიაზე ექსტრემალურ ვითარებაში (ომის 

დროს, ბუნებრივ კატასტროფულ შემთხვევებში) მოთხოვნილებების ძირითადად 

საკუთარი შესაძლებლობებით დაკმაყოფილების უზრუნველყოფა; 

- სტრატეგიულ რესურსების - მინერალური და ტექნიკური წყლების, ხე-ტყის, 

მარგანეცის, ფოლადის, ცემენტის, ნავთობის, გაზის წარმოებისა და 

შეძლებისდაგვარად ექსპორტის გაფართოება;  

- მეცნიერულ-ტექნოლოგიური რევოლუციისა და გლობალიზაციის პირობებში ისეთი 

უმნიშვნელოვანესი  სტრატეგიული რესურსების უზრუნველყოფა, როგორიც არის: 

დრო, ცოდნა, ინფორმაცია, ინტელექტუალური და საგანმანათლებლო პოტეცნიალი, 

ინფორმაციული და სატრანსპორტო-კომუნიკაციური სისტემები, გეოპოლიტიკური 

და გეოეკონომიკური უპირატესობანი; 

- საქართველოს არსებობისა და განვითარებისათვის უმთავრესი რესურსის - მიწის 

ეფექტიანი გამოყენება და ქვეყნის ტერიტორიული მთლიანობის უზრუნველყოფა; 

- საქართველოს სივრცობრივი შეკუმშვის დაუშვებლობა და სივრცობრივი 

გაფართოების ხელშეწყობა; 

- არაგანახლებადი რესურსების უპირატესი გამოყენებიდან განახლებადი რესურსების 

უპირატეს გამოყენებაზე გადასვლა; 

-  საწარმოების რესტრუქტურიზაციის მიზნობრივი პროგრამების განხორციელება 

მათი მომგებიანობისა და კონკურენტუნარიანობის მისაღწევად; 

- საბაზრო სტრუქტურებს, მათ შორის თავისუფალი კონკურენციის, 

მონოპოლისტური კონკურენციის, ოლიგოპოლიურ და მონოპოლიურ ბაზრებს 

შორის ოპტიმალური თანაფარდობის უზრუნველყოფა; 

- აქტიური ანტიმონოპოლიური პოლიტიკის განხორციელება; 

- შიდა ბაზრების ლიბერალიზაციისა და დაცვის ეფექტიანი პოლიტიკის 

განხორციელება მსოფლიოს სავაჭრო ორგანიზაციის მოთხოვნების ჩარჩოებში; 

- სახელმწიფოს სტრატეგიული რესურსების  მარაგების შექმნა და მათი მუდმივი 

განახლების უზრუნველყოფა. 

ამ ამოცანების გადასაწყვეტად სახელმწიფო ახორციელებს შესაბამისი დარგების, 

დარგთაშორისი კომპლექსების, კორპორაციების, ფირმების, საწარმოების განვითარების 

ხელშემწყობ პოლიტიკას ეკონომიკის არაპირდაპირი რეგულირების მეთოდებით - 

ინსტიტუციური, სტრუქტურული, მეცნიერულ-ტექნოლოგიური, სოციალური, 

ეკოლოგიური, საფინანსო-საგადასახადო, ფულად-საკრედიტო, საგარეო-ეკონომიკური 

პოლიტიკის ფარგლებში.  

ასეთი პოლიტიკა ინდიკატური დაგეგმვის ჩარჩოებში მიზნობრივი პროგრამების 

მეშვეობით ხორციელდება. 

ამ პროგრამებიდან მთავარია: 

- სასურსათო უსაფრთხოების პროგრამა, რომელიც ფაქტობრივად აგროსამრეწველო 

კომპლექსის განვითარების პროგრამაა; 

- ინფორმაციულ-კომუნიკაციური უსაფრთხოების პროგრამა; 

- ენერგეტიკული უსაფრთხოების პროგრამა; 

- ïინდუსტრიული უსაფრთხოების პროგრამა. 

 

2.9.2. სასურსათო უსაფრთხოების პროგრამა 

 

სასურსათო უსაფრთხოება სასურსათო დამოუკიდებლობას, ანუ სურსათის 

ძირითად სახეებზე მოსახლეობის მოთხოვნილებების საკუთარი რესურსებით 

დაკმაყოფილების უნარს გულისხმობს. 

სასურსათო უსაფრთხოების პროგრამა სასურსათო დეფიციტის მიზეზებსა და 

მისი დაძლევის გზებს განსაზღვრავს. მათ შორისაა ისეთი პრობლემები, როგორიც არის: 

მრავალწყობიანი აგრარული ეკონომიკის ფორმირება; სოფლის სოციალური 

განვითარების უზრუნველყოფა; სასურსათო უსაფრთხოების ტექნოლოგიური, 

ინვესტიციური, სამართლებრივი და ეკოლოგიური უზრუნველყოფა. 

პროგრამა ამოსავალი პრინციპების - თვითუზრუნველყოფის, საკმარისობისა და 

ხელმისაწვდომობის პრინციპების გათვალისწინების საფუძველზე უნდა შემუშავდეს 

და განხორციელდეს. 

 სასურსათო უსაფრთხოების უზრუნველსაყოფად აუცილებელია: 

უახლოეს წლებში სოფლის მეურნეობისა და კვების მრეწველობის დაჩქარებული 

განვითარების უზრუნველყოფა სასურსათო პრობლემის ძირითადად გადაწყვეტის 

მიზნით: 

- სასოფლო-სამეურნეო პროდუქციის მოსავლიანობის მკვეთრ ამაღლება; 

- შრომის მწარმოებლურობის ზღვრული დონის მიღწევა სოფლის მეურნეობაში 

დაახლოებით 3700 დოლარამდე (1995 წ. ფასებით), ნაცვლად ფაქტობრივი 1950 

დოლარის, ანუ მისი დაახლოებით 2-ჯერ გადიდება; 

- 1000  სასოფლო-სამეურნეო მუშაკზე ტექნიკის ზღვრული რაოდენობის მიღწევა; 

- სასოფლო-სამეურნეო პროდუქციის ექსპორტის მკვეთრი გადიდება; 

- სასოფლო-სამეურნეო წარმოების განსაკუთრებით ეკოლოგიურად სუფთა 

პროდუქციის წარმოების, სტიმულირების ეფექტიანი სისტემის ჩამოყალიბება; 

- სატყეო მეურნეობის ეფექტიანი განვითარება ეკოლოგიური დაცულობის და 

განახლებადი რესურსის ბიოლოგიური მასის წარმოების თანდათან გაფართოებისა 

და საკონსტრუქციო მასალად ფართოდ გამოყენების მიზნით; 

- ევროკავშირის აგრარულ სივრცესთან საქართველოს აგრარული სივრცის 

ინტეგრაციის მიზნობრივი პროგრამის შემუშავება და განხორციელება. 

სასურსათო უსაფრთხოების პროგრამამ, გარდა სურსათით მოსახლეობის 

უზრუნველყოფისა, უნდა გადაწყვიტოს უმნიშვნელოვანესი სტრატეგიული ამოცანები - 

დაძლიოს კრიზისი, დაუბრუნოს სოფელს ქვეყნის ეკონომიკური, კულტურული, 

სულიერი ძლიერების უმნიშვნელოვანესი ისტორიული ფუნქცია და მოსახლეობის 

ჯანმრთელი გენოფონდის წყაროს ფუნქცია. 

 

2.9.3. ენერგეტიკული უსაფრთხოების პროგრამა 

 

ენერგეტიკულ უსაფრთხოებას ქვეყნის განვითარებისათვის კარდინალური 

მნიშვნელობა ენიჭება. ენერგეტიკული უსაფრთხოება ენერგეტიკულ 

დამოუკიდებლობას, ენერგიაზე ქვეყნის მოთხოვნილებების, ძირითადად, საკუთარი 

რესურსებით დაკმაყოფილების უნარს გულისხმობს. 

ენერგეტიკული უსაფრთხოების პროგრამა ენერგიის დეფიციტის მიზეზებსა და 

მისი აღმოთხვრის გზებს განსაზღვრავს. 

ენერგეტიკული უსაფრთხოების უზრუნველსაყოფად საჭიროა: 

- ენერგეტიკული მდგრადობის მიღწევა, როდესაც ენერგიის წარმოება და მოხმარება 

ხელს უწყობს ადამიანის განვითარებას ყველა მიმართულებით: სოციალური, 

ეკონომიკური და ეკოლოგიური მიმართულებით; 

- ენერგეტიკული ეფექტიანობის მკვეთრი ამაღლება მაღალეფექტიანი 

მოწყობილობის, მანქანების, პროცესების, ძრავების, სატრანსპორტო სისტემების 

გავრცელებით, წარმოების ენერგოტევადობის შემცირებით; 

- ენერგეტიკული უსაფრთხოების ამაღლება ენერგიის იმპორტის შემცირებით 

საბოლოო მოხმარების ეფექტიანობის ზრდის, ადგილობრივი რესურსების 

მაქსიმალური გამოყენების, ენერგოუზრუნველყოფის დივერსიფიკაციის, 

სტრატეგიული მარაგების, არატრადიციული ენერგოწყაროების ფართოდ 

გამოყენების საფუძველზე; 

- მოსახლეობის ერთ სულზე ელექტროენერგიის მოხმარების ზღვრული სიდიდის 

მიღწევა 4500-5000 კვტ-საათის მოცულობით;  

- ევროკავშირის ენერგეტიკულ სივრცესთან საქართველოს ენერგეტიკული სივრცის 

ინტეგრაციის მიზნობრივი პროგრამის შემუშავება და განხორციელება. 

საქართველოს ენერგეტიკული პოტენციალი იმის საშუალებას იძლევა, რომ არა 

მარტო ქვეყნის ენერგეტიკული უსაფრთხოება უზრუნველვყოთ, არამედ ენერგიის 

ექსპორტით სავალუტო შემოსავლები მივიღოთ. 

 

 

 

2.9.4. ინფორმაციულ-კომუნიკაციური და ინდუსტრიული უსაფრთხოების პროგრამები 

 

ინფორმაციულ-კომუნიკაციური და ინდუსტრიული უსაფრთხოების პროგრამები 

ამ სფეროებში ქვეყნის ჩამორჩენის მიზეზებსა და მათი დაძლევის გზებს განსაზღვრავს. 

ინფორმაციული და სამრეწველო რესურსებით ეკონომიკის უზრუნველსაყოფად 

საჭიროა: 

- საწარმოთა რესტრუქტურიზაციის სახელმწიფო პროგრამის შემუშავება და 

განხორციელება; 

- ინფორმაციული სექტორის წილის ამაღლება მშპ-ში ზღვრულ დონემდე 65-70%-ის 

ფარგლებში; 

- ინფორმაციულ-კომუნიკაციური სისტემების , მათ შორის ლოგისტიკური 

სისტემების უპირატესი განვითარება; 

- ტექნოლოგიური მიღწევების ინდექსის, მათ შორის ტექნოლოგიების  შექმნის 

ინდექსის, ახალი ტექნოლოგიების გავრცელების ინდექსის, ტრადიციული 

ტექნოლოგიების  გავრცელების  ინდექსის, პროფესიული ჩვევების ინდექსის, 

ტექნიკური მიღწევების ინდექსის მკვეთრი გაუმჯობესება ქვეყნის ტექნოლოგიური 

კონკურენტუნარიანობისა და ეკონომიუკრი ზრდის კონკურენტუნარიანობის 

მისაღწევად; 

- ეკონომიკის კომპიუტერიზაციის, ინფორმაციზაციის, ინტერნეტიზაციის 

პრიორიტეტულად დაჩქარება, კავშირგაბმულობის სექტორის პრიორიტეტულად 

განვითარება;  

- რესურსებით მოსახლეობისა და ეკონომიკის უწყვეტი და ეფექტიანი 

უზრუნველყოფისათვის საგარეო-ეკონომიკური  ურთიერთობების ინტენსიფიკაცია. 

კონკურენტული ბაზრების დამკვიდრება, ეკონო მიკის დარგობრივი 

სტრუქტურის სრულყოფა, პროგრესული წარმოებების განვითარების სტიმულირება და 

ამის საფუძველზე ქვეყნის სოციალურ-ეკონომიკური განვითარების რესურსებით 

უწყვეტად უზრუნველყოფა სახელმწიფოს პოლიტიკის პრიორიტეტს წარმოადგენს.  

2.10. მეგაეკონომიკური უსაფრთხოება: გეოეკონომიკური სტრატეგიის ინტენსიფიკაცია 

 

საქართველოს ეკონომიკური უსაფრთხოება, მისი კეთილდღეობა, გლობალური 

რისკების გაძლიერებისა და დივერსიფიკაციის პირობებში, პირველ რიგში, მის 

გეოეკონომიკურ პოტენციალზე, შესაძლებლობებსა და მათი გამოყენების სუნარზეა 

დამოკიდებული. 

ახალი ათასწლეულისა და საუკუნის დასაწყისში გლობალიზაციისა და 

რეგიონალიზაციის გაღრმავება, საქართველოთი სხვა სახელმწიფოების მზარდი 

დაინტერესება მისი ახალი პარადიგმის, ისტორიული მისიის, როლის გაცნობიერებას 

მოითხოვს ეროვნული და საკაცობრიო ინტერესების გათვალისწინებით. 

საჭიროა ქვეყნის განვითარების შესაძლებლობების ახლებურად დანახვა არა 

მარტო საკუთრივ, არამედ მსოფლიო განვითარების ფაქტორების სხვადასხვა 

კომბინაციის პირობებში. 

გლობალიზაციის კვალობაზე საქართველოს, კავკასიისა და ცენტრალური აზიის 

როლი მსოფლიო განვითარებისათვის XXI საუკუნეში მკვეთრად იზრდება. შესაბამისად 

იზრდება არა მარტო შესაძლებლობები საქართველოს წარმატებული 

განვითარებისათვის, არამედ, აგრეთვე, მუქარები, რსიკები მისი 

სახელმწიფოებრიობისათვის, ეკონომიკური უსაფრთხოებისათვის. 

საქართველოს მეგაეკონომიკური უსაფრთხოების მიზანია მისი ეკონომიკის 

ინტეგრაცია ევროკავშირის  ეკონომიკურ სივრცესთან, პოზიციების განმტკიცება 

საერთაშორისო ეკონომიკაში, უწინარეს ყოვლისა, კავკასიის რეგიონში სოციალურ-

ეკონომიკური განვითარების დაჩქარებისა და წარმატებული გეოეკონომიკური 

სტრატეგიის განხორციელების საფუძველზე. 

საქართველოს გეოეკონომიკური სტრატეგიის ძირითადი ამოცანებია: 

- საქართველოს გეოეკონომიკური დოქტრინის შემუშავება და განხორციელება; 

- საქართველოს გეოეკონომიკური პოტენციალის განვითარება მოსალოდნელი 

საერთაშორისო ეკონომიკური მუქარებისა და გამოწვევების პრევენციისა და 

დაძლევისათვის; 

- გეოეკონომიკური კავშირების გაფართოება და ეფექტიანი მართვა; 

- საქართველოს საერთაშორისო ეკონომიკის აქტიურ სუბიექტად გადაქცევა მსოფლიო 

შემოსავლებში მისი წილის ასამაღლებლად; 

- ეკონომიკური გლობალიზაციის მუქარების მიუხედავად, საქართველოს ეროვნული 

ეკონომიკური თავისთავადობისა და კულტურის შენარჩუნება; 

- საქართველოს ეკონომიკური სივრცის კრიტიკულ ზღვარამდე შეკუმშვის 

დაუშვებლობა; 

- კავკასიის ეკონომიკურ სივრცეში პოზიციების გაძლიერება; 

- საქართველოს მეორე ეკონომიკის გაფართოება ეროვნული ინტერესების დასაცავად, 

განვითარების შესაძლებლობების დივერსიფიკაციისათვის, შიდა ბაზრის 

შეზღუდულობის მოხსნისათვის; 

- საერთაშორისო ეკონომიკურ, ფინანსურ, ინფორმაციულ, ტექნოლოგიურ სივრცეში 

ინტეგრაცია. 

საქართველოს მეგაეკონომიკური უსაფრთხოების მისაღწევად საჭიროა: 

- საქართველოს მთავრობის, სამოქალაქო საზოგადოებისა და მეწარმეთა 

პასუხისმგებლობის  ამაღლება ქვეყნის განვითარების  დასაჩქარებლად; 

- ინსტიტუციური პირობების შექმნა კონკურენტული ბაზრების  

ჩამოყალიბებისათვის, მათი უკეთ ფუნქციონირებისათვის; 

- საბაზრო რეგულატორებთან ერთად წარმოების კონკურენტუნარიანობის ამაღლების 

სახელმწიფოებრივი სტიმულირების განხორციელება; 

- საქართველოს მეცნიერულ-ტექნოლოგიური პროგრესის კომპლექსური პროგრამის 

შემუშავება და განხორციელება; 

- საერთაშორისო საფინანსო ორგანიზაციებთან თანამშრომლობის გაღრმავება, გაეროს 

განვითარების პროგრამაში, მდგრადი განვითარების პროგრამაში, სიღარიბის 

დაძლევის პროგრამაში,  ენერგეტიკულ პროგრამაში და სხვა პროგრამებში აქტიური 

მონაწილეობა; 

- დამატებითი ინვესტიციების მოზიდვა განვითარების დაჩქარებისათვის, მათ შორის 

და განსაკუთრებით პირდაპირი უცხოური ინვესტიციების სახით; 

- ინოვაციური საქმიანობის ყოველმხრივ სტიმულირება, საერთაშორისო 

კოოპერაციების შესაძლებლობების გამოყენებით; 

- ძლიერი ტრანსნაციონალური კომპანიების ჩამოყალიბება საქართველოში; 

- საქართველოს საერთაშორისო მიმზიდველობის ამაღლება; 

- საქართველოს საერთაშორისო კონკურენტუნარიანობის გაძლიერება; 

- საქართველოს საერთაშორისო კონკურენტული უპირატესობების უზრუნველყოფა 

მისთვის დამახასიათებელი თავისებურებებისა და შესაძლებლობების საფუძველზე; 

- ევროკავშირის ეკონომიკურ სივრცესთან ინტეგრაციის მიზნობრივი პროგრამის 

შემუშავება და განხორციელება. 

 

3. ეკონომიკური უსაფრთხოების უზრუნველყოფის პერსპექტივები 

 

საქართველოს ეკონომიკური უსაფრთხოების მიღწევა ხანგრძლივ პერიოდს 

მოითხოვს. იგი მრავალი საშინაო და საგარეო ფაქტორით არის განპირობებული. 

ამისათვის არსებითი მნიშვნელობა მათი სინერგიული ეფექტის მიღებას ენიჭება. 

შესაბამისად ეკონომიკის შესაძლო განვითარების სცენარები შინაგანი და გარეგანი 

ფაქტორების ერთდროულად გათვალისწინებას უნდა დაემყაროს. 

 

3.1. პესიმისტური სცენარი 

 

პესიმისტური სცენარით ეროვნული ეკონომიკის განვითარება არსებული 

ტენდენციების შენარჩუნებას გულისხმობს. ამ შემთხვევაში მისთვის კვლავაც 

დამახასიათებელი იქნება არამდგრადი ეკონომიკური ზრდა, ხანმოკლე და სუსტი 

აღმავლობისა და კრიზისების მონაცვლეობით, სტრუქტურული დისპროპორციების 

კვლავწარმოება, ეკონომიკური ეფექტიანობის დაბალი ტემპი და შესაბამისად 

ეკონომიკური პოტენციალისა და კეთილდღეობის სუსტი ზრდა. 

ასეთ ვითარებაში საქართველო დიდი ხნის მანძილზე დარჩება მსოფლიო 

პროგრესის პერიფერიაზე, ტექნოლოგიურად და სოციალურად ჩამორჩენილი ქვეყნის 

სახით, მაგრამ ტრანზიტული ქვეყნის გარკვეული ფუნქციით. 

ასეთი სცენარით განვითარებისას საქართველო გარედან ზეწოლისა და შინაგანი 

რთული წინააღმდეგობების პირობებში ვერ შეინარჩუნებს ტერიტორიულ მთლიანობას, 

პოლიტიკურ და სოციალურ სტაბილურობას. 

პესიმისტური სცენარი საქართველოს ეკონომიკური და ეროვნული 

უსაფრთხოების ინტერესებს კარდინალურად ეწინააღმდეგება. 

3.2. რეალისტური სცენარი 

 

საქართველოს ეროვნულ ინტერესებს ყველაზე უფრო შეესაბამება რეალისტური 

სცენარი. იგი გულისხმობს არსებული მძიმე სოციალურ-ეკონომიკური ვითარებიდან 

გამოსვლას, ინფორმაციული ეკონომიკისა და საზოგადოების მშენებლობის დაჩქარებას 

პირდაპირი ინვესტიციების ზომიერი და მიზანშეწონილი მოზიდვით. 

ამასთან მაქსიმალურად უნდა გაძლიერდეს სამამულო კაპიტალი ქვეყნის 

ეკონომიკური და პოლიტიკური დამოუკიდებლობის განმტკიცების მიზნით. 

ეს სცენარი ფაქტობრივად საქართველოს მდგრადი და უსაფრთხო განვითარების 

სცენარია. 

რეალისტური სცენარის განხორციელება დიდ სიძნელეებთან არის 

დაკავშირებული, რადგანაც მოითხოვს მთლიანი შიდა პროდუქტის ზრდის მაღალ 

ტემპს 2015-2020 წლამდე პერიოდში. 

ამ სცენარის რეალიზაციისათვის საჭიროა: 

- ქვეყნის პოლიტიკური მდგრადობის უზრუნველყოფა; 

- ინსტიტუციური რეფორმის განხორციელება ეფექტიანი სახელმწიფოს 

დასამკვიდრებლად; 

- ჩრდილოვანი ეკონომიკისა და კორუფციის მაღალი დონის მინიმიზაცია; 

- äდამიანური კაპიტალის განვითარების დაჩქარება; 

- ქვეყნის მიმზიდველობის ხარისხის მკვეთრი ამაღლება  უცხოური პირდაპირი 

ინვესტიციების საშემოსავლისათვის, რაც ახალი ტექნოლოგიებით საექსპორტო 

პროდუქციის გამოშვების გადიდებასა და ზრდის დაჩქარებას ასტიმულირებს. 

 

4. საქართველოს ეკონომიკის მდგრად და უსაფრთხო განვითარებაზე  

გადასვლის ეტაპები და ორგანიზაცია 

 

ეროვნული ეკონომიკის მდგრად და უსაფრთხო განვითარებაზე გადასვლა 

ხანგრძლივი პროცესია, თავისი მასშტაბებით უპრეცენდენტო სოციალური, 

ეკონომიკური და ეკოლოგიური ამოცანების გადაწყვეტას მოითხოვს. 

მდგრადი და უსაფრთხო განვითარებაზე თანდათან გადასვლის კვალობაზე 

შეიცვლება მასზე შეხედულებები, ადამიანთა მოთხოვნილებები და მათი 

დაკმაყოფილების შესაძლებლობანი. ამიტომ მდგრადი და უსაფრთხო განვითარების 

კონცეფციის რეალიზაციის პროცესი ეტაპობრივად უნდა განვიხილოთ. 

პირველი ეტაპის (2004-2005 წლები) ძირითადი ამოცანებია: არსებული 

სოციალურ-ეკონომიკური ვითარების გაუარესების შეჩერება, ფინანსური კრიზისის 

დაძლევა, კორუფციისა და ჩრდილოვანი ეკონომიკის  მკვეთრი შემცირება სახელმწიფო 

და მიზნობრივი პროგრამების შემუშავებითა და განხორციელებით. დეპრესიულ 

რეგიონებში დასაქმების გაფართოება, საწარმოების რესტრუქტურიზაცია, ცხოვრების 

დონის  გაუმჯობესება. 

მეორე ეტაპზე (2006-2010 წლები) განხორციელდება ძირითადი სტრუქტურული 

ძვრები ეკონომიკაში, ინფორმაციული სექტორის დაჩქარებული განვითარება, 

წარმოების ტექნოლოგიური განახლება, სოციალურ-ეკონომიკური განვითარების 

არსებითი ეკოლოგიზაცია, წარმოების ეფექტიანობის მკვეთრი ამაღლება, საექსპორტო 

წარმოების გაფართოების რეალური პირობების შექმნა პირდაპირი უცხოური 

ინვესტიციების მოზიდვის საფუძველზე. შედეგად მიღწეულ იქნება 

პოსტინდუსტრიული საზოგადოებისათვის დამახასიათებელი ეკონომიკურ 

სტრუქტურასთან, ეფექტიანობასა და ცხოვრების ხარისხთან დაახლოება. 

მესამე ეტაპზე (2011-2015 წლები) ძირითადად ჩამოყალიბდება მდგრადი და 

უსაფრთხო განვითარებისათვის დამახასიათებელი ეკონომიკური სტრუქტურა, 

ამაღლდება ეფექტიანობა, კეთილდღეობა, საქართველოს ეკონომიკური ზრდისა და 

ტექნოლოგიური კონკურენტუნარიანობის დონე, რაც ქვეყანას გლობალური 

ეკონომიკის სივრცეში ორგანული ინტეგრაციის საშუალებას მისცემს. 2020 წლისათვის 

მიღწეული იქნება მდგრადი და უსაფრთხო განვითარების წინამდებარე კონცეფციით 

განსაზღვრული პარამეტრები. 

ეკონომიკური უსაფრთხოების უზრუნველყოფის სისტემა იქმნება და ვითარდება 

საქართველოს კონსტიტუციის, კანონების, საქართველოს პრეზიდენტის 

დადგენილებებისა და განკარგულებების, მთავრობის დადგენილებებისა და 

განკარგულებების, სახელმწიფო პროგრამების შესაბამისად. 

განსაკუთრებული მნიშვნელობა საქართველოს ეკონომიკური უსაფრთხოების 

უზრუნველსაყოფად წინგამსწრები, პრევენციული გადაწყვეტილებების მომზადებისა 

და მიღების სისტემის ორგანიზაციას ენიჭება. 

საქართველოს ეკონომიკური უსაფრთხოების უზრუნველყოფის პოლიტიკის 

შემუშავებასა და განხორციელებაში მონაწილეობენ:  

- საქართველოს პრეზიდენტი; 

- საქართველოს პარლამენტი; 

- საქართველოს მთავრობა; 

- უშიშროების საბჭო. 

საქართველოს ეკონომიკური უსაფრთხოების კონცეფციის განხორციელებას 

საქართველოს მთავრობა უზრუნველყოფს. 

საქართველოს ეკონომიკური უსაფრთხოების უზრუნველყოფის მიზნით, 

წინამდებარე კონცეფციის საფუძველზე უნდა შედგეს 2015-2020 წლამდე პერიოდში 

საქართველოს მდგრადი და უსაფრთხო განვითარების სახელმწიფო პროგრამა, რომლის 

ეტაპობრივი განხორციელება მოხდება საქართველოს ეკონომიკური და სოციალური 

განვითარების  ინდიკატური გეგმით. 

საქართველოს სახელმწიფო გამოხატავს თავის ნებას, უზრუნველყოს: ეროვნული 

და ეკონომიკური უსაფრთხოება; დემოკრატიული ინსტიტუტების ჩამოყალიბება და 

ეფექტიანი ფუნქციონირება; ახალი სოციალურ-ეკონომიკური პოლიტიკის ფორმირება, 

პოლიტიკური პარტიების, საზოგადოებრივი ორგანიზაციების, მოქალაქეების ფართოდ 

მონაწილეობა ქვეყნის ეკონომიკური უსაფრთხოების  კონცეფციის განხორციელებაში. 

 

 

 


